
	 “УЛСЫН ХЭВЛЭЛИЙН ГАЗАР” 1981 онд Улаанбаатар хотноо эрхлэн хэвлүүлсэн “КОНСУЭЛО-1” номоос Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

XXIII

	 

	Оройн хоолны үеэр учир зүггүй салхи тавилаа. Эдний оройн хоол, мацаг барьдаг үед ч гэсэн цааш ч үгүй, нааш ч үгүй яг л хоёр цаг үргэлжилдэг, мацгийн ёсыг ёсчлон дагадаг байсан бөгөөд гүн гэр бүлийн зан заншлын хүндээс биеэ ер чөлөөлдөггүй, түүнийг ромын сүмийн ёс лугаа адилаар журамлан сахидаг байжээ. Энэ ууланд дэндүү олон удаа аадар ордог, тэрхэн үес уулын хажуу бэлийг бүрхсээр байсан хязгааргүй их ой хөвч салхины шуугиан, аянгын нүргэлээг цуурайтуулан дамжуулах тул шилтгээнд суугчид байгалийн эл үзэгдлээс айхааргүй болтлоо сүрхий дассан байжээ. Гэвч Альберт гүнгийн ер бусын сэтгэлийн хөдөлгөөн өөрийн эрхгүй энэ айлынханд нөлөөлж, баронтон элэгсэг даруу зангаа өчүүхэн зуурт орхидог байсан бол ингэж амттай сайхан хоол идэхийн жаргал минь тасалдлаа гэж уурлах байсан нь эргэлзээгүй. Барон зөвхөн хоолны сүүл хэрд айхавтар хүчтэй аянга нүргэлж, зарц ихэд айн цочиж, яг энэ үеэр зүсэж байсан бодон гахайн гуяг алдаж огтолсонд гүнзгий гэгч санаа алдлаа. 

	— Ингээд өнгөрчээ! гэж барон алдаж огтолсондоо гутарсан хөөрхий зарц руугаа харж өрөвдөнгүй инээмсэглэн хэлбэл Альберт суудлаасаа босонгоо чанга гэгчээр:

	— Тийм ээ, өвөө таны хэлдэг үнэн. Ингээд өнгөрчээ! Гусийг залгамжлагч булгарлаа. Түүнийг аянга ниргэлээ. Ингээд хавар ногоорохоо болилоо гэж хэлэв. 

	— Хүү минь, чи юу гэх гээд байна вэ? Чи Шрекенштейд1 байдаг том царсыг хэлж байна уу? гэж өвгөн Христиан гунигтай дуугаар асуувал

	— Тийм ээ, ааваа, өнгөрсөн долоо хоногт хорь гаруй августийн гэлэнг гишүүнээс нь дүүжлэхийг тушаасан том царсыг хэлж байна гэв. 

	Канонисса том гэгчээр загалмайлан залбираад шивгэнэн: 

	— Энэ чинь зуун жилийг зургаан хоног гэж хэлж эхэлж байна. Үнэхээр болсон юм уу болох ёстой зүйлийг эрхэм дүү та зүүдэндээ үзсэн таны зөн нэг биш удаа биелж байсан шүү дээ гээд дуугаа өндөр болгон зээ хүүдээ хандаж 

	— Тэр муу хатаж эхэлсэн царс сөнөх нь бидэнд их гарз болохгүй байх. Тэр царс түүний сүүдэр тусдаг цохио хоёр тун ч муухай, түүхэнд үлдсэн дуртгалаар бидэнтэй холбоотой билээ гэв. 

	Одоо нэг чөлөөтэй ярьж болох нь гэж баярласан Амалия хөхиүнээр:

	— Тэгвэл би тэр аймшигтай дүүжлүүр модыг аянга ниргэж биднээс холдуулсан бол аадарт маш их баярлана. Түүний гишүү мөчир нь хүний араг ясыг санагдуулж, ишид нь ургасан улаан хөвд яг л цус шүүрч байх шиг бодогддог байсан юм. Би түүний хажуугаар үдэш өнгөрөхдөө бие зарсхийгээгүй удаа байхгүй. Навчсынх нь сэрчигнэх аягүй муухай үхэхийн өмнөх ёолоон, хоолой хэржигнэхийг санагдуулаад байдагт нь тухай бүрд өөрийгөө бурханд даатгаад эргэж ч харалгүй зугтдаг юм гэж ярив. 

	Олон хоногийн турш үеэл дүү бүсгүйнхээ үгийг анхааран сонсдог байран залуу гүн анх удаа дахин ам нээж:

	— Амалия, та над шиг тэр Гусийн угсаа залгамжлагчийн доор хэдэн цаг, тэр байтугай хэдэн шөнийг өнгөрүүлэхгүй тань их сайн байна. Тэгсэн бол судасны тань цус царцаж, ой тойноос хэзээ ч гарахгүй юм үзэж сонсох байсан даа гэвэл

	— Дуугаа тат! гэж залуу баронжии, Альбертын тохойлдсон ширээнээс цочин зайлж

	— Би таны тэсэхийн аргагүй марзганадгийн учрыг ерөөсөө олохгүй байна. Та ам ангайвал л намайг айлгах гэж оролдож байх юм гэж хашхирах шахан хэлэв. 

	— Бурхан минь, хайрт Амалия, үүнийг таны үеэл зүгээр л томоогүйтэж хэлсэн байлгүй гэж өвгөн гүн даруухан дуугарахад

	— Үгүй, аав аа, би ер тоглоогүй байна. Аймшгийн цохион дээрх царс булгарч унаад, дөрвөн хэсэг болсон та маргааш түлээчин явуулж огтлуулах хэрэгтэй. Би тэр газар майлс суулгаад Гусийг залгамжлагч биш, Гэмшлийн мод гэж нэр өгнө. Бас Аймшгийн цохиог та аль хэдийнээс Гэмээ цагаатгалын цохио гэж нэрлэх ёстой байсан юм гэв. 

	— Боллоо, боллоо, хүү минь, чи энэ гунигтай явдлыг сэтгэлээсээ үлдэн хөөгөөд, бурханд хүмүүсийн нүглийг шүүх ажлыг даатга. 

	— Аав минь, бурангуй явдал үүрд алга болжээ. Тамлах зэмсэг болж байгаад аадрын салхи, бурхны галд чандруу болсон нөгөө царстай хамт алга боллоо. Дүүжлээстэй санжганаж байдаг араг ясны оронд цэцэг навч, үр жимс ургаж, шинэ модны мөчрийн амтат идээг ганхуулж байгаагаар би харж байна. Гусийг залгамжлагчийн доор шөнө болгон түүдэг асаадаг хар хүний оронд толгой дээгүүр минь цэвэр ариун сүнс эргэлдэхийг харж байна. Аадар бороо арилж байна, хайрт ах дүү нар минь, аюул өнгөрлөө, аянчин гийчинд аюулгүй боллоо. Санаа минь ч амарлаа. Гэмээ цагаатгах хугацаа дуусаж байна. Би сэргэж амьдралд идэвхтэй болж байна. 

	— Ай хүү минь, хайрт минь! Энэ хэрэв тийм сэн болов уу! гэж өвгөн догдолсон дуугаар туйлын энхрий хэлээд 

	— Чи минь энэ бүх зүүд, муу ёр, хий үзэгдлээс ангижирч тарчлахаа больдог ч болоосой доо! Миний хайртай Альбертад тайван, найдвар, саруул итгэлийг өгүүлэн өгч тэнгэр бурхан нигүүлсдэггүй юм байхдаа гэв. 

	Өвгөн энэ энхрий үгээ хэлж дуусаагүй байтал Альберт ширээн дээрээ зугуухан тонгойгоод, эгшин зуурт санаа амар унтчих шиг боллоо. 

	— Энэ чинь яаж байна аа? Ширээн дээрээ унтана гэнэ ээ! Мөн ч аятайхан байна даа, юу ч гэх вэ дээ! гэж Амалия эцэгтээ хэлэхэд, 

	— Энэ гэнэтийн бөх нойр сайны тэмдэг болов уу гэж бодогдож байна, дараа нь түр зуур ч болов сайжралыг олж болох юм гэж ламбугай залуу эрийг хачирхан харж хариулав. 

	Бидний хэн маань ч үг өдөж, сэрээхгүй л байя гэж Христиан гүн захирамжилсанд

	— Элбэрэлт бурхан минь, үүний бэлгэдэн хэлдгийг биелүүлж соёрхооч, гучин насных нь ойн өдөр бүрэн илаарьших өдөр нь болтугай! гэж канонисса наманчлан алга хавсарч үнэнээсээ сүсэглэв. 

	— Аминь2! Сэтгэл зүрхээ энэрэлт бурхан тэнгэртээ даатгая. Ийм сайхан хоол унд идэж уусандаа баярласнаа хэлээд бид бүхний дундын санаа зовдог зүйл болсон энэ сайн залуу хүний өвчин эмгэгийг, илаарь болгож өгөхийг залбирч гуйя гэж ламбугай, сайхан үгээр үгээ төгсгөлөө. 

	Хүмүүс цөм баярласнаа илэрхийлэхээр босоцгоож, дув дуугүй зогсоцгоон, дор дороо тэрхүү Рудольштадтынхаа удам угсаа барих сүүлчийн хүний төлөө залбирцгаалаа. Өвгөн Христиан тун их догдолж, өнгө жавхаагүй болсон хацар дээгүүрээ хоёр ширхэг том нулимс бөмбөрүүлэв. 

	Хөгшин гүн унтаж буй хүүг минь нойрсох лавринд оруул гэж үнэнч зарц нартаа тушаатал гэнэт барон Фридрих хайртай зээ хүүдээ халамж анхаарал тавьдаг байдлыг яаж ийгээд үзүүлье гэж бодмогцоо баяртай, нэг л хүүхэд маягаар болиулж:

	— Ахаа, миний толгойд мэргэн бодол орж ирлээ! Хүү чинь муухай зүүд зүүдэлж унтаад гав ганцаараа сэрэх юм бол дахиад л эсэн бусын эвгүй юм бодож эхэлнэ. Үүнийг зочдын өрөө рүү өргөж аваачаад миний том түшлэгтэд суулга гэж тушаа. Нойр авъя гэвэл энэ байшингийн хамгийн тохитой газар тэр сандал л байгаа юм. Тэнд бүр орноос ч эвтэй, сайхнаар асан дүрэлзэж байгаа галтай зуухны дэргэд, ойр дотнынхоо хүмүүсийн дунд сэрнэ гэсэн үг шүү дээ гэв. 

	Тэр тиймээ. Үүнийг үнэхээр зочдын өрөөнд оруулаад, том буйдан дээр тавьж болно гэж гүн хариулав. Тэгэхэд барон:

	— Үдшийн хоол идээд хэвтэж унтах их хортой доо. Үнэн шүү, би биеэрээ мэдэх болсон хүн. Миний түшлэгтэй сандалд суулгах хэрэгтэй. Тийм ээ, чухамхүү миний түшлэгтэй сандалд л заавал сууж амраг гэж байна би хэмээн татгалзав. 

	Дүүгийнхээ үгээс зөрвөл түүнийг ихэд гомдооно гэсэн үг болно гэж Христиан ойлгов. Тийнхүү залуу гүнг анчны ширэн бүрээстэй түшлэгт сандалд суулгасан бөгөөд нойр нь бараг ичээний амьтных шиг байсан болохоор ердөө ч мэдсэнгүй. Барон өөрөө их л маасгар ихэмсэг байдлаар өөр нэг сандалд суугаад, эрт цагийнх гэмээр галд хөлөө ээж, энэ нойр бол Альберт гүнд, хамгийн сайн нөлөө үзүүлэх ёстой гэж ламбугайн батлахын тоолонгоор жавхлантайяа инээмсэглэнэ. Сайн санаат барон зээ хүүгийнхээ тусын тулд өөрийн суудаг сандлаар үл барам хоолны дараа унтдаг нойрноос золиослохоор шийдсэн боловч арван таван минут өнгөрөхөд шинэ сандалдаа тун их идээшээд, төдхөн хүрчигнэтэл хурхирах нь алсад замхран буй аянгын сүүлчийн нүргэлээг ч дарж эхэллээ. 

	Тэгтэл гэнэт ер бусын хүн ирэхэд дуугаргадаг шилтгээний том хонх жингэнэж, төдхөн хамгийн ахмад зарц Ганс том дугтуйтай бичиг барьсаар тасалгаанд орж ирлээ. Зарц түүнийгээ дуугүйхэн Христиан гүнд өгчхөөд хажуугийн өрөөнд орж, эзнийхээ тушаалыг хүлээв. Христиан гүн захидлыг задалж, гарын үсгийг нь хараад зээ охиндоо өгч, дуудаад орхи гэв. Машид сонирхож, байж ядаж байсан Амалия лаанд ойртоод, чанга дуугаар дуудан уншсан нь:

	 

	«Эрхэм хүндэт хайрт гүн минь ээ!

	Надад тус хүргээч гэж Эрхэмсэг та хүссэнээрээ намайг өндөрт өргөжээ. Та ийнхүү урьд надад хүргэсэн хийгээд миний зүрх сэтгэл, ой ухаанд байсаар байгаа тэр их тусаасаа улам ч их тусыг хүргэж өчүүхэн намайг баясууллаа. Эрхэмсэг таны тушаасныг биелүүлэхийн төлөө хэдий их эрмэлзсэн боловч таарч тохирох хүнийг ийм түргэн олчих юм гэж үнэндээ найдаагүй байлаа. Санамсаргүй гарч ирсэн нөхцөл шалтгаан эрхэмсэг таны хүссэнийг биелүүлэхэд сайхан тохирсны учир миний бие зохих шаардлагыг зарим талаар хангаж чадах залуу эмэгтэйг Танд яаравчлан явууллаа. Учир иймд би түүнийг түр зуур явуулж байгаа юм. Танай эрхэм хүндэт эелдэг зээ охин өчүүхэн миний хичээл зүтгэл, эрэл хайгуул, үлэмж төгс үр дүнд хүрэхийг онцын их тэсэж ядалгүйгээр хүлээх биз ээ гэж найднам. 

	Энэ захидлыг Танд дамжуулах бүсгүй бол миний шавь, зарим талаар миний хуурай охин юм. Энэ бүсгүй, эелдэг баронжин Амалийн хүссэнчлэн ухаалаг сургамжтай, аятайхан найз байхаас гадна хөгжим заах мэдлэгтэй багш нь байх болно. Таны эрж байгаа багш шиг боловсролтой биш нь үнэн. Гадаадын хэдэн хэлээр, нөлөөтэй ярьдаг боловч түүнээ багшлан заахуйц ултай суурьтай сурсан нь хараахан үгүй биз ээ. Хөгжмийн хувьд төгс мэдлэгтэй бас сайхан дуулна. Та түүний авьяас билэг, дуулах чадвар, биеэ авч явахыг үзээд сэтгэл ханамжтай байх болно. Бас түүний даруу төлөв зан, сайхан сэтгэлтэйг үзэж багагүй баясна. Эрхэмсэг та түүнийг ямар нэгэн базаахгүй юм гаргах юм уу үл бүтэх зан гаргах болов уу гэж айлгүй зоригтойгоор биедээ ойртуулж болно. Энэ бүсгүй өөрийн гүйцэтгэх ажлын талаар Танай эрхэмсэг гэр бүлтэй холбоотой байхыг үл хүсэн, шан хөлс авахгүй гэж байгаа юм. Нэг үгээр хэлбэл миний бие эелдэг баронжинд харгалзагч юм уу шивэгчнийг бус Эрхэмсэг таны захидалд сайхан цагаан гараараа нэмэн бичиж хүссэнийх нь дагуу хамт зугаацан үерхэх найзыг явуулж байгаа юм шүү. 

	Австрид суугаа элчин сайдын яаманд ажиллах томилолт авсан синьор Корнер явах тушаалаа хүлээж байна. Гэвч бүхий л байдлаас үзвэл энэ тушаал хоёр сар болохоос нааш гарахгүй юм шиг байна. Түүний эрхэмсэг гэрийн синьора Корнер гэдэг миний сайн сэтгэлт шавь намайг Вена руу авч явах хүсэлтэй, та тэнд очвол ажил үйл чинь овоо бүтэмжтэй байх болов уу гэж байгаа юм. Би ч гэсэн сэтгэл гонсойх, гомдох хувь заяа муугаар эргэхийг үзэхээс өөр юм үзээгүй энэ ачийг үл мэдэгч Венецийг орхиж явахын хүслэн болж байгаа хийгээд нэгэнт ирээдүй минь сайхан болно гэж найдахгүй байгаа болохоороо түүний ийм элэгсэг дотно урилгыг хүлээн авч байна. Ийнхүү баяртай жаргалтай үеэ өнгөрөөж, гүн хүндэтгэлтэй нөхдөө орхисон ачлалт их Герман нутгийг дахин үзэх хувьтай минутыг хүлээж ядаж байна. Эрхэмсэг та энэхүү хөгширч гомдсон ч хөрөөгүй, танд үүрд талтай байж, гүнээ хүндэтгэн байдаг, сэтгэлд хамгийн тэргүүний суудлын нэгийг эзэлнэ гэдгийг сайн мэднэ. Чингээд гүнээ хүндэт гүн Танд хуурай охиноо даатгаж, Танаас түүнийг минь халамжлан асарч, ивээн тэтгэхийг гуйя, Миний охин халамжилсны тань ачийг бодож, залуу баронжинд аятай ашигтай байхыг хичээх болно. Би гурван сараас хэтрэхгүй түүнийхээ араас очиж, танай гүнээ хүндэт гэр бүл лүгээ үлэмж удаан хугацааны гэрээ хийж чадах багшийг охиныхоо оронд тавина. 

	Хүн хүний дундаас хүндтэн хайртай Таныхаа гарыг атгах хувьтай цаг мөчийг хүлээхийн ялдам өөрийн биеийг Эрхэм таны хамгийн дуулгавартай зарц, үнэнчээс үнэнч нөхөр тань юм шүү гэж зориглон хэлье, 

	Капельмейстер, хөгжмийн зохиолч, дууны багш Никколо Порпора 

	Венец, 17... оны... сарын... өдөр»

	 

	Амалия захидлыг уншиж дуусмагцаа баярлан дэвхцэж, харин өвгөн гүн сэтгэл уяран:

	— Эрхэм хүндэт Порпора сайн нөхөр, үнэхээр хүндтэй хүн шүү дээ!.. гэж хэдэн удаа давтан хэлэв. 

	Тийм, тийм. Түүнийг аль болох сайхан угтаж гэртээ оруулах хэрэгтэй... Манай энд битгий л уйдаасай нь билээ... гэж канонисса Венцеслава нэгэнтээгүүр харийн хүн ирэх нь гэр бүлийн заншлыг яагаад ч юм эвдэх болов уу гэж айж, нөгөөтээгүүр ирж байгаа бүсгүйг нэртэй төртэйгөөр угтан зочлох хүслэнд автагдан өгүүлэв. 

	— Өвөө минь, миний ирээдүйн найз, миний эрхэм багш хаана яваа хэрэг вэ? Мөдхөн өөрөө хүрээд ирэх үү?.. Би уулзах сан гэхээс тэсэж ядаж байна! гэж залуу баронжин эгчтэнийхээ хэлэхийг сонсолгүй дуу алдав. 

	Христиан гүн хонх дарлаа. 

	— Ганс аа, хэн танд энэ захидлыг өгөв? гэж өвгөн зарцаас асуухад

	— Эрхэм минь, нэг эмэгтэй гэж хариулав. 

	— Энд ирчихсэн байна шүү дээ! Хаана байна вэ? Хаа байна? гэж Амалия дуу алдлаа. 

	— Өргөдөг гүүрний цаана, шуудангийн сүйхэнд сууж байна. 

	— Тэгээд та түүнийг одоохон зочдын өрөөнд оруулж ирэхийн оронд шилтгээний үүдэнд хүлээлгэж байгаа хэрэг үү?

	— Тийм ээ, баронжин гуай, би захидлыг нь аваад хөтчид нь байраасаа хөдөлж болохгүй гэж хориглосон. Өөрөө наашаа гараад гүүрийг өргө гэж хэлээд энэ захидлыг эрхэм гүнд гардуулсан юм даа. 

	— Энэ чинь юу гэсэн үг вэ, манайд ирсэн айлчныг ийм муухай өдөр гадна хүлээлгэнэ гэдэг тань уучилж болшгүй юм байна! Биднийг цайзад суугаад, ойртож ирсэн болгоныг дайсанд тооцдог улс юм байна гэж бодмоор байна. Ганс та одоохон гүйгээч, хурдлаач!.. 

	Гэвч Ганс хөшөө шиг хөдлөхгүй зогссоор л байв. Харин залуу эзэгтэйн зааврыг биелүүлэх аргагүй дээ харамсан байгаа байдал нүдэнд нь илрэн байжээ. Өвгөд насан эзнийхээ тушаахыг хүлээн юунд ч автахгүй зогсоо энэ байдлыг нь толгой дээгүүр нь өнгөрөх их бууны сум ч өчүүхэн боловч өөрчлөх чадалгүй байх гэж бодмоор байлаа. 

	— Охин минь, үнэнч Ганс зөвхөн өөрийн үүрэг, даалгасан зааврыг л дагана шүү дээ. Одоо Ганс та дааманаа нээж, гүүрээ буулгагтун. Бүх хүн бамбар барин гарч ирсэн гийчнийг тосоцгоо. Бидний хүсэн хүлээсэн айлчин шүү дээ! гэж Христиан гүн сая нэг ам нээж, маш удаанаар хэлсэнд залуу баронжин байж сууж ядав. 

	Ганс ойрын садан төрөл, үнэнч нөхдөө ч саатуулж цааргалан их л болгоомжилж оруулдаг гэрт үл таних эмэгтэйг оруулах тушаал авахдаа өчүүхэн ч гайхах шинжийг үзүүлсэн нь үгүй. Канонисса ирсэн гийчинд оройн хоол бэлтгүүлэхээр гарав. Амалия өргөдөг гүүр рүү гүйхээр завдтал авга ах нь айлчин эмэгтэйг биечлэн угтахаар шийдээд гараа өгсөнд галтай цогтой залуу баронжин алгуурхан намбатай алхаж орцын дэргэдэх багануудад хүрвэл дөнгөж саяхан шуудангийн сүйхнээс буусан, аянчлан зугтагч Консуэло бүсгүй хамгийн доод гишгүүр дээр зогсож байлаа. 


XXIV

	 

	Эрдэм ном заалгахаасаа сэтгэлийн зугаа гаргаж байхыг эрхэмд бодон харгалзан дагуулагч эмэгтэй хүнтэй байх нь зайлшгүй хэрэгтэй юм байна гэдэг бодол Амалия баронжингийн толгойд орж ирснээс хойш гурван сар өнгөрсөн бөгөөд ганцаардан байхын зуур ирээдүйн минь найз хүүхэн ямаршуу хүн байх бол гэж төсөөлөхийг чармайдаг болсон юм санжээ. Тэр нь Порпорын зожиг зантайг мэдэх учир хэт нямбай яхир хүмүүжүүлэгчийг л битгий илгээгээсэй гэж айж байжээ. Тиймээс ч эрх дураараа аашилж, алган дээр нь бөмбөрч байдаг төрөл төрөгсдөдөө хэлэх нь хангалтгүй байсан юм шиг хорин таваас цааш насны багштай би таарахгүй шүү гэж өвгөн профессорт сэмхэн бичсэн билээ. 

	Порпорын захидалд бөөн баяр болж, тэр даруй цоо шинэ дүрийг сэтгэлдээ ургуулан боджээ. Хөгжимчин, профессорын хуурай охин, залуу хүүхэн байна гэдэг Амалийн бодлоор бол чухамхүү өөрт нь зориулж, өөрт нь дүр зургийг дуурайлган зориудаар бүтээгдсэн зүйл байлаа. 

	Иймээс Амалия мөрөөдөн байсан улаа бутарсан царай, сэргэлэн цовоо охины оронд эцэж цонхийсон, гунигтай, туйлын зовж эвгүйрхэн буй бүсгүйг үзээд жаахан урам хугарчээ. Хөөрхий Консуэлийг зовоосон гүн их уйтгар, зогсолтгүй хол замд аялж ядарсан ядаргааг нь үл өгүүлэн өгүүлэхэд сүүлийн хэдэн цагт маш их айж зүдэрсэн байжээ. Үүрэглэн буй хөвчид буусан аймшигт аадар, булга цохиулсан гачуур, бүдэг цахилгаан гялбасан бүрий баруй, ялангуяа энэ барайж хүрлийсэн шилтгээн бароны анч нохдын улих, дүлий годил шиг зогсоо зарц нарын барьсан бамбар тэргүүтэн үнэхээр эвгүй зэвүүн санагджээ. Венец нутгийн саруул сайхан тэнгэр, өвтэгш намуухан шөнө, хайр дурлал цог золбоот яруу найргийн дунд өнгөрүүлсэн амьдралын нь эрх чөлөөт гэнэн байдлаас яасан эрс, тэс ялгаатай байв аа! Сүйх тэрэг өргөдөг гүүрээр алгуурхан гарахад морьдын туурайн чимээ түн түн хийж, ар талд өргөгддөг сараалж аймаар хяхтнан буух нь Консуэлод Дантегийн тамд орж байгаа юм шиг санагдсанд айн хирдхийж, амь насаа бурханд даатган залбирчээ. 

	Ирээдүйн эздийнхээ өмнө гарч ирэхдээ чингэж их алмайрсан байдалтай байсан нь бүрэн ойлгомжтой байлаа. Христиан гүнгийн өндөр нас, уй гашууны эрхээр сүр сүлдгүй болсон үхмэл царай, модширсон өндөр хэрзгэр бие, хуучин маягийн сюртук сэлтийг хараад өмнө минь дундад эртний үеийн шилтгээний эзэн зогсож байна гэж бодмогцоо өөрийн мэдэлгүй шарван зайлсхийж, золтой айж хашхирсангүй. 

	Өвгөн гүн, Консуэлийн энэ байдал, царай зэвхий цайсныг нь үзээд холын замд сүйх тэргэнд сэгсчүүлэн явснаас ядарчээ гэж бодоод довжоо өөд дэмнэн гаргахаар гараа өгөв. Тэгэхийн зуур сэтгэл засах хэдэн элэгсэг үг хэлэхийг оролдлоо. Гэвч эрхэм хүндэт өвгөн төрөлхөөс хүйтэн хөндийн дээр олон жилээр хүн амьтнаас зожиглон суусан болохоор зүрхгүй дээрээ улам ч зүрхгүй болчихжээ. Харан даруйд ихэмсэг, ширүүн дүрийнх нь цаана хүүхдийн ичимтгий аймхай зан, барьц алдах чанар нуугдан байсан билээ. Тэр нь найрсаг сэтгэлийн үүднээс Консуэло лугаа италиар ярих нь зүйтэй гэж үзсэн (уг нь итали хэлийг муугүй мэддэг байсан ч төсөөрсөн байжээ) нь түүний зовлонг улам ч нэмэгдүүлэв. Түүнийг хэдэн үг дуугарахчаа болоход бүсгүй сайн сонсож чадаагүй тул хий зэрэглээний үл ухагдах битүүлэг хэл гэж санажээ. 

	Уулзмагцаа л шууд биедээ дасгахын тулд хүзүүдэн тэвэрч авна гэж бодож байсан Амалия ч хэлэх үгээ олсонгүй, хамгийн зоригтой хүмүүст ч тохиолддог зүйл болох, бусдын бүдэг даруу, үг дуу цөөнтэйд хүлэгдэн хөдлөхөө больжээ. 

	Консуэлийг дөнгөж сая хооллож дууссан том тасалгаанд орууллаа. Гүн айлчиндаа анхаарал тавихыг хүсэхийн зэрэгцээ бөх гэгчээр унтсан хүүгээ харагдахаас болгоомжилсондоо шийдэж ядан зогсчхов. Салганасан Консуэло ч хөлийнхөө гуйвалзаж байгааг мэдмэгц анх тохиолдсон сандалд лагхийтэл суучихлаа. 

	Амалия хөгшин гүнгийн сандарч байгааг ойлгоод, 

	— Авга ахаа, миний бодоход синьорыг эндээ хүлээж авах нь дээр шиг байна. Энд зочдын том өрөөг бодвол дулаахан, айлчин маань ч ийм эвгүй аадартай үед уулын хүйтэн салхинд айхавтар жиндэж даарсан байлгүй. Айлчин маань эцэж туйлдсандаа унах шахаж байхыг харахад хэцүү байна, манай бүх ёс горимоос илүүгээр сайн хоол, сайхан амрах хэрэгтэй хүн байна. Тийм биз дээ, эрхэм синьора? гэж хэлснээ булцгархан цагаан гараараа Консуэлийн тамир тасарсан гарыг сая л барьж зүрхэллээ. 

	Энэхүү илэрхий герман аялгуутай ч италиар, ярьсан залуу цээлхэн дуу хоолой Консуэлийг даруй тайтгарууллаа. Консуэло айсан харцаар залуу баронжингийн хөөрхөн нүүр өөд харж, хоёул харц солилцмогцоо хоромхон зуурт тэдний хоорондын хөндий байдал ариллаа. Миний шавь болох хүн энэ юм байна, энэ хөөрхөн толгой зүгээр нэг хий юм биш байна гэж Консуэло ойлгов. Тэр хариу болгож гарыг нь атгаад, сүйх тэрэгний түжигнээнд чих дөжирч, аадар борооноос ихэд айснаа ярив. Тэгээд Амалийн аливаа халамжийг дуртайяа дагаж, гал улалзах задгай зууханд ойртон суугаад нөмрөг алчуураа ч авхуулж, ер юм идэх дургүй байсан ч хоол идье дээ гэж зөвшөөрөв. Тийнхүү залуу эзэгтэйн улам улам ихсэх асрамжид бага багаар хөхин урамшсаар бүрмөсөн сэргэж ирлээ. Тиймээс юмыг үзэх харах, сонсох чагнах, хэлэх хариулах чадвар нь дахин бий болов. 

	Зарц нарыг оройн зоог оруулж ирэх зуур Порпорын талаар ярилцсан нь зүйн хэрэг байлаа. Гүн түүний тухайд ярихдаа найзынхаа тухай, зөвхөн адилхан найз төдийгүй, бүр өөрөөсөө дээгүүр зиндааны хүн мэт ярьж байгааг нь мэдээд Консуэло баярлалаа. Дараа нь Консуэлийн аян замын тухай, аялсан харгуй, айлгаснаас зайлаагүй аадар борооны тухай ярилцлаа. Консуэло, 

	— Венецид суудаг бид бүр ч гэнэтийн, бүр ч аюултай аадарт дассан улс шүү. Аадартай үеэр хот дундуур завьтай хөвж явахын цагт гэрийнхээ босгон дээр амь насаа алдахад ойрхон байдаг. Энэ үед манай гудамжны чулуун замыг орлодог ус нэмэгдэж, яг л шуургатай үеийн тэнгис шиг шуугьж байдаг юм. Бидний завийг маш хүчтэйгээр ханын дагуу урсган явах болохоор зогсоохоос маань өмнө бид мөргүүлчхэж болох байдаг. Хэдий тийм боловч, иймэрхүү золгүй явдлыг нэг бус удаа нүдээрээ үзсэн ч гэсэн би ер нь айдаггүй хүн. Харин өнөөдөр уулын том мод аянгад ниргүүлэн зам хөндлөн ойчихыг үзээд айж үзээгүйгээрээ айсан шүү. Морьд маань цоройж цовхролдоод, хөтөч айхдаа: «Муу ёрын мод уналаа даа! Гусийг залгамжлагч нурлаа!» гэж хашхирсан. Энэ юу гэсэн үг болохыг синьора баронжин тайлбарлаж өгөхгүй юу? гэж Консуэло хэлэв. 

	Энэ асуултад гүн, Амалия хоёрын алин нь ч хариулсангүй. Тэр хоёр зөвхөн давхийн цочиж, бие биеийгээ ширтжээ. 

	Миний хүү андуураагүй болох нь ээ! Хачин юм даа! Мөн ч хачин юм даа! гэж өвгөн гүн дуугарлаа. 

	Гүн хүүгийнхээ хойноос дахин санаа зовоод зочдын өрөө рүү ороонд Амалия гараа урдаа зөрүүлээд шивгэнэн байж: 

	Нэг ид шидтэй юм байх шиг байгаа юм аа! Ёстой жинхэнэ чөтгөр нь л манай энд байдаг байх аа даа! гэж хэлэв. 

	Ийм хачин, учир битүүлэг үг Рудольштадтын шилтгээнд орох үеийнхтэй нь адилаар Консуэлод хий юмнаас айх айдсыг дахин төрүүлэв. Амалия гэнэт цонхийж цайх, нэг нэгэнтэйгээ гайхмаар адил дөрвөлжин улаан нүүртэй, боол зарц байдалдаа эгнэгт дуртай хүмүүсийн гөлийсөн жалхгүй нүдтэй, улаан улаан шалбуур өмд өмссөн хөгшин зарц нарын сүрлэг дуугүй байдал, өчнөөн төчнөөн лаа асаагаастай цэцэгт дэнлүү ч гэрэлтүүлж чадамгүй хар царсаар доторлосон бүдэг гэрэлтэй энэ тасалгаа, аадрын сүүлээр шилтгээн тойрон агнах ажлаа сэргээсэн шөнийн ууль шувууны золбоогүй дуугарах чимээ, хананд байгаа айл гэрийн том зургууд, буга, зэрлэг гахайн толгойг асар том модоор сийлбэрлэж туурга чимэглэсэн байдал, ер хамгийн өчүүхэн зүйл хүртэл бүсгүйн түр зуур намдаад байсан айдсыг дахин бий болгов. Дараа нь залуу баронжингийн хэлсэн зүйл бас л түүнийг тайтгаруулахад тус болсонгүй. 

	Амалия айлчнаа оройн хоолоор дайлахыг хичээж:

	— Хонгор синьора, та энд гунигтай, тэгэхдээ бас зарим үед аймаар учир үл олдох, үзэгдэж дуулдаагүй юмтай учирна гэж бодож байх хэрэгтэй. Ёстой романд гардаг зүйлс. Үүнийг ярих юм бол хэн ч үнэмшихгүй. Харин та энэ бүхний талаар үүрд дуугүй байна гэсэн ам өгөх болно!... гэв. 

	Баронжинг цааш үргэлжлүүлэн ярьж байтал хаалга алгуурхан онгойж гонзгой царайтай, бөгтөр нуруутай, өөгүй цэвэр хувцасласан, хэзээ ч салдаггүй одонгийнхоо туузыг зүүсэн канонисса Венцеслава туйлын сүрлэг баясгалантай царайлан орж ирэв. Тэр нь хатан хаан Мария-Терезия бараа бологсдынхоо хамт Унгараар аялан яваад буцах замдаа Аваргын шилтгээнд түр саатан морилж амран, аяга глинтвейн ууж гийгүүлсэн тэр тэмдэглэлт өдрөөс хойш ийм байдалтай байгаагүй юм санжээ. Канонисса, айж гайхсандаа босохоо ч мартчихаад, өөдөөс нь бүлтийтэл алмайран ширтэж буй Консуэло руу хүрч ирээд хоёр удаа мэхийн хүндэтгэж, урьдаас бэлтгэж цээжилсэн бололтой хэдэн үгийг германаар хэлээд бүсгүйн духан дээр үнсэв. Хөөрхий бүсгүй гантиг шиг болтлоо хөрж гөлийчхөөд энэ үнсэлт лав үхлийн үнсэлт гээч нь байх гэж бодмогцоо арай л муужран унасангүй, дөнгөн данган ойлгогдох төдийгөөр баярласнаа хэлэхчээ болов. 

	Канонисса айлчин бүсгүйгээ санаснаасаа илүүгээр зовоочихсоноо мэдээд зочдын өрөө рүү далд ороход нь Амалия тачигнатал хөхрөн: 

	— Өмнө минь хатан ван Либушийн дур хүрээд ирлээ гэж та бодсон нь маргаангүй биз! Та тайвшраарай! Энэ канонисса бол миний авга эгч байгаа юм. Тэгэхдээ энэ дэлхийн хамгийн сайхан санаатай амьтан шүү гэж тайлбарлав. 

	Консуэло айгаад хэвийн байдалдаа орж амжаагүй байтлаа тэртээ ардаа асар том унгар савхин гутлын хяхтнах чимээг сонслоо. Нэгэн жигдийн хүнд алхаанд шал үнэхээр хотолзон чийхарч, нүсэр том биетэй, дөрвөлжилсөн хүрэн улаан царайтай хүн гарч ирсэн нь түүний нүүрийн дэргэд зарц нарын нь нүүр тун ч сүр сүлдгүй өчүүхэн санагдав. Тэр хүн танхим дундуур дуугүй өнгөрөөд зарц нарын хүндэтгэн онгойлгосон том хаалгаар гарч одов. Консуэло дахиад л зарсхийн цочиж Амалия дахиад л инээд алдав. 

	— Энэ бол барон Рудольштадт, ангийн хорхойтой гэдэг нь жигтэйхэн, хамгийн их нойртой, эцгийн хүүхдээс ганц олигтой нь байгаа юм. Үдийн хоолноос хойш унтаад сая л сэрж байгаа нь энэ. Яг есөн цагт суудлаасаа босоод нойрмог хэвээрээ, юу ч харж, юу ч сонсохгүйгээр энэ тэнхим дундуур өнгөрөөд, унтаа хэвээрээ шахам шатаар өгсөж, юу ч мэдэлгүйгээр орондоо ордог юм. Харин маргааш үүрээр залуу хүн шиг сэргэлэн хөгжөөнтэй, хөдөлгөөнтэй босож, нохой, морь, шонхруудаа ан гөрөөнд явахад эрчимтэйгээр бэлтгэж гарна даа гэж Амалия ярив. 

	Түүнийг дөнгөж тайлбарлаж дуусав уу үгүй юу л ламбугайтан үүдэн дээр үзэгдлээ. Тэр бас л бүдүүн, гэхдээ биеэр бага, царай цонхигор, бүх сул биетэй хүмүүстэй адил байжээ: Баясгах амьдрал хүнд нүсэр славян хүмүүст тохирдоггүй, ламтны тарган бие эмгэг өвчтэй байсан нь мэдээж. Ламбугай баронжин, айлчин бүсгүй хоёртой хүндэтгэлтэйеэ мэхийн ёсолж мэндлээд, нэг юм аяархан зарцад хэлснээ бароны гардаг тэр хаалгаар гарч одов. Тэрхэн даруй өвгөн Ганс, нөгөө Консуэлийн бие биеэс нь ялгаж танихын аргагүй байсан бүх юмаар ив ижилхэн, чийрэг, зузаан биет зарц нарынхаа нэгэнтэй цуг явж зочдын өрөөнд оров. Консуэло юм идэж байгаа дүр үзүүлж чадахгүй байсан тул эргэж, тэр хоёрын хойноос харцаараа үдэн хоцров. Гэтэл зарц нарыг хаалгандаа хүрэхээс өмнө босгон дээр түрүү түрүүчийнхээс ч хачин гайхалтай шинэ хүн гарч ирлээ. Энэ нь ер бусын сайхан боловч аймаар зэвхий царайтай, толгойноосоо хөлөө хүртэл тас хар хувцастай, өндөр чилгэр залуу эр байлаа. Суусрын үс хадсан ганган гоё хилэн нөмрөгийг мөр дээрээ алтан товчоор товчлон тогтоожээ. Давирхайн өнгөт урт хар үс нь угийн мяндас зөөлөн сахал битүү эмжсэн цагаан хацар дээрээс нь эмх замбараагүй унжжээ. Тэр бээр өөдөөс нь угтан завдсан зарц нарын зүг больцгоо гэсэн байртай захирангуй дохисонд тэд ч харцанд нь хадагдсан юм шиг таг чиг зогсоцгоочихлоо. Тэгээд ардаа яваа Христиан гүн рүү эргэж уянгалаг хоолойгоор нэг юм хэлээд орхиход нь ер бусын сайхан сэтгэл илэрлээ. 

	— Аав минь, би хэзээ ч ийм тайван байж үзсэнгүй билээ. Миний хувь заяанд нэг л агуу том юм тохиолджээ. Тэнгэрийн ивээл манай гэрт бууж ирсэн шиг байна гэж түүнийг хэлэхэд, 

	— Муу хүү минь, тэнгэр бурхан чамайг минь харах болтугай гэж өвгөн дуугараад залбирах гэж байгаа юм шигээр гараа үрчив. 

	Залуу хүн аавынхаа гарт доор гэгч мэхийн хүндэтгээд, нуруугаа цэхэлж, даруухан сайхан царайлсаар өрөөний дунд хүрч Амалия руу хальт инээмсэглэн сарвайсан гарт нь хурууныхаа үзүүрээр хүрэх төдий болж, Консуэлийг хэдхэн хоромд сүрхий ажиглан ширтэв. Консуэло өөрийн эрхгүй түүнийг хүндэтгэмээр санагдсанд мэхийн хүндэтгээд доошоо ширтлээ. Гэтэл залуу эр хариу мэхийсэнгүй харсаар л байв. 

	Энэ залуу хүүхэн, нөгөө хэний... гэж канонисса германаар хэлэн завдтал залуу хүн зангаж дуугүй болгосон нь: «Дуугүй бологтун. Миний бодолд битгий саад бологтун» гэсэн мэт байв. Тэгснээ гэнэт эргэж, гайхсан сонирхсон байдлын алийг ч үзүүлэлгүй том хаалгаар аажуухан гарч одов. 

	— Хонгор минь, та намайг уучлах байх гэж би найдаж байна гэж канонисса, Консуэлод хандтал Амалия:

	— Уучлаарай, авга эгчээ, би таны үг дундуур орох нь байна, та германаар яриад байх юм, гэтэл синьора наад хэлийг тань мэдэхгүй шүү дээ гэж хэлэв. 

	— Эрхэм синьора, би багадаа хэдэн хэлээр ярьдаг байсан, зөндөө аялж явдаг байсан юм чинь дээ, герман хэлний хувьд гэвэл овоо мартаагүй болохоороо хүний ярьсныг тун сайн ойлгоно. Харин ярьж зүрхлэхгүй байна, тэгэхдээ хэдэн удаа хичээл заалгачих юм бол удахгүй ярьдаг болно гэж бат бодож байна гэж Консуэло италиар хариулбал, 

	— Яг л над шиг юм байна шүү дээ. Би синьорын ярихыг цөмийг ойлгож байна, тэгсэн хэр нь италиар ярьж чадахгүй л дээ. Энэ хүн миний ярихыг ойлгож байгаагаас хойш хүндэтгэн ёсолсны хариу ёслоогүй ач хүүгийн минь ёс мэддэггүйг уучлаарай гэх гэсэн юм. Энэ залуу хүн өнөөдөр бие нь тун муу, муужирснаасаа хойш их сул байгаагаас түүнийг анзаараагүй байх л даа... Тийм биз, дүү минь? гэж Венцеслава дахин германаар яриад ингэж худал юм хэлсэндээ зовж, Христиан гүнгийн харцнаас зөвтгөлийг эрэн ширтлээ. 

	— Хайртай эгч минь, та миний хүүг өмөөрөн зөвтгөдөг их сайхан ууч сэтгэлтэй юм аа. Синьора ердөө ч битгий гайхаасай нь билээ. Маргааш бид цөмийг нь ний нуугүй хэлж, Порпорын хуурай охин буюу асар удахгүй манай гэр бүлийн дотнын хүн болно гэж найдаж байгаа хүнтэй бид нуух хаахгүй ярихад болно гэж өвгөн хариуллаа. 

	Энэ нь бүх хүн тарж өөр өөрийнхөө өрөөнд ороод, шилтгээнд тун ч үлгэр жишээч эмх журам тогтсон учир залуу хүүхнүүд ширээний дэргэд удтал суух л юм бол ёстой оньсон хөдөлгүүр шиг болсон зарц нар тэднийг огтхон ч анхаарахгүйгээр сандлыг зөөн гаргаж, лааг нь унтраахаас буцахгүй байлаа. Консуэло суух өрөөндөө орохын хүслэн болж, Амалия өөрийн өрөөний дэргэд засуулсан тохилог сайхан өрөөнд хүргэж өглөө. 

	Канониссыг элэгсэг эзэгтэйн үүргээ биелүүлээд тасалгаанаас гарсан хойно Амалия:

	— Тантай ганц хоёр цаг дэмий яримаар бодогдоод байх юм. Таныг манайхны хачин байдалтай нүүр тулгарахаас урьтаж энд юу юу болдгийг танд танилцуулах юм сан гэхээс байж ядаад байна. Гэтэл та ихэд ядраад, хамгаас ихээр амрахыг хүсэж байгаа байх аа даа гэвэл, 

	— Тэр зүгээр ээ, синьора. Миний хамаг бие агсагадсан ч сэтгэл их хөдөлж байгаа болохоор шөнөжин нүд анихгүй байх юм биш байгаа гэж айж байна. Иймээс та надтай хэчнээн л бол хэчнээн ярьж болно, харин тэгэхдээ германаар л ярина шүү. Ингэвэл надад ашигтай болно, ер гүн, ялангуяа канонисса италиар ярихдаа тийм сайнгүй юм байна гэж Консуэлийн хэлэхэд Амалия:

	— Тэгвэл ингэж тогтъё, та одоохон орондоо орж хэвт, би энэ завсар явж гэрийн халаадаа өмсөөд, шивэгчнээ явуулъя. Тэгээд эргэж ирээд дэргэд чинь сууж таныг унтах болтол германаар ярилцъя. Болох уу? гэхэд, 

	— Бололгүй яах вэ гэж шинэ багш хэллээ. 

	— Тэгэхлээр байна шүү, хайрт минь... гэж Амалия ярья гэсэн зүйлдээ ороход бэлэн болж эхлээд 

	— Гэтэл би таны нэрийг одоо болтол мэдэхгүй байж байна шүү дээ гэж хэлснээ инээмсэглэн 

	— Та бид элдэв ёс горим, нэр цолоо хойш нь тавих цаг болсон байх аа, та намайг зүгээр л Амалия гээсэй гэж хүсэж байна. Би таныг хэн гэж нэрлэх вэ... гэхэд нь Консуэло:

	— Би гадаад нэртэй, хэлэхэд их хэцүү. Миний сайн багш Порпора намайг нааш нь явуулахдаа өөрийн нь нэрээр нэрлэж явахыг тушаасан юм. Тэгээд би үүнээс хойш агуу их дуучин Убертийн хамт энэ нэрээр нэрлүүлэх хувьтай болжээ. Түүнийг Порпорино, намайг Порпорина гэдэг. Гэвч дэндүү урт учраас, та зүгээр л Нина гэхэд болно гэж Консуэло хэлэв. 

	— Их догь! Нина гэе! За одоо би танд зэгсэн урт түүх ярих хэрэгтэй байна, намайг ингэж өнө хол өнгөрсөн зүйлд гүнзгийрэн орохгүй бол та манай гэрт болж байгаа зүйлийг хэзээ ч ойлгохгүй болно гэсэн үг гэж Амалийн ярихад, 

	— Би анхааран сонсоход бэв бэлхэн байна гэж одоо Порпорина нэртэй болсон Консуэло хэлэв. 

	— Хонгор Нина, та Чехийн талаар нэлээн юм мэддэг юм аа даа?

	— Үгүй шүү! Намайг ямар ч боловсролгүй хүн гэж багш минь та нарт бичсэн байх ёстой. Би ердөө ганцхан хөгжмийн түүхийг л жаахан мэддэг хүн. Чехийн түүхийн хувьд гэвэл дэлхийн бусад бүх орны адил миний бага мэддэг зүйл. 

	Ийм тохиолдолд би таны мэдвэл зохих зүйлийг танд ойлгогдохоор товчхон танилцуулъя. Та одоо дунд нь ороод байгаа дарлагдаж нухлагдсан ард түмэн гурван зуу гаруй жилийн өмнө эрэлхэг зоригтой, хэнд ч дийлддэггүй баатарлаг агуу их ард түмэн байсан. Тэгэхдээ тэр үед манайхныг гадаадынхан захирч байсан учраас албаар шүтүүлсэн шашин манайханд ойлгомжгүй байжээ. Тоо томшгүй олон гэлэн тэднийг нухчин дарж, завхай зайдан харгис хатуу ван сайн сайхан бүхнийг нь доромжлон гутааж, сэтгэл оюуныг нь уландаа гишгэж байлаа. Гэхдээ нуугдмал уур хилэн, сэтгэлийн гүнээс үзэн ядах үзэл улам улам өсөн нэмэгдэж, аадар бороо болтол хуримтлагдсаар байжээ. Харийн захирагчид үлдэн хөөгдөж, шашныг шинэчлэн өөрчилж, сүм хийд тонуулж сүйтгүүлээд, архичин Венцеслав ширээнээсээ түлхүүлэн гянданд хоригджээ. Католик ёсны нууцыг судалж, олонд илчлэхийг эрмэлзсэн чехийн хоёр эрэлхэг эрдэмтэн Ян Гус, Прагын Иероним нарыг цаазаар аваачсан нь бослого гаргах дохио болжээ. Энэ хоёр хүнийг хийдийн дуганд дуудаж, аюулгүй байдал, эрх чөлөөг нь бүрэн хангана гэж амласан хэр нь баривчлан буруутгаж, түүдэг галд шатаажээ. Ийм муухай урвасан явдал ард түмний яс махны дургүйцлийг хүргэснээс Чех ба Германы ихээхэн хэсэгт дорхноо дайн дэгдэж, олон жил үргэлжилжээ. Энэ цуст дайн Гусийн дайн гэж нэршжээ. Хоёр тал хоёулаа тоогүй олон, учир дүрсгүй ялт хэргийг үйлдсэн байна. Тэр үед аль ч газарт хатуу харгис, хайр найргүй ёс байсан бөгөөд улс төрийн хагарал, шашинд сохроор шүтэх явдал тэднийг улам ч ширүүн болгосон байна. Европын хувьд Чех нь аюул аймшгийн орон болжээ. Та нэгэнт, энэ зэрлэг орныг харж сэтгэлээр унасан болохоор би энд болсон аюултай явдлуудыг хэлж таныг зовоохоо больё. Нэг талаас тоо томшгүй аллага хядлага, гал түймэр, өвчин тахал, хүнийг амьдаар нь шатаах түүдэг, эвдэж гутаалгасан сүм дуган, буцлам давирхайд хаяулсан лам гэлэн. Нөгөө талаас эвдэрхий нураг болсон хот, хоосолж цөлмөсөн нутаг, урвах, зэрлэг авирлах, уурхайн нүхэнд хаягдсан мянга мянган гусийнхэн, амсарт тултал хүүр дүүргэсэн бүхэл бүтэн гуу жалга, хүний өөрийн яс бүрхсэн газар. Улангасан догширсон гусийнхнийг удтал дийлж чадсангүй. Бид одоо хэр нь тэдний нэрийг дурсахдаа айн хирдхийж байна. Тэгэхийн хамт тэдний эх оронч үзэл, хөдөлбөргүй бат итгэл, гайхамшигт гавьяа сэтгэлийн гүнд өөрийн эрхгүй бахархан шагших бодлыг төрүүлж, миний мэт залуу хүн заримдаа оргилсон сэтгэлээ нуун дарж байхад хэцүү болдог юм. 

	— Нуух хэрэг юу байсан юм бэ? гэж Консуэло гэнэхэн асуувал, 

	— Яагаад гэвэл Чех удаан хугацаанд туйлбартай тэмцэл явуулаад дахин боолчлолын талхинд орсноос тэр, хайрт Нина минь, Чех улс байхгүй болсноос тэр... Эзлэн захирагчид манай оронд шашин шүтэхийг чөлөөтэй байлгах нь улс төрийн эрх чөлөөтэй байлгана гэсэн үг гэж үзжээ. Чухам ийм дээрээс аль алийг нь хавчин хяхсан юм гэв. 

	— Би юутай балар харанхуй вэ! Ийм юмыг хэзээ ч дуулж явсангүй, тэр бүү хэл хүн ийм муухай зан гаргадаг юм гэж сэжиглэсэнгүй гэж Консуэло дуун алдав. Амалия цааш ярьсан нь:

	— Ян Гусээс хойш зуун жил болоход шинэ эрдэмтэн, шинээр улайран хөөцөлдөгч, Мартин Лютер гэдэг нэртэй хөөрхий гэлэн дахиад л ард түмний үндэсний бахархлыг сэргээж, Германаас тусгаар бүх муж болон Чехэд харийн дарлалыг үзэн ядах хэрэгтэй гэж ойлгуулан, ард олныг папын эсрэг босгожээ. Хамгийн хүчирхэг вангууд католик хэвээр үлдсэн нь энэ шашинд дуртайдаа бус хязгааргүй эрх мэдэлтэй байх шуналтайгаасаа болжээ. Австри улс биднийг дарах гэж бидэнтэй нийлээд, Гучин жилийн гэж нэрлэгдсэн шинэ дайн манай үндэстнийг бут цохин устгажээ. Энэ дайныг эхлэхээс нь аваад Чех орон хүч илүү дайсны олз болсон байна. Австри улс ялагдсан улсад ханддаг ёсоор бидэнд хандаж, манай сүсэг бишрэл, манай эрх чөлөө, манай хэл, тэр ч байтугай манай нэр усыг салган үгүй хийжээ. Бидний эцэг өвгөд эрэлхгээр эсэргүүцсэн боловч эзэн хааны дарлал биднийг улам улам нухчин даржээ. Ингээд аллага хядлага, дайн тулаан, эрүү шүүлтэд тамир барагдан тарж бутарсан тайж нар маань эсвэл эх орноосоо зугтан гарах, эсвэл угийн гарал үүслээ орхиж үндэс угсаагаа өөрчлөх, сүсэг бишрэлээ больж нэр овгоо герман нэр овгоор (үүнийг та тогтоогоорой) солих болсноос хойш зуун хорин жил болжээ. Манайхны ном судрыг шатааж, сургууль соёлыг эвдэн, нэг үгээр хэлбэл биднийг австри болгон хувиргасан байна. Бид одоо зөвхөн эзэн хаант улсын нэг муж төдий байна. Славян газар нутагт герман үг яриа сонсогдож байгаа нь бүхнийг хэлээд өгч байна шүү дээ. 

	— Та одоо ч гэсэн тэр боолчлолд шаналж, хэлэхээс ичиж байх шив дээ? Үүнийг чинь би ойлгоод, Австрийг хамаг сэтгэлээсээ үзэн ядаж эхэллээ. 

	— Чимээгүй! Чимээгүй! гэж залуу баронжин дуу алдаад, — Ийм үгийг Чехийн бурангуй газар хэлэх осолтой шүү. Хайрт Нина минь, таны сая хэлсэн зүйлийг хэлчих зоригтой, үл буцах хүн энэ шилтгээнд нэг л бий! Тэр хүн бол саяын миний үеэл Альберт байгаа юм гэж хэлэв. 

	— Гунигтай царайтай байдаг нь тийм учиртай байх нь байна шүү! Би түүнийг хармагцаа л өөрийн эрхгүй хүндэтгэмээр санагдсан гэж Консуэлийн ярихад, 

	— Ай, гэгээн Маркийн сайхан арслан! Та бүх юмыг, хэтэрхий үнэнээр нь авч үзэх юм аа. Хэд хоноод миний үеэл танд хүндэтгэл төрүүлэхээсээ зовлон учруулах вий гэж бодохоос айх юм гэж Амалия, найзын нь цонхигор царай гэнэт баярлан золбоожихыг ажаад сандран хэлэв. 

	— Нэг юм нөгөө юмандаа саад болох ёсгүй. Гэвч эрхэм баронжин та үүгээрээ юу хэлэх гэв ээ? Тайлбарлаад өг дөө гэж Консуэлийн татгалзахад Амалия:

	— Ингээд та миний ярихыг сайн анхаарч бай. Манайх католик шашныг ягширтал шүтдэг, сүм хийд, эзэнт улсдаа үнэнч айл. Бид цөм саксон овогтой, манай саксон талын өвөг дээдэс хэзээд нэг шашныг хатуу барьдаг байсан. Хэзээ нэгэн цагт гай болж миний авга эгчтэнд өөрсдийнхөө өвөг дээдэс болох герман хүн, баронуудын хамаг гавьяаг танд танилцуулъя гэдэг санаа төрөх юм бол манайхны сүлдэн дээр буруу номтны өчүүхэн ч толбо үгүй юм байна гэдэгт таныг итгүүлж чадах болно. Тэр байтугай Саксоныг протестан шашинтай байсан үед Рудольштадтынхан ромын сүм дуганыг орхисноос протестан сонсогчдоосоо салахыг эрхэмд үзсэн юм. Харин авга эгч маань өвөг дээдсийнхээ энэ гавьяаг Альберт гүнгийн дэргэд хэзээ ч хэлж зүрхлэхгүй. Тэгвэл та Альбертын амнаас хүний чихэнд урьд хожид дуулдаж сонсогдоогүй хамгийн хачин гайхмаар юм гарахыг сонсох болно гэж ярихад, 

	— Та санасанд минь хангалттай хариу өгөлгүй миний сониуч занг улам дэврээгээд байх юм. Одоохондоо миний ойлгосон юм гэвэл би Альберт гүн та хоёрын хуучин Чехдээ талтай байдгийг танай сайхан төрөл төрөгсдийн өмнө илэрхий ярьж болохгүй юм байна гэдэг л байна. Хонгор баронжин та миний болгоомжтойд найдаж болно. Тэгэх тусмаа би католик шашинтай оронд төрсөн хүн, танай гэр бүлийн адилаар өөрийн шашныг хүндэтгэдэг минь хэрэгтэй гэсэн үед намайг дуугүй байлгаж чадна шүү дээ гэж Консуэло ярив. 

	Тийм ээ, тэгвэл их зөв болно, яагаад гэвэл бид танд миний төрөл төрөгсөд энэ асуултад маш өөнтөгч эмзэг гэдгийг дахин салуулъя. Миний хувьд гэвэл, хайрт Нина минь, би тун хүний амаар хүн шүү. Би католик ч биш, протестан ч биш. Гэлэнмаа нарын дунд хүмүүжсэн, үнэнийг хэлэхэд тэдний сургаал залбирал намайг их шиг залхаасан даа. Энд ч гэсэн тэр уйтгар надаас салахгүй байна. Авга эгч Венцеслава минь бүхэл бүтэн сүм хийдийн дайтай сүсэгтэй чигээрээ зүтгэдэг хүн байгаа юм. Гэтэл би орчин үеийн үр төл яах аргагүй мөний хувьд эсрэг тэсрэгийн үзлээс болоод түүнийг гунигтайн хувьд дээргүй лютерийн номлолд автагдахгүй байх. Гусийнхэн гэдэг даанч эртний явдал учраас би грек, ромынхны гавьяанаас илүүгээр сонирхдоггүй. Миний туйлын хүслэн бол франц үзэл мөн. Миний бодоход хонгор сайхан, хөгжөөнтэй, наргиантай Францад цэцэглэж байгаа оюун сэтгэлгээ, гүн ухаан, соёл иргэншлээс дээш гарах юм үгүй мэт санагддаг. Би цаг үргэлж түүний ном зохиолыг нууцаар амтархан уншдаг. Тэгэхийн цагт яг л зүүдэн дунд шигээр, энэ гяндангийн шагайвчаар, үнэхээр, алсад жаргал, эрх чөлөө, сайн сайхан байгааг хардаг юм. 

	— Та миний гайхах сэтгэлийг улам улам их болгож байна. Сав саяхан эртний чехүүдийн алдар гавьяаг ярьж байхдаа тэдний баатарлалд өөрөө ч зоригжсон юм шиг байсан. Би таныг эх оронч чех хүүхэн, бүр жаахан буруу үзэлтэн ч юм уу гэж бодсон гэж Консуэло үнэн санаснаа хэлбэл Амалия инээн байж, 

	— Би буруу үзэлтнээс ч илүү, чех хүүхнээс ч илүү, жаахан шүтлэг муутай, улаан галзуу босогч хүн байхгүй юу. Би шашин бурхны ч байг, эгэл жирийн ч байг, аливаа дарлалыг үзэж чаддаггүй. Тиймээс хамгийн чанд, хамгийн дээрэнгүй эзэн Австрийн эсрэг битүүхэндээ тэрсэлж байдаг юм гэвэл, 

	— Тэгвэл Альберт гүн бас л тань шиг шүтлэггүй юу? Бас л ийм франц үзэлтэй юу? Тийм бол та хоёр бие биеийнхээ санааг төгс ойлгодог байж таарна гэлээ. 

	— Харин ч үгүй, бид хоёр бие биеэ огт ойлгодоггүй, за одоо, заавал хэлэх ёстой байсан оршил үгийнхээ дараа, түүний тухайд ярих гэсэн юманд оръё. 

	— Манай авга ах Христианы түрүүчийн эхнэрээс хүүхэд гараагүй. Дөчтэйдөө хоёр дахь удаагаа гэрлэсэн. Хоёр дахь авгайгаас нь таван хүү гарсан боловч цөм эхтэйгээ адилхан нэг үе дамжсан өвчнөөс болж нас барцгаасан юм. Тэр нь урт удаан тарчилж тарчилж тархины солио болж төгсдөг өвчин байжээ. Энэ хоёр дахь авгай нь цэвэр цусны чех, сайхан ч, ухаантай хүн байсан гэдэг. Би түүнийг мэдэхгүй л дээ. Зочдын том өрөөнд улаан ягаан цув эрдэнийн чулуугаар чимсэн корсажтай зураг нь байгааг та харах байх. Альберт түүнтэйгээ жигтэйхэн адил. Хамгийн сүүлд, зургаа дахь дээр гарсан отгон нь юм шүү дээ. Нэлээн ороосон ч гэсэн энэ ганцаараа гуч хүрээд байгаа юм. Харахад эрүүл чийрэг юм шиг атлаа их ч мууг үзсэн болохоор одоо хэр нь тархины хачин өвчний ужиг шинж байгаа тул амь насных нь төлөө санаа зовцгоодог юм. Энүүхэндээ гэхэд ээжийнхээ ч хэтэрч чадаагүй энэ мөчлөгтэй насыг нэг их хол өнгөрчихсөн гэж би бодохгүй байна. Хэдийгээр Альберт настай болсон эцгийн хүүхэд боловч бие хаа сайтай, харин өөрийн нь хэлдгээр сэтгэл нь өвчтэй, өвчин нь улам газар авч байгаа юм. Бүр балчир байхаасаа нэг л хачин, ёрлож зөгнөсөн юм боддог болсон хүүхэд. Дөрөвтэй байхдаа орныхоо дэргэд ээжийгээ байж байгаагаар байн байн дардаг байж. Ээж нь нас барсан, хэрхэн түүнийг хөдөөлүүлснийг өөрөө мэддэг байсан хэр нь тэр шүү дээ. Ээжтэйгээ ярих гэж шөнөөр сэрдэг байж. Энэ нь авга эгч Венцеславыг учиргүй айлгаж, өөрийнхөө өрөөнд хүүгийн орны дэргэд хэд хэдэн шивэгчнийг суулгадаг байжээ. Ламбугай хүүгийн тэгж хардгийг болиулах гэж хэчнээн рашаан усаа зарж, хүүг тайвшруулах гэж хэчнээн өргөл мөргөл болсон гэх вэ? Гэвч ямар ч тус болсонгүй. Хүү тэгж юм хардгийгаа удтал хэлэхгүй явж явж нэг удаа өрлөг эхдээ үнэнээ хэлж, би одоо ч гэсэн сайхан ээжийгээ хардаг, тэгэвч эрхэм ламбугайтай дахиад л өрөөнд минь орж ирээд ээжийн ирэхэд саад хийх гэж өнөөх элдэв муухай үгээ хэлж эхлэх болов уу гэж айгаад хэнд ч хэлдэггүй юм гэжээ. 

	Инээж хөгждөггүй, дуугүй хүүхэд байжээ. Түүнийг баясуулах санаатай тоглоом моглоом өгч, аль болохоор хөхиүлэх гэж оролдовч улам уйтгар гунигтай болгодог байж. Тэгж тэгж эцэстээ, юм боддог авьяасад нь саад болохоо болихоор шийджээ. Үнэхээр ч дуртай юмаа хийх бололцоотой болмогцоо нэлээд сэргэж ирсэн байна. Харин намуухан үлбэгэр байдал нь нэг л хачин цочмог болж, үе үе уйдаж гуньдаг болжээ. Тэр уйтгарын нь учир шалтгааныг тааварлаж болиулах ямар ч арга байсангүй. Жишээлбэл, гуйлгачин түүлгэчнийг хармагцаа нүдээрээ нулимс гүйлгэнүүлэн, багын зангаар хадгалж хураасан хамаг юмаа өгчхөөд, түүнээс ихийг өгөх аргагүйдээ гутардаг байж. Хэрэв түүний нүдэн дээр хүүхдийг зодох юм уу тариачин хүнд бүдүүлгээр хандах юм бол ихэд дургүйцэн хилэгнэж, эсвэл муужран унаж, эсвэл хэдэн цагаар таталдан хэвтдэг байжээ. Энэ бүгд цөм түүний сайхан санаа, туйлын нинжин сэтгэлтэйг гэрчилж байв. Түүгээр ч үл барам хамгийн сайхан чанар ч туйлдаа хүрээд ирвэл хачин юм болж, бараг л дутагдал болдог байна. Бяцхан Альбертын оюун ухаан, дотоод сэтгэл, ургуулан бодохтойгоо зэрэгцэж хөгжсөнгүй. Түүх судлахад сонирховч түүнээс шинэ эрдэм олж авсангүй. Хүмүүсийн үйлдсэн гэмт хэрэг, шударга бус явдлыг сонсохдоо заавал нэг л хачин гэнэхнээр догдолж, Христа бурхны шаналсныг сонсоод жадаа ёрдгонуулан байж: «Би тэнд цэрэгтэйгээ байсан бол тийм явдал гаргуулахгүй байсан. Би тэр муусайн еврейчүүдийг мянган хэсэг цавчих байсан!» гэж хэлсэн балар эртний ванг санагдуулдаг байжээ. 

	Альберт, хүмүүс урьд ямар байсан, одоо ямар байгааг зөвшөөрөхийг хэрхэвч хүссэнгүй. Бүх хүн над шиг ийм сайн санаатай, уян сэтгэлтэй биш байна гэж бурхныг зэмлэдэг байлаа. Ингэж уян зөөлөн сэтгэлтэйнхээ ачаар өөрөө ч мэдэлгүйгээр шашингүй, зожиг болчихжээ. Альберт өөрийнхөө чадахгүй юмыг ойлгох аргагүй байсан тул арван найман настайдаа яг л балчир хүүхэд шиг хүн амьтантай нийцэж, өөртөө оногдох үүргийг олны дунд биелүүлж чадахгүй байжээ. Түүний дэргэд хэн нэгэн хүн энэ дэлхийд элбэг байдаг, түүнгүйгээр энэ дэлхий маань оршин тогтнож чадах ч үгүй хар амиа хичээсэн аль нэг бодлыг хэлчихвэл Альберт тэр хүн хэн байсан ч хамаагүй, гэрийнхэн нь түүнд яаж ханддагийг ч харгалзалгүй шуудхан тэр хүнээс холдож, түүн лүгээ зүгээр нэг учиртай байлгах ч аргагүй байдаг байжээ. Тэр нь хар бор ардаас гаралтай, хувь заяа байтугай эхээс төрөхийн дутуу дунд хүмүүсээр өөрийгөө хүрээлүүлдэг байж. Бага хүүхэд байхдаа гагцхүү ядуу айлын хүүхэд, ялангуяа бусад хүүхэд тоглоход уйтгартай, дургүй хүрэм эрэмдэг зэрэмдэг юм уу тэнэг мангуу хүүхдүүдтэй нийлдэг байжээ. Тийм чанараа одоо болтол хаяагүй яваа юм. Та тун удахгүй үүнд үнэмших болно. 

	Ийм ийм хачин зантай ч гэсэн яриангүй ухаантай, маш их ойтой, урлагт авьяастай байж, хайрлаж тэтгэж өсгөсөн эцэг, авга эгч хоёр нь олны дунд явахдаа чих халууцдаггүй байжээ. Түүнийг гэнэхэн зан гаргахад хөдөө суудаг болохоороо ийм байгаа юм гэх юм уу хэтрээд ирэх юм бол нь ямар нэгэн шалтаг заагаад, түүнд гомдчихож магадгүй хүмүүсээс нь холдуулахыг хичээдэг байсан байна. Гэвч төчнөөн их сайн тал, авьяас билигтэй хэр нь энэхүү бие даасан, олон юмыг тоодоггүй хүн маань улам улмаар дээд зиндааныхны зан заншил, тогтсон ёсноос холдон тасарч байгааг гүн, канонисса хоёр мэдээд ихэд айжээ. 

	— Гэтэл би одоо болтол таны саяын хэлдэг ухаангүй явдлыг ердөө ч олж хараагүй шүү дээ гэж Консуэло яриаг нь таслахад, 

	— Тэр яагаад вэ гэвэл та өөрөө даанч цэвэр ариун санаатайгаас болж байх шиг байна. За, би дэмий их чалчиж таныг ядраачихсан байж магадгүй, та унтах гээд үзэх үү? гэж Амалия асуув. 

	— Ер үгүй, эрхэм баронжин, цааш ярь гэж гуйя хэмээн Консуэло хариуллаа. 

	Тийнхүү Амалия цааш нь ярилаа. 


XXVI

	 

	— Хонгор Нина та, хөөрхий муу үеэлийн минь хөдлөх хийх, зан аашнаас ямар ч хачин юмыг олж үзсэнгүй гэж ярьж байна. Манай авга ах, авга эгч хоёр яриан байхгүй энэ дэлхийн хамгийн шилдэг христос шашинтан, хамгийн сайн хөгшчүүл мөн. Энэ сайн хүмүүс үргэлжид ер бус өглөгчөөр хишиг өглөг өгөхдөө өчүүхэн ч гар татдаггүй, хувиа боддоггүй байсан. Чингээд миний үеэл бидний амьдрал евангели сударт заасантай харшилж байна гэж үзжээ. Тэр үзэхдээ бид нар анхны христос шашинтны жишээгээр бүх юмаа зарж, олсон мөнгөө юмгүй улсад өгчхөөд, өөрсдөө гуйлгачин болохыг хүсдэг юм шүү дээ. Авга ах, авга эгч хоёрыг хүндэтгэж хайрладгийн хувьд ил хэлдэггүй ч гэсэн үзэл бодлоо нуудаггүй, баячууд баян тарган, жаргаж цэнгэж байхад зол хувьгүй хүмүүс хэзээ мөнхөд үхэн хатан хөдөлмөрлөж, байнга зовж шаналж байна гэж гунигласаар байдаг байлаа. Альберт байдаг мөнгөө дор нь нь гуйлгачинд өгчихдөг, түүнийгээ далайд дусал гэгч л юм шүү дээ гэж үзээд бүр их мөнгө нэхдэг, хурууныхаа завсраар ус гоожуулахын адил мөнгөө үрчихдэг болохоор нь өгөхгүй байж ч зүрхэлдэггүй байцгааж дээ. Тэгж мөнгөө тараасаар байгаад манай тойрогт нэг ч ядуу хүн үлдээгүйг үзэх болно! Гэхдээ түүнээс болоод бидэнд амар болсон юм алга. Ядуучуудын сэтгэл ханахын хэмжээгээр гуйх шаардах нь улам их болдог юм байна. Урьд өмнө номхон хүлцэнгүй байсан сайн тариачид маань одоо залуу эзний өглөг, сайхан үг ярианаас болоод тун ч их сүүлээ сөхдөг болсон доо. Бидний дээр эзэн хааны эрх засаг байж нэгэнтээгүүр биднийгээ барьж, нөгөөтээгүүр харж хамгаалж байдаггүй сэн бол манай эдлэн, манай шилтгээн хөрш тойргуудын бүлэг хулгай тариачдад лав хорин удаа тонуулж сүйтгүүлсэн байх байсан гэж би боддог. Тэд дайны хар балгаар өлсөж байснаа Альбертын цаг үргэлж санаа зовон шаналж байдгийн ачаар (түүний сайхан сэтгэлтэйг эргэн тойрны гучин мод газар ч мэддэг болжээ) ялангуяа эзэн хаан Карлын өв уламжлалтай холбогдсон явдал гарсан цагаас хойш бидний хүзүү дээр сууж эхэлсэн шүү. 

	Заримдаа Христиан гүн хүүдээ ухаан заах санаатай, хамаг юмаа нэг өдөр өгчихнө гэдэг чинь маргааш өгөх юмгүй болно гэсэн үг шүү дээ гэж хэлээд үзвэл, 

	«Хайрт аав минь дээ, бид бүгдийг үеэ өнгөртөл суух орон гэр бидэнд байгаа биз дээ. Уранхай навсархай хувцастай бүхэл бүтэн айлыг хувцаслачихмаар хувцас хунар бидний хэнээс маань ч илүү гарахгүй юм гэж үү? Энэ бүх гачигдал дутагдал, ядрал зүдрэлд туйлдсан зол хувьгүй гуйлгачныг хооллуулж тэтгэхэд хангалттай хүрэлцмээр хэмжээний янз бүрийн амттан, сайхан унгар дарс ширээн дээр маань өрөөтэй байгааг би өдөр болгон харж л байна шүү дээ. Өөрсдөө өчнөөн их илүүдэлтэй байж байж бусдад гар тэнийхгүй байж яаж болох юм бэ? Өөр бусдад байхгүй байхад байвал зохих юмаа ч хэрэглэж байх эрх бидэнд байна уу даа? Христа бурхны гэрээслэл одоо ондоо болоогүй юм байгаа биз дээ?» гэж хариулдаг байжээ. 

	Энэ залуу хүнийг шашин бурхны нарийн чанд, өндөр зарчмаар өөрсдөө хүмүүжүүлсэн гүн ч тэр, канонисса ч тэр тэр сайхан үгэнд нь ямар хариу өгдөг байв аа? Тэдний сургаж хүмүүжүүлсэн хүн нь тэр бүхнийг цөмийг нь ширхэгчлэн ойлгодог, (миний бодоход аливаа нийгмийн байгуулал суурилж байдаг) цаг үеийн шаардлагын дагуух ямар нэгэн эвлэрэнгүй байдлыг хүсдэггүйг нь үзээд ихэд дургүйцдэг байжээ. 

	Улс төрийн бодлогын тухайд бол түүнээс ч дор юм болдог байжээ. Сая сая хүнийг махан овоо болгохоор явуулж, өөрийн хар амь, алдар нэрийн төлөө бүхэл бүтэн асар том улс орныг хоосруулах эрхийг хаад эздэд олгодог хүн төрөлхтний аливаа жам ёсыг зэрлэг муухай гэж Альберт үзнэ. Ийм улс төрийн бодлогыг тэвчиж чаддаггүй нь улам аймшигтай болоод ирмэгц төрөл төрөгсөд нь Вена юм уу Прага, ер нь аливаа том хот суурин руу авч явахаас зүрх алдаж, үүний маань хэт итгэсэн үг нь бидэнд гай болуузай гэж айдаг байжээ. Альбертын шашин бурхны талын үзэл нь тэднийг түүнээс ч доргүйгээр зовоожээ. Ер нь шашин бурхны талаар ийм оргилуун галтай дөлтэйг үзсэн хүн түүдэг галд шатаалгах юм уу дүүжлүүлбэл зохих буруу номтон юм байна гэж бодох бүрэн үндэс байлаа. Альберт папыг болон ард түмний амар тайван, сайн сайхны төлөө гэдэг нэрээр вангуудтай сүлбэлддэг Христийн апостол лам нарыг үзэж чаддаггүй байж. Тэр нь епископуудын баян тансаг, лам нарын хар хүн шиг аашлах ёс, аливаа шашны төлөөлөгчдийн их зантайг байх ёсгүй зүйл гэж үздэг байжээ. Өнө холын цагт Ян Гус, Мартин Лютер нарын сургаалдаа өгүүлсэн зүйлийг хөөрхий ламбугайд хэдэн цагаар тайлбарладаг байж. Бас сүмийн хонхны байшингийн нүцгэн шалан дээр хэдэн цагаар тэрийн хэвтэж, сайхан оргилуун бодолд автагдан шашин бурхны ёсыг янз янзаар гүнзгийрүүлэн бясалгадаг байлаа. Тэр нь мацаг барих ёсыг ягштал сахиж, сүм хийдийн ч шаардлагаас илүү нарийн чандаар тэвчин сахидаг байж. Тэр ч байтугай даяанчийн хялгасан хувцас өмсдөг гэж ярилцан, тэгж оргилуун дэврүүн бодоход нь бага бус нэмэр болдог тэр зовлонтой байдлаас нь салгах гэж эцгийнх нь хамаг эрх мэдэл, авга эгчийн хамаг уян зөөлөн ааш шаардагдсан гэлцдэг юм. 

	Сайхан санаатай, ухаалаг төрөл төрөгсөд нь хүү маань хамаг хөрөнгөө хэдхэн жилийн дотор үрчхэж болно, бас тэр дээрээ католик сүм засгийн газрын эсрэг үзэлтэй болохоороо гянданд ч орж болох нь байна гэж үзээд орон хэсүүлэн аянчлуулахаар шийджээ. Тэд хүү маань янз бүрийн хүмүүстэй уулзаж учирч, янз бүрийн орноор явж бүх соёлт ертөнцөд бараг адилхан байдаг төрийн гол хуулиудтай танилцаад ирмэгцээ хүмүүст дасаж, хүнтэй адилхан явдаг болох байх гэж найджээ. Тэгээд энэ хэргийг гэрийн багш, зальтай иезуит, лам бус, маш ухаантай хүнд даалгажээ. Тэр хүн өөрийн гүйцэтгэх үүргийг ам ангаймагц л ойлгож, шууд хэлчхэж зүрхлэхгүй байсан зүйлийг би биелүүлнэ гэж дуртайяа зөвшөөрчээ. Ний нуугүй хэлэхэд түүний бууж өгдөггүй занг номхотгон аргалж, нийгмийн буулгад хөллөхөд хэрэгтэй хүн болгож, хар амиа хичээх, нэр төр хөөх, шашин, улс төрийн бодлого, зан суртахуунд хааш хэрэг тайван ханддагийн амтлаг, хорыг зохих хэмжээгээр дусал дуслаар цусанд нь юүлж өгөх гэсэн хэрэг шүү дээ. Хонгор Порпорина минь битгий ярвайгаарай! Миний хүндтэй авга ах энгийн сайхан хүн шүү. Тэр идэр залуугаасаа юмыг анх заалгасныхаа дагуу үзэж, насан туршдаа хуурмаг сүрхий зан, эсэн бусын хэл ам гаргалгүйгээр христос шашинтай хүний үүрэг, эрх мэдэл бүхий язгууртны үүрэг хоёрыг тэвчээр шашин хоёрыг эвлэрүүлэн чадаж явжээ. Манай нийгэмд, манай энэ эрин үед, бид бүхэн шиг сая хүн дунд Альберт шиг ганц хүн байх тул эрин үе, нийгэмтэйгээ хамт яваа хүн л цэцэн хүн гэсэн үг. Харин хоёр мянган жилийн өмнөх байдал руу эргэх гэсэн хүн тэнэгт тооцогдоно. Ийм хүн хэнийг ч сэнхрүүлэлгүй, зөвхөн өөртэйгөө ижил хүмүүсийн дургүйцлийг төрүүлнэ. 

	Альберт найман жил аянчилжээ. Итали, Франц, Англи, Прусс, Польш, Орос, бүр Турк оржээ. Буцахдаа Унгар, Өмнөд Герман, Баварыг дайрчээ. Энэ уг удаан аяны үед бүрэн төгс ухаалаг явж гэрийнхнийхээ өгсөн зэгсэн мөнгө санг хямгатай үрж, эелдэг сайхан үгтэй захидал ирүүлж, элдэв хангайн бодолд автагдалгүй ердөө л үзсэн харснаа бичжээ. Тийн өөрийн багш аббатад гомдох юм уу сэтгэл дундуур байх өчүүхэн ч шалтаг гаргасангүй. 

	Өнгөрөгч жилийн эхээр гэртээ буцаж ирсэн бөгөөд бүгдтэй үнсэлдэн уулзаж мэндэлмэгцээ л талийгаач ээжийнхээ өрөөнд ороод түгжиж хэдэн цаг болсон гэлцдэг. Тэгээд аймаар зэвхий царайлчихсан гарч ирээд ганцаараа ууланд явжээ. 

	Энэ үед аббат, залуу гүнгийн биеийн болоод зан суртахууны тухай нууж хаалгүй бүгдийг нь хэлж өг гэж шалсан Венцеслава авгай, ламбугай хоёртой илэн далангүй ярилцжээ. «Аялан явсан маань ингэж түүнийг гэнэт ондоо болгов уу, эсвэл би та нарын бага насных нь үеийн тухай ярьсны дагуу түүний талаар буруу төсөөлөлтэй байв уу, бүү мэд. Юутай ч гэсэн Альберт гүн цуг явсан анхны өдрөөс эхлээд л та нарын одоо харж байгаа шиг л бүрэг даруухан, тайван, тэвчээртэй, тэсвэртэй, ер бусын ухаалаг байсан. Энэ бүх хугацаанд нэг ч удаа өөр болоогүй, ямар нэгэн талаар би энэ хүнд гомдоллох юм бол би энэ дэлхийн хамгийн шударга бус хүн болно. Нөгөө миний хамгаас илүү айж байсан учир утгагүй үрлэг зарлага, түс тас авирлах, саваагүй дээгүүр загнах, бат итгэлтэй даяанч байдал ердөө ч надад мэдэгдсэнгүй. Та нараас надад итгэмжлэн өгсөн мөнгийг дур мэдэн зарах хандлагыг ганц ч удаа гаргасангүй. Ер нь сэтгэл дундуур байдлын өчүүхэн ч юм цухуйлгаагүй. Тэгэхдээ би түүний хүслийг үргэлж урьтаж мэдээд, гуйлгачин хүн сүйхэнд маань дөтөлж явааг хармагцаа түүнийг гар сарвайхаас нь өмнө өглөг өгөхийг яардаг байсан шүү. Тийм арга тун амжилттай болсныг хэлэх хэрэгтэй. Залуу гүн гуйланчлал, зовлонг бараг харалгүй явсан тул урьд өмнө нь санаа зовдог байсан зүйлээ бүрмөсөн бодохоо больсон юм шиг байсан. Хэн нэгнийг харах юм уу аль нэг ёс горимыг үгүйсгэх, ямар нэгэн тогтсон журмыг муу хэлэхийг нь ер сонссонгүй. Та нарыг тэгтлээ их айлгаж байсан оргилуун дэврүүн сүсэг нь дээгүүр зиндааны төв түвшин хүний үйлддэг тайван ёс журамд байраа тавьж өгсөн. Европын хамгийн гял цал орд харшаар орж, шилдэг тэргүүний хүмүүс дунд цагийг өнгөрүүлж байхдаа юунд ч сэтгэл татагдаагүй, юунд ч дургүй нь хүрээгүй. Явсан газар болгонд сайхан царай зүс, биеэ авч байх боловсон зан, аливаа манж үггүй ухаалаг ааш, ярих хөөрөх арга эв, овсгоо самбааг анхааран үздэг байсан. Залуу гүн яг л сайн хүмүүжлийг олсон бүсгүй хүн шиг ариун хоцорч, эвгүй өнгөтэй эмзэг зан ер гаргадаггүй байлаа. Театрт орж, музей дурсгалт зүйлс үзэж явахдаа урлагийн талаар, үгээ цэнэж, мэдлэгтэй ярьж байлаа. Нэг үгээр хэлбэл надад энэ талаар бүрэн ухаантай, даруу төлөв хүн юм байна гэдэг төсөөлөл бий болж, харин та нарыг сандаргадаг байсан гэдгийг ёстой огт ойлгохгүй юм. Хэрэв энэ хүнд ямар, нэг ер бусын юм байдаг юм аа гэхэд өдий дайны сайхан царайтай, нэртэй төртэй, баян тарган залуу хүнд байхыг үзээгүй тийм биеэ барьдаг, болгоомжтой, дор зүрхтэй, элдэв юм руу шимтэн тачааддаггүй зан нь байх» гэж тэр тэдэнд ярьжээ. 

	Ер нь энэ хариунд шинэ юм байсангүй. Тэр нь аббатаас төрөл төрөгсдөдөө байнга бичиж байсан захидлын л баталгаа болжээ. Гэвч тэд энэ хүн маань хэтрүүлэн ярьж байгаа юм биш биз гэж ярианы турш айж байснаа тэр аббат миний үеэл ах төдхөн төрөл төрөгсдийнхөө нүдэн дээр хачин ааш гаргаад хэлсэн зүйлийг минь ор мөргүй болгочих вий гэж айхгүй байгаа бололтой энэ хүү тань ёс суртахууны хувьд цоо шинэ хүн болсон шүү гэхэд нь сая тайвширцгаажээ. Тэд Аббатад бэлэг сэлэг барьж, баяр талархлаа илэрхийлээд Альбертыг зугаалгаас буцаж ирэхийг тачаадан хүлээцгээсэн байна. Тэгж удтал хүлээсний эцэст залуу гүн сая нэг оройн хоолонд ирсэн бөгөөд царай зэвхий цайж, бодлогоширсон байдлыг нь хараад цөм мэл гайхаж дээ. Анх уулзсан даруйд царай нь эевэргүү сайхнаар мишээж баясаж байсан бол одоо түүнээс ор мөр ч үлдээгүй байжээ. Хүн бүхэн гайхаж, аббатаас учрыг нь тайлбарлаж өгөхийг аяархан хүсэцгээж дээ. Аббат Альберт руу харснаа булан руу дуудсан төрөл төрөгсөд дээр нь ирээд: «Би үнэндээ гүнгийн царайнаас онцгой юм ер олж харахгүй байна. Найман жилийн турш миний харж дассан тэр л амгалан тайван байдал байна шүү дээ. Би дэргэд нь удаан явсан болохоор мэдэлгүй яах вэ» гэж гайхан хариулжээ. 

	Христиан гүн энэ хариуд бүрэн сэтгэл ханажээ. 

	«Альбертыг анх явах цагт хацар дээр нь идэр залуугийн улаан туяа цацарч, сэтгэлийн халуун нь нүдийг нь галтай цогтой, дууг нь золбоотой болгож байдаг сан. Сэтгэлдээ шатах нь мөн ч их байж дээ! Одоо бид түүнийг өмнөдийн наранд борлож, эцэж ядарсан бололтой жаахан турсан, биеэ олсон эр хүний ёсоор нэлээн төв намбатай болсныг харж байна. Эгч минь, одоо урьдынхаас хавьгүй дээр болсон байна гэж бодогдохгүй байна уу?» гэж тэр эгчдээ хэлжээ. 

	«Төв намбатай байдалд нь гуниг шингэсэн юм шиг байна. Би ийм сул үлбийсэн, ийм дуугүй хорин найман настай залуу хүнийг ер үзээгүй. Бидний асуусанд арай чарай л хариулж байна шүү дээ» гэж сайхан сэтгэлт авга эгч хариулжээ. 

	«Гүн ерөөсөө үг дуу цөөтэй хүн» гэж аббат татгалзжээ. 

	«Урьд нь ийм байгаагүй. Дуугүй, бодлогошрон хэдэн долоо хонодог ч гэсэн сэргэж хөгжин, хэдэн цагаар юм ярьдаг өдөр хоногууд ч байсан» гэж канонисса хэлжээ. 

	«Одоо та нарын ажиглаад байгаа тийм биеэ баринга байдлаа өөрчилж байхыг нь ер үзээгүй» гэж аббат эсэргүүцүүлэн хэлжээ. 

	«Хэтэрхий далан хэл дэлгэж байхдаа танд илүү таалагдаж, яриа хөөрөөгөөрөө таны айдсыг хүргэж байсан гэж үү дээ? Ай, энэ хүүхнүүд үү!» гэж Христиан гүн санаа зовнисон эгчээсээ асуужээ. 

	«Тийм ээ, тэгэхдээ тэр үед юутай ч байсан амьдарч байсан. Гэтэл одоо энэ дэлхийн юм бүхнийг хайхардаггүй нөгөө ертөнцөөс ирсэн хүн гэмээр сэтгэгдэл төрүүлж байна» гэж авга эгч хариулжээ. 

	«Залуу гүн ийм л зантай хүн шүү дээ. Бүрэг хүн болохоороо бодсон санаснаа хүнтэй хуваалцах дургүй, шулуухан хэлэхэд ямар ч гаднын сэтгэгдлийн нөлөөнд автагддаггүй хүн. Энэ бол тэвчээртэй, ухаалаг, юм боддог хүний шинж. Ийм л хувьтай төрсөн хүн. Түүнийг өдөх гэж оролдвол аливаа цог золбоонд харш, урьдаас бодоход аюултай түгшүүрийг сэтгэлд нь бий болгохоос хэтрэхгүй юм байна гэдэгт бат итгэсэн гэж аббат хэлжээ. 

	«Өө! Түүний жинхэнэ зан чанар нь тийм биш гэж би тангараглахад бэлхэн байна!» гэж канонисса дуу алджээ. 

	«Хатагтай канонисса, ийм ховорхон тохиох давуу талын эсрэг бодолтой байгаагаасаа татгалзах байлгүй дээ» гэж аббат хэлжээ. 

	«Үнэндээ эгчтэн минь, эрхэм аббат тун мэргэн бодож байна гэж би санана. Энэ хүн л бидний тэгтэл их эрмэлзсэн зүйлд өөрийнхөө чармайлт нөлөөгөөрөө хүрч чадаа биз дээ? Бидний тэгтэл их айж байсан золгүй явдлыг энэ хүн л зайлуулаа биз дээ? Альберт үрэн таран хийдэг, хэт дэврүүн, тэнэг зоригтой байсан шүү дээ! Тэгээд хүндэтгэл, итгэл, хайр мэтийг хүлээхүйц байвал зохих байрандаа ороод эргэж ирлээ шүү дээ!» гэж Христиан гүн хэлжээ. 

	«Тэгэхдээ хуучны судар шиг навсайчхаад, магадгүй бүр далдын хүсэлд нь таараагүй бүхнийг үзэж хардаггүй, харгис хатуу болоод иржээ. Тэр ч байтугай биднийгээ үзээд баярлахгүй байх шиг байна, тэгэхэд бид яаж тэсэж ядан хүлээлээ дээ!» гэж авга эгч хэлжээ. 

	«Залуу хүн өөрөө гэр рүүгээ тэсгэлгүй тэмүүлсэн. Хэдийгээр үүнийгээ ил хэлээгүй ч гэсэн би түүнийг нь сайн мэдэж байсан. Даанч хүнтэй нийц муутай хүн юм чинь дээ. Ер нь эхээс төрөхийн тун бүрэг хүн шүү» гэж аббат дуугарчээ. 

	«Харин ч тийм бус, угаасаа тун түрэмгий шинжийн хүн. Заримдаа омогтой ууртай, заримдаа туйлын уян зөөлөн байдаг сан. Миний уурыг байн байн хөдөлгөдөг ч хүзүүгээр минь тэврээд авахад нь би дорхноо л бүгдийг уучилдаг сан» гэж канонисса адтайгаар татгалзжээ. 

	«Надад хандахын хувьд гэмээ буруутгах хэрэг хэзээ ч түүнд гарч байгаагүй» гэж аббат хэлжээ. 

	«Эгчтэн минь, ингэсэн нь дээр шүү дээ» гэж авга ах минь хэлжээ. 

	«Уухай! Намайг айлгаж, зүрх сэтгэлийг минь хөнддөг байдал энэ хүний царайнаас хэзээ ч салахгүй юм гэж үү?» гэж канонисса дуу алджээ. 

	«Энэ тань иймэрхүү зиндааны хүнд төлөв байдаг бардам сайхан царай шүү дээ» гэж аббат хэлжээ. 

	«Үгүй ээ! Ердөө л чулуу шиг нүүр! Би түүнийг харахдаа ээжийг нь харсан шиг болох юм. Гэхдээ миний мэддэг цагаан цайлган, нинжин царайтай бус царсан жаазтай зурагт байдаг шиг нь хүйтэн, хөдөлгөөнгүй царайтайгаар харах юм» гэж канонисса бас л дуу алджээ. 

	«Эрхэмсэг гүн минь, өнгөрөгч найман жилд Альберт гүн ийм л царайтай явсан гэдгийг давтан хэлье» гэж аббат хэлжээ. 

	«Ай халаг, энэ маань хэн рүү ч инээмсэглэн ширтээгүй найман жил болж байгаа байх нь ээ! Хоёр цагийн турш нүд салгахгүй ажиглаад байгаа жимийсэн цусгүй уруул нь нэг ч удаа инээмсэглэх шинжийг мэдэгдүүлсэнгүй. Аяа, гүйж очоод, элгэндээ тэвэрч, тоомсоргүй байгааг нь зэмлэж, бүр урьд хааяа загнадаг байсан шигээ загнамаар байна. Магадгүй, одоо урьдынх шигээ эхэр татаад хүзүүнд минь зүүгдэх ч юм бил үү!» гэж миний сайн авга эгч нулимс асгаруулан хэлжээ. 

	«Хайрт эгч минь, тэгж болгоомжгүйтэхээс бурхан таныг аврах болтугай! Эх хүний сул талыг битгий гаргагтун. Тийм хэмээс хэт хайр хөөрхий муу хүүгийн маань амьдрал бодолд ямаршуу ташуур болсныг та бид нэгэнт харсан шүү дээ. Эрхэм аббат үүнийг зугаацуулан, аливаа хүчтэй догдлолыг нь арилган, эмч нарын болон бидний зааврын дагуу энэ түгшүүртэй ухааныг нь номхотгосон байна. Хүүхэд шиг хачин ааш гаргаад хамаг юмыг битгий гутаагтун» гэж Христиан гүн хэлээд нулимс дүүрэн нүдээр Альбертыг салахгүй ширтэж байсан эгчийгээ тийн ширтэхийг нь болиулав. 

	Канонисса дүүгийнхээ заасан шалтгийг зөвшөөрч Альбертын мөс шиг хүйтэн байдалтай эвлэрэхийг хичээсэн боловч ер дасаж чадахгүй байсан тул дүүгийнхээ чихэнд: «Ямар ч байлаа гэсэн, Христиан минь, энэ аббат эр хүнтэй биш бие муутай хүүхэдтэй ярьж байгаа юм шиг хандсаар байгаад гутааж дууссан байх гэж бодоод айх юм» гэж байн байн шивгэнэж байжээ. 

	Орой болж, унтахаар тарцгаадаг дээрээ цөм бие биедээ тавтай нойрсохыг хүсэх үеэр Альберт аавынхаа адислахад доор гэгч мэхийн хүндэтгэсэн байна. Харин канонисса түүнийг цээжиндээ тэврэх үед хамаг бие нь чичирч, дуу нь сэтгэл догдолсноос тасалдаж байгааг мэдмэгцээ залуу гүн өөрөө ч чичирч эхлэн, тэсэхүйеэ бэрхээр өвдсөн мэт болоод тэвэрсэн гараас нь биеэ мулт татан авчээ. 

	«Харав уу, эгч ээ, сэтгэлийн хөдлөлөөс төсөөрсөн байна шүү дээ, та түүнд дэмий юм хийж байна» гэж гүн шивгэнэжээ. Гүн үүнийг хэлэхдээ өөрөө ч гэсэн нэг их тайван бус байж, хүү минь аббатад яаж хандаж байна, аббатыг бид бүгдээс илүү хүндэтгэж байна уу, үгүй юу? гэж шалгах санаатай битүүдээ их догдлон ширтэж байжээ. Гэвч Альберт хүйтэн хямсгар байдлаар багшдаа мэхийн ёсолжээ. 

	«Хүү минь, би чиний хүсэл бодлын дагуу эрхэм аббатад хандаж, чамайг орхиод явах гэж байгааг нь болиулж, манай гэрт аль болох удаан байгаач гэж гуйсан юм сан. Дахин хамтдаа жаргалтай сайхан байх гэсэн хүсэл маань чамд ямар нэгэн гутрал төрүүлчих вий гэж айж байгаа учраас чиний хүндтэй нөхөр энэ уулзалтыг хиргүй тунгалаг байлгаж чадах болов уу гэж бодсон юм» гэж гүн хэлжээ. 

	Альберт энэ үгэнд зөвхөн доор гэгч мэхийн хариулаад уруулаараа нэг л хачин инээмсэглээд авчээ. 

	«Үгүй ер өө, ингэж л инээмсэглэж байгаа юм байна шүү дээ!» гэж хөөрхий канонисса ач хүүгийнхээ гарсан хойно хэлжээ. 


XXVII

	 

	— Альбертыг эзгүй байхад гүн, канонисса хоёр хайртай хүүгийнхээ ирээдүйн талаар, ялангуяа гэрлэх тухайд олон янзын төлөвлөгөө боловсруулжээ. Альберт, гоолиг цэвэрхэн, нэртэй төртэй, маш их хөрөнгөтэйн хувьд хамгийн толгой цохидог хүүхнийг авч болох байжээ. Харин түүний аливаа юмыг хайхардаггүй, хүн амьтнаас ангид чанар нь дээд зиндааныхан дотор амжилт гаргахгүйд хүрэх юм бол хайртай төрөл төрөгсөд нь хүүдээ зориулж, өөр шиг нь бас л нэртэй төртэй залуу бүсгүй буюу мөн овгоор овоглодог үеэл бүсгүйгээ нөөцөд байлгаж байжээ. Тэр залуу бүсгүй нь баронжин Амалия Рудольштадт буюу таны үнэнч зарц, таны шинэ найз мөн. 

	«Энэ бүсгүй бол хараахан эр хүн гэгчийг үзээгүй байгаа, хийдэд хүмүүжсэн болохоороо тэндээс л мултрахын тулд дуртайяа хадамд гарах болно. Үүнээс дээр хүн олно гэж зүтгэж чадахгүй. Харин наад үеэл ахын нь зан аашинд хадгалагдан хоцорч мэдэх хачин байдлын хувьд гэвэл бага нас, төрөл саднаа санаж, бас манай гэрт хэдэн сар болсон нь бүх юмыг зөөлрүүлж жигдрүүлэн, хар элэгний хүний тэсээд өнгөрөөж чадахгүй юмыг ядахдаа төрөл саднаа бодоод тэвчээд өнгөрүүлэх нь мэдээж» гэж хөгшчүүл задгай зуухны ам сахин сууж, өөр хоорондоо ярилцжээ. Тэд манай аавыг зөвшөөрнө гэдэгт эргэлзсэнгүй. Үнэнийг хэлэхэд манай аав өөрийн дур зоригоор хэзээ ч явж байгаагүй, насан туршдаа том ах, Венцеслава эгч хоёрынхоо үгээр байсан хүн. 

	Авга ах, авга эгч хоёр хоёр долоо хоног сайтар ажиглаад гэр бүлийн маань голомтыг сахих сүүлчийн хүн уйтгартай дүнсгэр, туйлын бүрэг тасархай зантайн учир гэр бүлийн алдрыг шинээр мандуулахгүй юм байна гэж ойлгожээ. Залуу гүн ямар нэгэн ажил үйл дээр гялалзтал амжилт гаргах өчүүхэн ч хүслийг гаргасангүй. Тэр нь цэргийн албанд ч, энгийн ажилд ч дипломат бодлогод ч дурласангүй. Хэлсэн санал болгонд төрөл төрөгсдийнхөө сургамжийг дагахад бэлхэн байна, гэхдээ надад гял цал юм, алдар нэрийн аль аль нь хэрэггүй гэж хүлцэнгүй номхон байдлаар хариулдаг байжээ. Чухамдаа гэвэл Альбертын тийм хааш хэрэг зан нь тэвчээр тоомжиргүй хоёрыг нийлүүлж, даруу занг нэг ёсондоо өөрөө хохирох явдал мөн гэж ойлгодог эцгийн нь ааш араншны нэлээн хүчтэй болгосон үргэлжлэл байлаа. Манай авга ахыг хүүгээс нь арай өөр болгодог зүйл гэвэл түүний галтай дөлтэй, тэгэхдээ аливаа их зан, хар амиа хичээх юмгүй, нийгмийн өмнө хүлээх үүрэгтээ ханддаг явдал байжээ. Одоо Альберт гэр бүлийн үүргийг мэддэг болсон мэт боловч бидний ойлгож байгаа нийгмийн өмнө хүлээх үүрэгт хүүхэд ахуй цагийнхаасаа багагүй хайнга хандсан бололтой. Түүний ч эцэг, миний ч эцэг Тюреннийн эсрэг Монтекукулийн дэргэд тулалдаж явжээ. Тэд эзэн хаант улс агуу сүрлэг гэсэн бодол шингэсэн хэт итгэлийг дайнд оруулжээ. Тэр үед өөрийн их эздэд сохроор захирагдаж, сохроор итгэхийг үүрэг гэж үздэг байж. Манай энэ үлэмж боловсорсон үед ганцаараа захирах эздийн алдар гавьяаг үгүйсгэж, одоогийн залуучууд эзэн хааны титэмд ч, ромын папын титэмд ч сүсэглэхээ больжээ. Авга ах хүүдээ эртний морьтон эрсийн гал халуун сэтгэлийг бий болгох гэж оролдоод үзэхдээ миний хэлсэн бүх үг энэхүү аливаа юманд итгэлгүй хандаж, аливааг үзэн яддаг хүнд ямар ч нэмэр болохгүй байгаа юм байна гэж сайтар ойлгож авчээ. 

	«Нэгэнт л иймээс хойш олон юм ярихаа байя, тэртэй тэргүй гунигтайгаар сайжралыг олж байхад нь хор хүргэхээ больё, оргилуун дэврүүн хүний маань оронд гал дөл нь унтарсан хүн ирлээ шүү дээ. Өөрийнхөө тааваар тайван байг. Өвөг дээдсийнхээ зарим нэгэнтэй адил ултай суурьтай гүн ухааны эрдэмтэн болбол болтугай, эсвэл миний дүү Фридрих шиг ангийн шуналтай амьтан болбол болтугай, эсвэл аавынх нь чармайдаг шиг сайн юм хийхийг оролддог газрын эзэн болбол болтугай. Одоогоос эхлээд өвгөн хүний тайван, санаа амар амьдралаар амьдарвал амьдраг. Залуу нас гэгчийг үзээгүй, Рудольштадтынхны анхны хүн болно биз. Харин тэгэхдээ энэ хүнтэй хамт манай үр удам тасрах ёсгүй, үүнийг шалавхан гэрлүүлэх ёстой манай нэр төрийг залгамжлагчид энэ завсардлыг түүх намтрын маань алтан хуудсан дээр бичих болно. Магадгүй өвөг дээдсийн маань морьтон эрсийн цус цагийн эрхээр амарч байснаа үүний үр удмын судсанд гэнэт сэргэн гүйж, шинэ хүч, шинэ зоригийг олох ч юуны магад биз дээ?» гэж авга ах, авга эгч хоёр тогтжээ. 

	Тэгмэгц тэр даруй гэрлэх талаар Альберттай ярилцахаар шийдсэн байна. 

	Эхлээд энэ асуудлыг хальт цухуйлгаж, Альберт гэрлэх тухайд мөн л бусад бүх юманд ханддаг шигээ хааш хэрэг байхыг хармагцаа нэлээн ноцтой, нэлээн шаргуу тохоон ярьжээ. Альберт би бол ичимтгий хүн эмэгтэй хүний дэргэд биеэ авч байж чадахгүй гэж шалтаглан татгалзжээ. 

	«Үнэнийг хэлэхэд би залуу эмэгтэй байсан бол манай Альберт шиг ийм баргар царайлсан хүнтэй суухаасаа айх нь их байсан байх. Үүний үг хэлний оронд бөгтөр нуруугаа ч өгмөөргүй байна» гэж авга эгч хэлжээ. 

	«Тэгвэл бид эцсийн арга хэрэглэж Амалитайгаа суулгах хэрэгтэй болж байх шив дээ. Амалийг хүүхэд байхаас нь мэдэх, дүү шигээ санадаг болохоороо ичих зовох нь гайгүй байх байх. Амалия ч баясгалантай шийдмэг хүн, зоригтой золбоотой байдлаараа Альбертыг маань улам улам автагдсаар байгаа дүнсгэр байдлаас нь гаргаж болох юм даа» гэж авга ах шийджээ. 

	Альберт энэ саналыг няцаасангүй. Гэхдээ л зөв зүйтэй ч гэсэнгүй. Зөвхөн надтай уулзаж, ойртон танилцъя гэж зөвшөөрчээ. Түүний зүгээс хэдийд ч гарч болох татгалзааг мэдэгдүүлэхгүйн тулд надад урьдчилан хэлэхгүй гэж тэд шийдсэн байна. Энэ талаар манай эцэгт бичиж, зөвшөөрлийг нь дуулмагцаа л хөл хөөрцөг болж, биднийг ойрын төрөл хүмүүс учраас гэрлүүлэхийг зөвшөөрөх үү, үгүй юу? гэж ааваас шалцгаажээ. Энэ завсар аав намайг хийдээс гаргаж, нэгэн сайхан өглөөгүүр бид Аваргын шилтгээнд хүрч ирэх нь тэр. Би хөдөөгийн цэнгэг агаарт баясан явж, суух хар хүүгээ харах цагийг тэсэж ядан хүлээж байж биш ээ. Юмыг сайнаар нь боддог манай аав, намайг хүнтэй суулгах тухай төлөвлөгөө юу ч мэдэхгүй яваа гэж бодоод замд явахдаа өөрөө ч мэдэлгүйгээр цөмийг нь надад ярьж ярьж орхисон байв. 

	Альбертаас хамгийн түрүүн ажсан юм минь гэвэл түүний сайхан царай, гоолиг бие байлаа. Хайрт Нина минь, үнэнийг хэлэхэд тэр гарыг минь үнсэхэд миний зүрх ямар их булгилсан гэх вэ, хэдэн хоногийн турш түүний харах харц болгон, хэлэх үг болгон намайг бөөн баяр болгодог байлаа. Түүний юманд ноцтой ханддаг зан нь миний дургүйг огтхон ч хүргэсэнгүй, тэр ч гэсэн миний дэргэд өчүүхэн ч бишүүрхдэггүй юм шиг байв. Багынх шигээ намайг «чи» гэж дээд зиндааны хүмүүсийн ёсыг алдах вий гэж болгоомжлохдоо «та» гэхийг хичээж, төрөл төрөгсөд нь ч ингэхийг зөвшөөрч, тэр ч байтугай надтай урьдынх шигээ хээ шаагүй харьцахыг хүсэж байна. Миний наргианч зан түүнийг бодох санах юмгүй инээлгэж, манай сайн авга эгч магнай хагартал баярлан, ач маань бүрмөсөн сайжирлаа гэж, тэгж сайжирсны хамаг учрыг надаас боллоо гэж үзлээ. Нэг үгээр хэлбэл Альберт надад: хүүхдэд хандахын адилаар даруухан, бөгөөд энхрий хандаж, би ч гэсэн ойрын ирээдүйд миний сэргэлэн царай, сайхан хувцас хунарыг улам ч ноцтой анхаарах байх гэж баяртай байдаг болж, түүнд таалагдахын тулд байдгаараа чармайж гарлаа. 

	Гэтэл удалгүй тэр миний гадаад үзэмжийг тун бага сонирхдог, хувцас хунарыг минь бүр ч анзаарахгүй байгааг үзээд би ихэд гутарлаа. Нэгэн удаа авга эгч миний биед гайхалтай сайхан барьж зохицсон гоё гэгчийн номин цэнхэр даашинзанд түүний анхаарлыг хандуулсанд энэ даашинз чинь цусан улаан юм байна гэж хэлжээ. Тэгтэл магтсан үг хаях ихээхэн дуртай багш аббат нь Альбертад учиртай байхыг сануулахыг хүсэн дундуур орж, Альберт гүн Амалийн даашинзны өнгийг яагаад ялгахгүй байгаа учрыг би сайн мэдэж байна гэжээ. Одоо л миний үеэл миний хацар дээрх ягаан туяа, алтан шар үсийг минь анхааран ямар нэг найрсаг үг хэлэх аятай тохиолдол учирлаа даа гэж бодмоор байв. Гэвч тэр өнгө ялгахын хувьд танаас дордохгүй, энэ даашинз цус шиг улаан өнгөтэй байна гэж аббатын өөдөөс түс тас зөржээ. Түүний энэ хачин зан байдал, эв хавгүй бүдүүлэг нь яагаад намайг чичрүүлсэн учрыг би мэдэхгүй юм. Би Альбертыг харлаа. Түүний нүдний харц гэнэт тун аймшигтай харагдлаа. Тэр өдрөөс хойш би түүнд дурлахаасаа айх нь их боллоо. Удалгүй би бүрмөсөн түүнд дургүй болж, одоо бүр айхаа ч больсон, дурлахаа ч больсон. Ердөө л өрөвдөхөөс цаашгүй болсон. Яагаад ингэх болсныг та бага багаар мэдсээр сүүлдээ миний хэлдгийг ойлгох болно. 

	Маргааш өдөр нь бид ойрхон байдаг Таус хот руу очиж юм авахаар бэлтгэцгээлээ. Би ингэж зугаалах болсондоо тун их баярлав. Альберт морь унаад намайг дагалдан явах болов. Би бэлэн зэхчхээд намайг моринд минь мордуулж өгөх байх гэж хүлээлээ. Явах хүмүүс бэлэн болчхоод орцын дэргэд зогсоцгоож байхад Альберт ирэхгүй байсаар л байв. Зарц нь ирээд, би яг товлосон цагтаа хаалгыг нь тогшсон гэж хэлэв. Залуу гүн бэлэн болов уу, үгүй юу гэж өрөөнийх нь зарцыг дахин явууллаа. Ер нь Альберт зарцаар туслуулахгүйгээр өөрөө хувцасладаг заншилтай байсныг хэлэх хэрэгтэй. Тэр нь зөвхөн өрөөнөөсөө гарахдаа зарц орохыг зөвшөөрдөг байлаа. Өрөөнийх нь хаалгыг зөндөө цохисон боловч хариу дуугарсангүй. Ингэж дуугүй байхад нь хөгшин гүн өөрөө хүүгийнхээ өрөө рүү очсон боловч дотроосоо түгжээтэй хаалгыг нь онгойлгож ч чадсангүй, Альбертаас ганц үг ч дуулсангүй. Цөмөөрөө сандарч эхэлтэл, аббат маш тайван дуугаар Альберт гүн заримдаа бие нь хөшсөн юм шигээр маш бөх унтдаг юм, хэрэв гэнэт сэрээх юм бол маш их догдолж, түүнээс хойш хэд хоног бие нь их муу явдаг, гэж тайлбарлажээ. 

	«Энэ чинь! өвчин байна шүү дээ!» гэж канонисса сэтгэл зовон дуу алдлаа. 

	«Үгүй байх. Бие минь ингэлээ тэглээ гэхийг нь ер сонсоогүй. Тэгж унтсан үед нь эмч дуудахад тэд ирээд гүнээс ямар ч өвчин олдоггүй, ийм байдлыг нь бие болоод оюун ухааны талаар хэт ядарсных гэдэг байсан. Эмч докторууд ингэж бүрэн амарч асар тайван байгаа үеийг нь эвдэж болохгүй гэж их захисан юм» гэж аббат хариуллаа. 

	«Үргэлж ингэдэг байсан уу?» гэж авга ах асуулаа. 

	«Өнгөрөгч найман жилийн дотор тав зургаан удаа ингэхийг нь үзсэн. Тэгээд би ер сандраадаггүй байсан болохоор аливаа эвгүй юм бололгүй өнгөрдөг байсан л даа» гэж аббат хэллээ. 

	«Ингэж нэг унтахдаа уддаг байсан уу?» гэж машид эгдүүцсэн би асуулаа. 

	«Тэнхээ тамир алдраад нойргүй болж хэдий хэр удаан явснаас шалтгаалан ер нь нэлээн уддаг байсан шүү. Тэгэхдээ мэдэх арга алга. Гүн өөрөө яагаад ингэх болсон шалтгаанаа мэддэггүй юм уу хэлэхийг хүсдэггүй юм. Маш их ажилладаг, түүнийгээ туйлын ховор тохиолдох даруу зантайгаасаа нуугаад өнгөрдөг юм» гэж аббат хариулав. 

	«Маш их юм мэддэг хүн юм биз дээ?» гэж би асуулаа. 

	«Онцгой их» гэж аббат хариулав. 

	«Тэгээд тэрийгээ ердөө ил гаргахгүй юу?»

	«Үүнийгээ нууцалдаг ингэж байгаагаа өөрөө ч мэддэггүй хүн». 

	«Тийм бол тэр их эрдэм нь юунд хэрэгтэй юм бэ?»

	«Суут ухаан бол их сайхан зүйл. Энэ бол тийм заяатай төрсөн хүндээ бахдалыг ч, догдлолыг ч төрүүлдэггүй тэнгэр бурхны хишиг байгаа юм» гэж зусарч иезуит намайг нялуунаар ширтэн хэлэв. 

	Би түүний сургаалыг сонсоод ямар их уурласан гэж санана. Зугаацан явахыг үеэлийнхээ сэртэл хойш тавихаар шийдлээ. Гэвч хоёр цаг өнгөрөхөд гарч ирэхгүй болохоор нь морь унахад өмсдөг урт сайхан даашинзаа тайлаад нэхмэлийн жаазанд байсан юмаа нэхэж гарав. Тэгэхдээ олон утас тастаж, онгорхой нүх гаргаж байснаа нуух юм алга. Би Альбертын тэгж хэнэггүй загнасанд уурласан байлаа. Ном уншин суусаар байгаад, надтай зугаацан явах гэж байснаа мартаж, дараа нь намайг хүлээж байхад ийм бөх нойроор унтана гэж юу гэсэн үг вэ?! гэж бодов. Цаг өнгөрөөд л байдаг. Би арга буюу хот руу явахаас татгалзахад хүрэв. Аав минь аббатын тайлбарт сэтгэл бүрэн тайвшраад буугаа авч, чандага туулай буудахаар санаа амар явлаа. Муухан тайвширсан авга эгч хаалган дээрээс нь чагнах гэж ачийнхаа өрөө рүү хориод удаа гарав. Гэвч тэнд үхсэн мэт нам гүм, бүр амьсгаа нь ч сонсогдохгүй байжээ. Хөөрхий эмгэн намайг дургүй байгааг үзээд шатчих шахав. Харин Христиан авгай сатаарах санаатай нэг шашин бурхны ном бариад зочдын өрөөний буланд бууж даанч тайван уншиж эхлэхэд би цухалдаад бүр цонхоор үсэрчихмээр байлаа. Тэгж тэгж, бүр оройхон хэрд авга эгч маань малилзтал инээмсэглэсээр орж ирж, Альберт маань босоод хувцаслаж байна гэж хэлэв. Залуу гүнгийн гараад ирэхэд гайхаж ч болохгүй, сандарсан байдал харуулж ч болохгүй, бас ер юм асууж шалж болохгүй, ийм явдал тохиолдсонд гутарсан байвал нь аль болохоор сатааруулж, анхаарлыг нь сарниахыг бодох хэрэгтэй гэж аббат бидэнд зөвлөв. 

	«Манай үеэл өвчтэй биш юм аа гэхэд интэй хүн байх нь ээ?» гэж би ууртаа хэлж орхилоо. 

	Миний энэ хатуу үг дуулсан хөөрхий муу авга ахын минь царай хэрхэн хувирахыг хараад дорхноо хар буулаа. 

	Гэвч Альбертыг юу ч болоогүй юм шиг бууж ирээд, уучлал гуйх ч үгүй, бидний тэгтэл их дургүйцсэнийг огтхон ч сэжиглэхгүй байхыг нь хараад миний зэвүү хүрч, ёс төдий мэндэлсэн болов. Альберт тэрийг минь ч ажигласангүй. Бодсон юмандаа тэр чигээрээ автагдчихсан юм шиг байлаа. 

	Орой нь хөгжим сонсвол Альберт сэргэж баясах байх гэж манай аав боджээ. Би түүний дэргэд нэг ч удаа дуулж үзээгүй байлаа. Миний ятга дөнгөж урд өдөр нь ирсэн байв. Эрдэм соёлтой Порпорина танд би хөгжим мэднэ гэж яаж гайхуулах билээ. Гэхдээ та намайг муугүй хоолойтой, угаас хөгжимд авьяастайг мэдэх болно. Би дуулах нь байтугай уйлмаар санагдаад байсан тул их ч удаан гуйлгалаа. Альберт нэг ч үг дуугарсангүй, миний дуулахыг сонсъё гэж ердөө ч сонирхсонгүй. Тэгж тэгж сая зөвшөөрөөд дуулахдаа тун муу дууллаа. Альберт надад чихээ ухуулж байгаа мэт тун ч бүдүүлэг авирлан, хэдэн такт дуулсны минь дараа бүр гараад явчхав. Би хамаг байдаг хүчээ шавхаж, байдаг нэр төрөө бодон, уурлаж шатсандаа ятгынхаа чавхдасыг тасалчихгүйгээр, уйлчихгүйгээр үглэл дуугаа гүйцээхийг хичээлээ. Авга эгч ачийнхаа хойноос гарч, манай аав даруйхан унтаад өгч, харин авга ах үүдний дэргэд зогсоод эгчийнхээ буцаж ирэхэд хүүгийнхээ тухай дуулахыг хичээв. Аббат ганцаараа үлдэж, надад элдэв үг хаяж өдөхөд миний уур бүр ч их хүрч, бусдын хайхрамгүй байснаас ч илүүгээр дургүй хүргэв. 

	«Үеэл минь хөгжимд дургүй юм аа даа» гэж би хэллээ. 

	«Үгүй шүү, харин ч их дуртай, гэхдээ энэ нь... юунаас шалтгаа... »

	«Яаж дуулахаас уу» гэж би түүний үгийг таслав. 

	«Сэтгэлийнх нь байдлаас... Заримдаа хөгжим түүнд хэрэг болдог, заримдаа бүр хор болдог юм. Та түүний сэтгэлийг хэтэрхий уяруулсан бололтой, тэгээд л биеэ барьж чадахаа болиод, дотоод сэтгэлээ ил гаргачих вий гэж айгаад яваад өглөө шүү дээ. Ингэж зугтсан нь таныг ямар ч магтаалаас илүүгээр баярлуулах ёстой» гэж аббат ер зовсон шинжгүй хэлэв. 

	Иезуитийн нялуун үгэнд нэг л зальтай, тохуутай байдал байсан нь түүнийг үзэн ядах бодлыг надад бий болгов. Гэвч би удсангүй тэр бодлоосоо ангижирсан, тэрийг минь та одоо харж байгаа биз.


XXVIII

	 

	— Маргааш нь нэг юманд сэтгэл маш их хөдлөх үедээ яриатай хөөрөөтэй болдог авга эгчид минь аббат, ламбугай хоёртой ярилцах гэсэн гайтай бодол төржээ. Түүний бараг бүх бодлыг бүтнээр нь эзэмдсэн ураг төрлийн бодлоос гадна түүний цор ганц сонирхдог зүйл нь манайхны гарал үүслийн их том сүр байсан юм. Тиймээс бид бол, ялангуяа эмэгтэй талаараа хамгийн нэртэй, хамгийн ариун, нэг үгээр хэлбэл германы бүх гарлаас хамгийн шилдэг гаралтай улс юм шүү дээ гэж хоёр ламбугайд сайрхахгүй өнгөрч чадсангүй. Аббат энэ яриаг тэвчээртэй сонсож, ламбугай бишрэн чагнаж байтал авга эгчийн ярихыг ер сонсоогүй юм шиг байсан Альберт гэв гэнэт жаахан эгдүүцэн үг дундуур нь орж:

	«Миний сайхан авга эгч та манайхны уг гарлын сайн сайхны талаар төөрөлдөж байх шиг байна. Тайжийн зэрэг, хэргэм мэтийг манай өвөг дээдэс нэлээд эрт цагт хүртсэн нь үнэн. Харин өөрийн нэрийг алдаж, чухамдаа түүнээсээ татгалзан өөр үндэстний, өөр шашны эмэгтэй хүний нэрээр түүнийгээ сольсон уг гаралтай хүмүүс урьд эрэлхэг зоригтой, эх орондоо үнэнч байсан гэж бахархах эрхгүй юм шүү дээ» гэж хэлжээ. 

	Энэ сануулга үг канониссын эмзэг газрыг хөндөж, бас аббатыг энэ чинь юу билээ гэж эргэлзэж эхэлж байгааг хармагц ач хүүтэйгээ зөрөх нь зөв юм байна гэж боджээ. 

	«Хайрт ач минь, би таны хэлдгийг зөвшөөрөхгүй байна. Аль нэгэн нэртэй төртэй уг гарал өөрийнхөө нэр эхийн талын нэрийг нийлүүлэн нэгтгэж, үр удмаа ч эрэлхэг зоригтой уг гарлын эмэгтэй хүнээс гаралтайг нь хэвээр явуулж урьд урьдынхаас улам ч мандсан удаа цөөнгүй байдаг шүү дээ» гэж тэр хэлжээ. 

	«Наад жишээ тань энд тохирохгүй л дээ. Нэртэй алдартай хоёрын нэрийг нэгтгэж болно гэдгийг би мэднэ. Эмэгтэй хүн өөрийнхөө нэрийг эр нөхрийнхөө нэртэй нийлүүлээд үр хүүхдэдээ өгөхийг бүрэн шударга ёс гэж би үзнэ. Харин эр хүний нэрийг бүрмөсөн үгүй хийх нь үүнийг шаардаж байгаа хүний хувьд доромжилж байгаа хэрэг, үүнийг дагасан хүний хувьд доромжлуулж байгаа хэрэг юм» гэж Альберт өөртөө байдаггүй шаргуу байдал гарган үг сөргөв. 

	«Альберт та дэндүү эртний юм сөхөж байна. Миний авсан жишээнээс оновч муутай жишээ авлаа. Эрхэм аббат, таны хэлэхийг дуулаад, манай өвөг дээдсийн хэн эрэгтэй нь ингэж доромжлуулж байжээ гэж ойлгож болох нь байна. Таныг бараг мэдэхгүй байх гэж бодсон зүйлийн минь талаар та ийм сайн мэддэг юм бол биднээс өчнөөн холын зүйл... болох улс төрийн үйл явдлын талаар иймэрхүү юм ярих хэрэггүй байсан байх» гэж канонисса доороос санаа алдан хэлэв. 

	«Эгч минь, миний хэлсэн зүйл танд эвгүй байгаа бол би Рудольштадтын сүүлчийн гүн, манай өвөг дээд Витольдын дурсгалаас аливаа зэмлэлийг арилгахуйц баримтыг одоо гаргая. (Түүнийг гол төлөв дуугүй байж, гүнзгий юм бодож байдаг мөртөө ингэж гэнэт маргахыг нь хараад мэл гайхаж бүлтийн ширтэж буй намайг хараад энэ асуудал миний үеэл дүү бүсгүйд их сонирхолтой байх шиг байна. Амалия минь, манай элэнц эцэг Братиславыг дөнгөж дөрвөн нас хүрэхтэй зэрэг Ульрика Рудольштадт гэдэг ээж нь түүнийг шившиг болгохоор шийдэж, Подибрад гэдэг жинхэнэ эцгийн нь нэрийг болиулж, оронд нь та бид хоёрын нэрлүүлж яваа саксон нэрийг өгсөн юм. Ийм нэртэйдээ та ичиж улайдаггүй, би бахархдаггүй шүү дээ» гэж Альберт хэлэв. 

	«Миний бодоход манай эрин үеэс тийм холын зүйлийг дурсаад огт ашиггүй санагдана» гэж тав алдсан бололтой байгаа Христиан гүн хэлэв. 

	«Манай авга эгч Рудольштадтын агуу их гавьяаг бидэнд ярьснаараа түүнээс ч өнө холын юмыг сөхөх шиг боллоо. Бидний хэн нэг нь би бол саксон гаралтай хүн биш чех хүн намайг Рудольштадт гэдэггүй Подибрад гэдэг юм гэх юм уу ердөө л зуун хорин жилийн өмнө болсон үйл явдлыг ярихад юу нь муу байгаа юм бэ гэдгийг би ойлгохгүй байна». 

	«Би танай нэртэй төртэй, уг гарал хуучин цагт Георгийг Подибрадын вангийн уг гаралтай хамаатай байсан гэдгийг би мэднэ, гэхдээ би таныг түүний нэрийг нэрлүүлэх эрх бүхий, шууд үр удам гэж санасангүй л дээ» гэж Альбертын ярихыг ихэд анхааран чагнаж байсан аббат хэлэв. 

	«Энэ нь айл гэрийн удам судрын түүхийг маш сайн мэддэг авга эгч маань бидний салбарлан ургасан тэр эртний эрхэм модыг ой ухаандаа тас огтлох нь зүйтэй гэж үзсэнээс болж байгаа юм. Гэвч манайхны алдартай ч бурангуй түүхийг цусан үсгээр бичсэн тэр удам сударт мод хажуугийн маань ууланд сүндэрлэсээр байна» гэж Альберт хариуллаа. 

	Тийнхүү Альберт улам улам сэргэн зоригжиж, авга ахын царай бүр ч баргар болохын үес аббат цаанаа ихэд сонирхож байсан ч ярианы сэдвийг өөрчлөхийг оролдов. Гэвч миний сонирхол дэндүү их байлаа. 

	«Альберт, та үүгээрээ юу хэлэх гээд байна?» гэж би түүнд ойртон асуув. 

	«Би Подибрадын овгоос гаралтай хүн бүхний мэдвэл зохих зүйлийг хэлэх гэсэн юм. Амалия таны өдөр болгон цонхоороо харж байдаг, залбирал уншихгүйгээр сүүдэрт нь сууж ер болохгүй шүү гэж миний хэлдэг аймшгийн цохионоос ургасан хөгшин царс модонд гурван зуун жилийн өмнө одоо бараг ургахаа больсон хатангир хонгорцгийн оронд түүнээс хавьгүй хүнд юм унжиж байсан гэдгийг хэлэх гэсэн юм» гэж Альберт хэллээ. 

	«Ямар аймшигтай хэрэг вэ, Альберт гүнд хэн ингэж хэлэх байв гэдгийг ойлгохгүй юм» гэж ихэд айсан ламбугай айлдав. 

	«Энэ нутгийн домог, магадгүй түүнээс ч илүү үнэнтэй зүйл хэлээд өгч байна. Эрхэм ламбугай минь, гэр бүлийн архив, түүхэн баримт бичгийг хэчнээн шатаалаа ч гэсэн, өнгөрснийг мэдэхгүйгээр хүүхдээ хүмүүжүүллээ ч гэсэн, софизмын тусламжтайгаар цагаан цайлган хүмүүсийг дуугүй бай гэж албадлаа ч гэсэн, аймхай нэгийг нь занаж сүрдүүллээ ч гэсэн, ганцаар захирах ёсноос хийгээд тамаас айлаа ч гэсэн газар сайгүй цуурайтаж байгаа өнгөрсөн үеийн мянга мянган дуу хоолойг чимээгүй болгож чадахгүй юм. Тийм! тийм!

	Энэ аймшигтай дуу хоолой даанч чанга учир ламын үг түүнийг дуугүй болгож чадахааргүй байна. Биднийг унтаж байхад тэр дуу биднийг сэргэмжлүүлэх гэж булшнаасаа босоод ирсэн хий үзэгдлийн амаар сүнсэнд маань хэлээд өгч байна. Бид энэ дууг байгаль дэлхийн шуугиан дундаас ч сонсож байна. Энэ дуу ариун төгөл доторх бурхны дуу шигээр хэзээ хэзээнийхээс илүүгээр гарч, тэр ч байтугай бидэнд эцэг өвгөдийн маань гэмт хэрэг, зовлон, алдар гавьяаг нь хэлэх гэж модны ишээс цуурайтаж байна» гэж Альберт хариулав. 

	«Муу хүү минь, чи юунд ийм гунигтай юм бодож, гайтай түйтэй юм дурсаж биеэ зовооно вэ?» гэж канонисса асуув. 

	«Эгч минь, таны энэ удам угсааны онол тань, дөнгөж сая өнгөрсөн үе рүү хийсэн аялал тань миний өвөг дээдсийн нэгний царсны гишүүнээс гардан дүүжилсэн арван таван гэлэнгийн тухай дуртгалыг надад төрүүллээ шүү дээ... Тийм ээ, миний нэг өвөг, хамгийн агуу, хамгийн аймшигтай, хамгийн хэрсүү, «Догшин сохор» ялагдашгүй Ян Жижка, зовлонг санаачлагч шүү дээ!»

	Гусийн дайны үед эрч хүч, эрэлхэг зориг, эрс хатуугаараа бусад бүх реформаторуудаасаа давсан таборит-сектантуудын толгойлогчийн сүртэй муухай нэр дуулдсан нь хоёр ламын хувьд аянга буухтай адил боллоо. Ламбугай бүр өөрийгөө загалмайлан залбирч, Альбертын дэргэд суусан авга эгч өөрийн эрхгүй хажуу тийшээ болов. 

	«Өршөөлт бурхан минь! Энэ жаал юуны тухай, хэний тухай ярина вэ? Эрхэм ламбугай та үүнийг ярихыг бүү сонсогтун! Үгүй ээ, манай гэр бүлийнхэн саяын дуулддаг адгийн муухай нэртэй нүгэлт амьтантай хэзээ ч холбоотой байгаагүй» гэж авга эгч дуу алдлаа. 

	«Эгч та өөрийгөө ярь л даа. Та бол чухам үнэндээ Подибрадынхнаас гаралтай ч гэсэн сэтгэлээрээ Рудольштадт мөн. Харин миний судсанд хэдэн дусал илүү чех цус, хэдэн дусал дутуу хар цус байгаа юм. Миний эхийн уг гарлын түүхэнд саксон ч байгаагүй, бавар ч байгаагүй, прусс ч байгаагүй. Ээж минь цэвэр славян арьстан байсан. Эгч та өөрөө холбогдох аргагүй сайн сайхан уг гарлыг сонирхохгүй байгаа бололтой байна, тэгвэл би өөрийнхөө алдартай гарлыг эрхэмлэн, таныг мэдэхгүй бол хэлж ч чадна, таныг мартсан бол сануулж ч чадна, тэр нь юу вэ гэвэл Ян Жижка охинтой байсан, тэр охин нь Прахалиц гүнтэй суусан, Прахалиц нэртэй миний ээж бол эгч та Рудольштадтынхны үр удам гэдгийн адил шууд эхийн талаар Ян Жижкийн үр удам юм шүү дээ» гэж Альберт эрс татгалзав. 

	«Энэ чинь солиорол, төөрөгдөл, Альберт аа... »

	«Үгүй дээ, хайрт эгч минь, үүнийг танд үнэнч, бурхан шүтдэг эрхэм ламбугай батлаад өгч чадна. Энэ хүний гарт, үүнийг батлах тайж нарын жуух бичиг байгаа юм». 

	«Надад уу?» гэж үхсэн мэт цонхигор царайлсан ламбугай хашхирав. 

	«Та үүнийг эрхэм аббатын өмнө нүүр улайхгүйгээр хэлж болно. Миний ээжийн нас барсны маргааш тэр бичиг баримтуудыг шатаахдаа та католик лам, австрийн иргэнийхээ үүргийг л биелүүлсэн» гэж Альберт их л егөөдөн хэлэв. 

	«Сэтгэл минь тэгэхэд түүнийг шатаа гэж тушаасан юм. Харин тэгэхийг минь ганц бурхан л харж байсан. Альберт гүн ээ, хэн танд үүнийг илрүүлэн хэлснийг хэлж соёрхоно уу?» гэж ламбугай улам ч зэвхий царайлан дуугарав. 

	«Эрхэм ламбугай, би танд ламын дуунаас ч чанга ярьдаг дуу гэж нэгэнт хэлсэн шүү дээ». 

	«Тэр чинь юун дуу вэ, Альберт аа?» гэж ихэд сонирхсон би асуулаа. 

	«Гэтэл наадах чинь ямар ч ойлгомжгүй байна даа, хүү минь» гэж Христиан гүн бодлогошронгуй гунигтай хэлэв. 

	«Түүнийг цусны дуу гэдэг юм, эцэг минь!» гэж Альбертын хэлсэн дууны өнгөнөөс бид бүгдээрээ давхийн цочив. 

	«Ай бурхан! Нөгөө л зүүд, нөгөө л тэртээ нэгэн цагт хөөрхий ээжийг нь тэгтэл их тарчилгаж байсан эмгэг бодол байна шүү дээ» гэж авга ах алга хавсран залбираад эгч рүү тонгойж аяархнаар: «Тэр өвчнийхөө үед энэ бүгдийг хүүхдэд хэлсэн байж таарах нь, тэгээд л хүүхдийн тархинд тогтчихсон бололтой байна» гэж нэмэв. 

	«Ах минь, тэгэх арга байхгүй шүү дээ. Ээжийгээ нас барахад Альберт гурван нас ч хүрээгүй байсан юм чинь» гэж канонисса хариулав. 

	«Хамгаас магадтай нь ээжийн нь гэр бүлийн уламжлалт ёсны эрхээр хадгалж байсан худал хуурмаг, шашингүйн үзлээр төгс нөгөө гайтай буруу номын сургаалаас ямар нэгэн юм үлдсэнтэй холбоотой байх. Тэглээ ч гэсэн үхэхийнхээ өмнөхөн түүнийгээ зүгээр гаргаж өгөх ёс суртахууны хүч түүнд байсан юм шүү» гэж ламбугай аяархан дуугарав. 

	«Үгүй ээ, түүнээс юу ч үлдээгүй. Эрхэм ламбугай та өөрөө ээжийг нас барсны маргааш нь цөмийг үгүй хийж, өрөөг нь нэгд нэггүй онгичиж нэгжсэнээ сайн мэдэж байгаа гэж залуу гүн яг энэ үеэр зочдын том өрөөн дундуур ийш тийш холхин өрөөний нөгөө өнцөгт явж байсан хэр нь ламбугайн тийм аяархан хэлсэн юмыг үг алгасалгүй сонсчхоод бушуухан хэллээ. «Альберт чи энэ бүхнийг хаанаас мэдээ вэ? Ямар итгэлгүй, бодлогогүй зарц нь гэр бүлийн энэ үйл явдлыг илтэд давслан байж ярьж чиний идэр оюуныг үймүүлээ вэ?» гэж Христиан гүн шуудхан асуув. 

	«Зарц нарын хэн нь ч хэлээгүй гэдгийг сүсэг бишрэл, хүн чанараа барьж тангараглая». 

	«Тэгвэл энэ чинь хүн төрөлхтний дайсны явууллага байх нь ээ» гэж ламбугай хирдхийн бувтнав. 

	«Альберт гүн онцгой ой ухаантай, бага хүүхдийн хувьд төлөв мэдэгдэлгүй ул мөргүй өнгөрдөг үйл явдал үүний толгойд тэр чигээрээ буугаад хоцордог гэдгийг мэдэх нь үлэмж үнэмшилтэй, христос ёсонд үлэмж таарах санжээ. Би гүнгийн ховорхон тохиолдох ухаантайг мэдэх болохоороо маш багаасаа цоорсон, ой ухаан нь үнэхээр ер бус хөгжсөн гэдгийг амархан хэлж болох байна» гэж аббат дундуур оров. 

	«Та нарт ой ухаан гэж огт байдаггүй болохоор миний ой ухаан тийм ер бус юм шиг санагдаж байгаа юм. Жишээлбэл, та мянга зургаан зуун арван есөн онд манайхны нэрийг нэрлүүлж явсан сүүлчийн өвөг (хайрт эгч минь, танай өвөг эцэг шүү дээ), эрэлхэг зоригт, үнэнч протестан Витольд Подибрад, Аймшгийн цохиог цусаараа будсаныг санахгүй байгаа байх л даа. Эрхэм аббат, та тэр үед биеэ ямаршуу авч байсныгаа мартсан байх гэдэгт мөрий тавьсан ч болох байна» гэж Альберт түс тас зөрөв. 

	«Үнэнээ хэлэхэд ор тас мартжээ» гэж аббат тохуутай инээмсэглэн хэлсэн нь Альберт дэмийрч байгаа нь бүгдэд тодорхой болсон тэрхэн үед тийм ч сайн хүмүүжилтэй бус санагдав. 

	«Тийм бол би танд сануулъя л даа. Өөрсдийгөө протестан шашинтан гэж зоригтой хэлж, Витольдыг хүндэтгэн биширдэг пилзений ажилчид удирдагчийнхаа өс хонзонг авах гэж түүнийг алсан хүмүүсийг далан хэсэг тасчин тамлахаар зэхээд явааг нь мэдсэн та дөнгөж саяхан Витольд Подибрадыг алсан эзэн хааны цэргүүдэд зугтах юм уу нуугдах зөвлөгөөнийг яаравчлан өгснөөр эхэлсэн шүү дээ. Дараа нь та миний элэнц эх буюу Витольдын айн дагжсан бэлэвсэн гэргийнд ирж, хоёрдугаар Фердинандыг уучлах хэрэгтэй гэж хэлээд, миний зөвлөгөөг дагаж ачийг алтаар хариулбал чинь эдлэн газар, эрх чөлөө, хэргэм зэрэг, хэдэн хүүхдийн чинь амь насыг хөндөхгүй гэж хэлсэн. Тэр эмэгтэй зөвшөөрсөн. Эх хүний энэрэл хайр ийм базаахгүй юм хийлгэхэд хүрч л дээ. Тэр нь сайхан сэтгэлт эр нөхрийнхөө үйл тамаа үзэж өнгөрснийг тооцож бодсонгүй. Уг нь католик шашинтай мөртөө эр нөхөртөө хайртайн улмаас өөр шашинд орсон байсан. Тийнхүү дөнгөж сая эцэг нь цусаа урсган сануулсан шашныг хүүхдүүддээ хэвээр үлдээхийн тулд гуйлгачлах, ад үзэгдэх, хөөгдөх туугдах хүчийг олж чадалгүй гусийнхэн, каликстиныхан, табортынхан, өнчид, ах дүү нарын холбоо, лютерийнхэн зэрэг бусад өвөг дээдсээс нь илүүгээр алдаршуулсан нэрийг хадгалахыг хүссэн байна» гэж Альберт огт зовсон шинжгүй хэллээ. (Хонгор Порпорина минь, саяынх бол Ян Гус, Мартин Лютер нарын үед байсан буруу номын сектүүдийн нэр юм шүү дээ, манайхны үүсэж гарсан Подибрадын ургийн нэг салаа нь тэдгээрт хамаатаж байсан бололтой юм. 

	«Нэг үгээр хэлбэл саксон шашинт эмэгтэй айгаад бууж өгсөн байна. Та шилтгээнийг эзэмшиж, эзэн хааны цэргийг эндээс явуулж чадаад манай эдлэн газрыг аварчээ. Та манайхны бүх жуух бичиг, манайхны бүх архивыг асар том түүдэг асааж галдсан. Чухам ийм учраас авга эгчийн аз болоход Подибрадын уг гарлын модыг босгож чадаагүй болохоороо зөөлөн хоол буюу Рудольштадынхны уг гарлыг барихад хүрчээ. Та тэгж хөдөлмөрлөөд их шан хүртэж, та хагартлаа баяжсан. Гурван сар өнгөрөхөд Ульрикад Вена орж эзэн хааны хөлд сөгдөх зөвшөөрөл олдож, эзэн хаан ч тэр даруй хүүхдийн нь харьяаллыг өөрчлөхийг зөвшөөрөн соёрхож таны удирдлагаар католик шашны үзлээр хүмүүжүүлэн, алсдаа цэргийн албанд явуулж, эцэг өвгөдийн нь төчнөөн их эрэлхгээр эсэргүүцэн тэмцэж байсан тэр тугийн доор явж тулалдуулах болгосон байна. Ер нь би болоод миний хөвүүд, австрийн ганцаар захирагчийн цэргийн эгнээнд орсон юм... » гэж Альберт үргэлжлүүлэн ярилаа. 

	«Чи, чиний хөвүүд гэнэ ээ!.. » гэж авга эгч түүнийг бүр дэмийрч эхэллээ гэж бодоод яадгаа алдан дуу алдлаа. 

	«Тиймээ. Миний хөвүүд, Сигизмунд, Рудольф хоёр» гэж Альберт бүр үнэнээсээ хэлэв. 

	«Энэ чинь миний эцэг, авга хоёрын нэр байна шүү дээ. Альберт чи ер ухаантай байна уу? Хүү минь, сэргээч! Бурхны тааллаар болсон тэр гунигт үйл явдлаас нааш зуу гаруй жил болсон шүү дээ... » гэж Христиан гүн учир гаргав. 

	Альберт санаснаараа зүтгэв. Би бол Витольдын хүү Братислав гэгч, Рудольштадт гэдэг эхийнхээ нэрээр яваа Подибрадынхны түрүүчийн хүн мөн гэж өөртөө ч итгүүлэн, бидэнд ч итгүүлэхийг хүсэв. Тэгээд өөрийнхөө бага нас, хамгийн тодорхой санаж байгаа Витольд гүн хэрхэн зовсон тухай бидэнд ярилаа. Тэр нь Витольд тамлагдан алагдсаны буруутан нь иезуит Дитмар гэж үзжээ. (Тэр нь түүний бодлоор аббат багштан нь байжээ). Тэр нь бас бага байхдаа энэ Дитмарыг, Австрийг, эзэн хаант ёсыг, католикуудыг сэтгэлийн гүнээс үзэн яддаг байснаа ярив. Тэгсээр дуртгал яриа нь нэг л будилаантай болж, тасралтгүй мөнх байх амьдралын тухай, гусийнхний сүсэглэл дээр тулгуурлан, нөгөө ертөнцөөс хүмүүс эргэж ирдэг тухай түм буман үл ойлгогдох зүйлийг хутгаж эхэллээ. Гусийнхний тэр сургаал нь Ян Гус үхсэнээсээ хойш зуун жил болоод үүсгэсэн хэргээ дуусгахаар Чехэд эргэж ирнэ гэсэн сүсэг байлаа. Альбертын хэлэхээр бол тэр зөн биелж, Лютер бол амилсан Ян Гус мөн гэж ярив. Нэг үгээр хэлбэл түүний ярих үгэнд нэг л хачин буруу ном, мухар сүсэг, бурангуй амьдрал, уран гоёор дэмийрэх холилдон сонсогдож байв. Тэгэхдээ тэр бүхэн нь маш үнэмшилтэй, маш нарийн сонирхолтой баримт сэлт дурдаж, өөрөө түүнийг нүдээрээ үзсэн юм шиг ярьж, Братислав байтугай Ян Жижка болон бусад олон үхэгсэд үзсэн гэж хэлэхэд нь бид мэл гайхацгаан түүнийг зогсоож эсэргүүцэж зүрхлэлгүй дуугүй байцгаалаа. (Энэ хүн бол миний өнгөрсөн үеийн биелсэн дүр байлаа гэж хэллээ). Авга ах, авга эгч хоёр үүнийг үл бүтэх дэмийрэл гэж үзээд маш их шаналсан ч юутай ч гэсэн угт нь тулгаж, учрыг нь олохоор шийдлээ. Альбертын дэмийрдэг нь анх удаагаа ингэж илэрсэн учир сүүлд тэмцэх бололцоотой болохын тул энэ гай барцдын эх булгийг мэдэх хэрэгтэй байлаа. Аббат энэ бүгдийг тоглоом шоглоомоор өнгөрүүлж, Альберт гүн бол алиа шогч хүн, өөрийнхөө зөнч чанараар биднийг хуурч биеэ зугаацуулж байгаа юм гэж тайлбарлахыг оролдов. 

	«Энэ хүн маш их юм уншсан болохоороо иймэрхүү янзаар хэдэн үеийн түүхийг бидэнд бүлэг дараалан ярьж чадна. Тэгэхдээ бүр маш дэлгэрэнгүй, маш тодорхой ярих учир гайхамшигт юманд бишрэмтгий хүмүүс түүнийг үнэхээр энэ ярьсан зүйлдээ биеэр оролцсон юм байна гэж бодохуйцаар ярина шүү» гэж аббат хэллээ. 

	Шашин бурхны ёсыг ширхэгчлэн дагадаг ч мухар сүсэгт автамтгай байсан канонисса ачийнхаа үгэнд итгэн завдаж байсан учир аббатын ингэж чалчихад их л дургүйцэн, та энэ тоглоом үгээ нэлээн наргиантай цагийг иртэл хэлэхгүй байвал таарна гэж зөвлөөд дараа нь ач хүүгээ хэвийн байдалд нь оруулах гэж элдвээр оролдлоо. 

	«Эгч та болгоогоорой. Таныг ямаршуу хүн болохыг надаар хэлүүлэхгүйн тулд болгоож үзээрэй. Би одоо болтол энэ бодлыг биеэсээ холдуулан хөөж явсан юм. Харин одоо дэргэд чинь саксон хүүхэн Ульрика байж байна гэж надад нэг юм хэлээд байх юм» гэж Альберт эгчийнхээ сургамжилсныг хариу болгон дор нь хариулав. 

	«Тэгэхлээр миний муу дүү, тэр хүүхдүүдийнхээ амь насыг аварч чадаад, үр ач нарынхаа тусгаар байдал, эд хөрөнгө, нэр төрийг буюу одоо тэдний ашиглаж байгаа бүгдийг сахин хамгаалж чадсан их ухаантай эрэлхэг зоригт элэнц ээжийн хойд дүр нь намайг гэх гэж байна уу? Альберт аа, би танд даанч хайртай болохоор түүний хийснээс ч их юм хиймээр байна санж. Би таны ингэж үймэрдэг ухааныг эдгээхэд хэрэг болдог сон бол амь биеэ ч золиослоход бэлхэн байна» гэж канонисса хэллээ. 

	Альберт хэсэг зуур авга эгчийг ширтэв. Түүний ширүүн харцны цаана нинжин зөөлөн шинж нэвт харагдаж байлаа. 

	«Үгүй, үгүй, та бол тэнгэрийн элч, тэртээ нэгэн цагт гусийнхний модон аяганаас амсаж байсан хүн. Гэхдээ л энд байхдаа саксон хүн юм аа. Би өнөөдөр саксон хүний дууг хэд дахин сонслоо» гэж Альберт түүн рүү хүрч ирээд хөлд нь сөгдөн хэллээ. 

	«Альберт аа, таныг мянга зургаан зуун арван есөн онд алуурчдад барьж өгөөгүйд минь нэг их битгий уурлаарай, тэр үед намайг байсан гэж бод л доо» гэж би түүнийг хөгжөөх санаатай дуугарав. 

	«Та бол миний ээж! Та надад тэгж битгий ярь. Би тэгвэл уучилж чадахгүй болно. Тэнгэр бурхан намайг нэлээн чадалтай эмэгтэйгээс төрүүлж, зөв замаасаа гарсан надад Жижкийн цусыг юүлж өгсөн юм. Амалия, та битгий над руу хар, хамгийн гол нь надтай битгий ярь! Ульрика таны дуу хоолой өнөөдөр надад энэ бүх шаналанг авчирлаа!» гэж тэр над руу аймаар сүртэй харж хэлэв. 

	Альберт ингэж хэлчхээд шурдхийн гарсанд бид хамгийн зовуурьтай байдалд ороод хоцорлоо. Учир нь түүний ухаан эргэчхээд байгаа юм байна гэж бид харуусан байсан цаг билээ. 

	Өдрийн хоёр цаг болж байлаа. Өмнөхөн нь бид айван тайван хооллосон байв. Альберт хоол дээрээ уснаас өөр юм ер уугаагүй тул ингэж ухаангүй юм ярихыг нь согтуурснаас боллоо гэж тайлбарлах ямар ч арга байсангүй. Авга эгч, ламбугай хоёр Альбертыг айхавтар өвчтэй байна, ямар нэг юмаар туслах хэрэгтэй гэж үзээд хойноос нь даруйхан явцгаав. Гэтэл ой ухаанд оромгүй юм болох нь тэр ээ! Альберт ид шидтэй юм шиг алга болчихлоо. Хаагуур ч эрээд эс олов. Өөрийнхөө өрөөнд ч, байнга ороод түгжээд байдаг ээжийнхээ өрөөнд ч, ер энэ шилтгээний нүх сүвний хаана нь ч байсангүй. Мод цэцэрлэг, голын эргийн Дархан цаазтай газар, хавь ойрын ой хөвч, хад уулаар явж эрээгүй газар алга болов. Ойроос ч үзсэн хүн, холоос ч барааг нь харсан хүн гарсангүй. Тэр байтугай мөр нь үзэгдсэнгүй. Тэр шөнө шилтгээнд байгсад цөмөөрөө хөл дээрээ хонов. Зарц нар бамбар бариад үүр цайн цайтал эрж хайлаа. 

	Айл гэрээрээ залбирч сүсэглэлээ. Маргааш өдөр нь бас л түгшүүртэй хэвээр, дараа шөнө нь өнөө л гунигтай хэвээр өнгөрөв. Би яаж айж байснаа тэнд үгээр хэлж чадахгүй байна. Түүнээс өмнө би ерөөсөө тэгж айл гэр бүтнээрээ сандарч түгшин, хөл хөөрцөг болохыг үзээгүй явсан юм чинь дээ. Би ч Альбертыг амиа хорлосон юм уу бүрмөсөн зугтчихжээ гэж бат бодож байлаа. Миний тархи мэдрэл тэсэхээ больж элий балай болоод халуурч эхлэв. Тэр хачин гайтай хүнээс болж айж хэцүүдэж байсан ч түүнд хайртай байсны минь үлдэгдэл бас байсан юм санжээ. Харин манай аав анд явах тэнхээтэйгээ байж, ойн аль нэг гүн дундаас Альбертын мөрийг олох байх гэж бодсон хэрэг. Уй гашуу болсон хөөрхий муу эгч маань сэтгэлээр унасангүй хөдөлгөөнтэй зоригтой хэвээр байж, намайг арчилж сувилан, бусдыг тайтгаруулахыг хичээв. Авга ах өдөр шөнөгүй тэнгэр бурханд залбирлаа. Би түүний үнэн халуун сүсэг, бурхан тэнгэрт хөдөлбөргүй биширдгийг нь үзээд өөрөө тэгж сүсэглэдэггүйдээ хар буув. 

	Аббат жаахан гуниглаж байгаа дүр үзүүлсэн ч огт ажрахгүй тайван байна гэж ярив. «Үнэнийг хэлэхэд Альберт гүн хамт аялан явах үес нэг ч удаа ийм удаанаар алга болж байгаагүй. Харин хааяа нэг ганцаараа байж, битүүхэн бясалгах хэрэг гарч байсан» гэж тэр ярилаа. Аббатын бодлоор бол залуу гүнгийн хачин загнахын эсрэг хамгийн шилдэг арга нь хэзээ ч үглэж яншилгүй, огт мэдээгүй юм шиг л байх явдал байв. Чухамдаа гэвэл энэ зальт, асар их амин хувиа хичээгч аль болох их хөлс авахыг л туйлаас сонирхох тул багш нэртэйгээр энэ айлд бас хугацаагаа аль болох удаан болгож, өөртөө байхгүй авьяасыг байгаа болгон энэ айлыг төөрөлдүүлэх бодолтой байжээ. Өөрийн ажил хэрэг, зугаа цэнгэл эрхэлдэг тэр Альбертыг зөнд нь орхиод, түүний хачин загнахад ер саад хийдэггүй байсан бололтой. Альбертыг өвчтэй юм уу сэтгэл хөөрөнгө байхыг нэг бус удаа харсан байж ч болно. Эргэлзэх аргагүй нэг зүйл гэвэл аббат түүний хачин загнадгийг бидэнд хэлчхэж болох бүх хүнээс нууж чаддаг байсан явдал болно. Авга ахын нөхдийн ирүүлсэн бүх захидал түүний сайхан хүүгийн сайн тал, хүүг нь магтсан үгээр төгс, баяр хүргэсэн утгатай байжээ. Альберт хаана ч явсан, хэнтэй ч уулзсан өвчтэй юм уу бүрэн ухаантай биш хүн гэсэн сэтгэгдлийг төрүүлээгүй бололтой. Ямар ч байлаа гэсэн найман жил орон хэсэж аялах зуур дотоод сэтгэл нь ямар байсан нь бидний хувьд нэвтэршгүй нууц хэвээрээ үлдэв. Гурав хоног өнгөрч, Альберт үзэгдэхгүй алга хэвээр байсанд аббат энэ явдал амин хувийн минь ажил үйлийг гутаагуужин гэж бодоод залуу гүн нэг ном эрж яваа байж магадгүй гэж түүнийг эрж бэдрэх гэдэг нэрийдлээр Прага орохоор бэлтгэлээ. «Альберт бол өөрийнхөө сонирхсон зүйлд шимтэн ордог эрдэмтэн хүнтэй адил гэм халгүй сонирхлоо хангахын тулд хорвоо ертөнцийг ч мартахад бэлхэн хүн шүү» гэж тэр ярив. 

	Ингээд аббат явж, дахин эргэж ирсэнгүй. 

	Бүтэн долоо хоног зовж түгшээд, бүрмөсөн цөхрөнгөө барж байтал авга эгч маань Альбертын өрөөний үүдээр өнгөрөх гэтэл өрөөнийх нь үүд онгорхой, Альберт өөрөө түшлэгт сандалдаа тайвнаас тайван суучихсан, нууцгай аянд нь дагалдан явсан нохойгоо эрхлүүлэн илж байхыг харчихжээ. Түүний хувцас хунар халтар муухай болсон нь үгүй, цоорч урагдсан ч юм үгүй, гагцхүү алтан саа нь харласан нь чийгтэй газар юм уу гадаа хоносноос болсон болов уу гэмээр байжээ. Гутал нь бас л зүв зүгээрийг үзвэл их яваагүй бололтой. Харин сахал, үс нь аль хэдийнээс хүн гар хүрээгүйг гэрчилж байжээ. Тэр өдрөөс хойш бусад харчуултай адил сахлаа хусаж, үсээ будаж янзлахаа больсон гэж үзэх хэрэгтэй, тэгээд л Нина минь, танд тийм хий үзэгдэл шиг санагдсан байхгүй юу. 

	Авга эгч ч түүн рүү дуу алдаад л гүйж дээ. 

	«Хонгор хайртай эгч минь та яав аа? Намайг бүхэл бүтэн зуун жил хараагүй гэж бодмоор байх шив ээ» гэж Альберт эгчийн гарыг үнсэн асуужээ. «Муу хүү минь, чи бидэндээ нэг ч юм хэлэлгүйгээр бүтэн долоо хоног алга байлаа шүү дээ! Ингээд бид чинь долоон аймшигтай өдөр, долоон аймшигтай шөнө чамайгаа эрж, уйлж унжин, залбирч мөргөж байна шүү дээ» гэж эгч хэлжээ. 

	«Долоон хоног ий? Хонгор эгч минь, та долоон цаг гэх гэсэн үү? Би ердөө л өнөө өглөө гадагш салхинд гарахаар яваад үдшийн хоолны өмнө багтаад ирчихэж! байгаа биз дээ. Ийм түр зуур үгүй байсандаа би ингэтлээ та нарыг сандаргасан гэж үү дээ?» гэж Альберт түүнийг гайхан ширтэж асуужээ. 

	«Тэгэлгүй яах вэ. Би буруу хэлчихжээ. Тийм ээ, долоон цаг гэх гэсэн юм. Чамайг ийм удаан салхинд явахад дасаагүй болоод би санаа зовлоо л доо. Бас тэгээд урд шөнө муухай зүүдлээд нэг л тэнцвэрээ алдсан байсан юм» гэж канонисса үнэнийг хэлж ач хүүгийнхээ эмзэг байдлыг дордуулахаас айн хэлжээ. 

	«Хонгор эгч минь, сайн найз минь! Та намайг балчир хүүхэд шиг санаж хайрлах юм аа даа. Харин аав минь санаа зовоогүй биз дээ?» гэж Альберт түүний гарыг үнсэн эелдэгхэн хэлжээ. 

	«Ердөө ч сандарч бариагүй. Ирж оройн хоолоо идэхийг чинь хүлээж байна. Чи ч их өлссөн байж таарна даа». 

	«Тийм ч их өлсөөгүй. Би үдээр зөндөө сайн идсэн байсан юм чинь». 

	«Альберт аа, хаана хэдийд хооллосон гэж?»

	«Яагаа вэ дээ, өнөөдөр, та нартай цуг. Та ер нь одоо болтол хуучин хэвдээ ороогүй байгаа юм аа даа. Таныг ингэж айлгасан минь ямар тоогүй юм бэ. Гэтэл би ийм юм болно гэж яаж мэдэх вэ дээ». 

	«Чи намайг мэднэ шүү дээ. Чи гэрээсээ гарснаас хойш хаана юм идэж, унтсанаа ярь л даа». 

	«Өглөө өглөөнөөс хойш уу? Би яалаа гэж унтах, яалаа гэж өлсөх юм бэ?». 

	«Бие чинь муу байгаа юм биш биз?»

	«Огт зүгээр»

	«Эцээгүй биз? Зөндөө их явж, уул хаданд мацсан байж таарна, тийм үү? Тэгвэл их ядардаг шүү дээ. Чи хаагуур явав аа?»

	Альберт юу больсныг бодож болохыг хичээн гараараа нүдээ халхалсан боловч юу ч санаж чадсангүй. 

	«Үнэнийг хэлэхэд санах юм ер алга. Бодолдоо дэндүү их автсан байж л дээ. Би бага байхдаа ямар байдаг байлаа даа, яг л тэгж юу ч мэдэхгүй явсан байна. Би таны асуусан юманд ердөө ч хариулж чаддаггүй байсан биз дээ» гэж Альберт байж байж хэлжээ. 

	«Тэгвэл чи аялан явах үедээ үзсэн харсан юмаа анхаарч байсан уу?»

	«Заримдаа болохоос биш үргэлж биш. Би олон юм ажигласан, гэхдээ аз болж олон юмыг мартсан»

	«Яагаад «аз болж» байдаг билээ?»

	«Энэ дэлхий дээр олон гайхамшигтай юмтай учрах юм байна шүү дээ» гэж хэлээд баргар царайлан босоход нь авга эгч сая л тийм байдалтай байсныг мэджээ. 

	Тэгмэгцээ Альбертыг цаашид яриулах гэж албадаад хэрэггүй юм байна гэж мэдээд хүү чинь олдсон гэж мэдэгдэхээр авга ах руу яарчээ. Альбертын эргэж ирснийг хэн ч мэдээгүй, хэн ч хараагүй байжээ. Тэр нь алга болсон шигээ мэдэгдэлгүй бий болчихжээ. 

	Өмнөх бүх зовлонг тийм эрэлхгээр дааж өнгөрүүлсэн хөөрхий авга минь ийм баяртай мэдээг сонсоод тэсэж чадсангүй муужирчээ. Тийн Альбертыг ороод ирэхэд хүүгээсээ ч дор харагдсан байна. Альберт урт удаан аялснаасаа хойш төлөв ойр тойрондоо болж байгаа юмыг ер анзаардаггүй байсан бол тэр үдэш шал өмнөө байх шиг байжээ. Тэр нь эцэгтээ тун элэгсэг байж, муу байгаад нь санаа ихэд зовж, яагаад ингэв гэж их л сураглажээ. Харин чухам ямар юм аавыг нь ийм байдалд оруулсныг зүрхлэн цухуйлгасанд юу ч ойлгосонгүй. Чин сэтгэлээс хэлж ярьж байгаа үгнээс нь үзэхэд долоо хоног алга болсон тухайдаа ёстой юу ч мэдэхгүй байгаа нь тодорхой байжээ. 

	— Хонгор баронжин минь, таны надад ярьж байгаа зүйл яг л зүүд шиг юм аа. Энэ чинь таны бодсончлон миний нойр хүргэх биш солиоруулж болох байна. Хэн юу ч мэдэлгүйгээр бүтэн долоо хоног явж чадна гэж яаж санаанд орох вэ дээ? гэж Консуэло дуугарав. 

	— Миний ярьсан зүйл бол үүнээс хойш надаас дуулах юмны тань дэргэд юу ч биш ээ. Миний юу ч даваадуулж хэтрүүлээгүйгээр үл барам харин ч яриагаа товчлохын тулд зарим зүйлийг нь ярилгүй дуугүй өнгөрч байгаа юмыг та нүдээрээ үзээгүй байсан цагт итгэхэд бэрхтэйг би мэдэж байна. Би танд зөвхөн өөрөө үзсэн юмаа ярьж байна гэдгийг санаарай. Тэглээ яалаа ч би заримдаа өөрөө өөрөөсөө, ер энэ Альберт маань ид шидтэн үү, эсвэл биднийг шоглож байгаа зүгээр хүн үү? гэж асуудаг юм. За одоо орой болчихлоо доо, би таны ийм эелдэг сайхан аашийг хэтэрхий муугаар ашиглачхав уу? гэж айж байна. 

	— Үгүй ээ, харин би ашиглаж байна. Та лав их ядарсан байх. Энэ ер бишийн түүхийнхээ үргэлжлэлийг маргааш болтол хойшлуулбал болох уу? гэж Консуэло хэлэхэд

	— Тэгье тэгье. За, маргааш болтол баяртай гэж залуу баронжин түүнийг тэврэн хэлэв. 


XXIX

	 

	Консуэло энэхүү үнэхээр ер бусын түүхийг сонсоод удтал унтаж чадсангүй. Харанхуй шөнө бороо шавших нь ёолон гинших мэт дуулдаж одоо болтол нэг л хачин айдас хүрээд байсныг нь улам хүчтэй болгожээ. «Зарим хүнийг агдлан барьж байдаг ой ухаан хүрэмгүй гай барцад байдаг байх нь ээ? Дөнгөж сая надад доромжлогдсон гэнэхэн бодол, баярлан горьдож байсан найдлага нь хэрхэн хууртагдсаныг илэн далангүй ярьсан залуу бүсгүй бурхан тэнгэрийн өмнө ямар муу юм хийсэн юм бэ? Энэ хүн зоноос зожиг Альберт Рудольштадт эрүүл зөв ухаан, хувийн амьдралаа жолоодох чадвараа алдахуйц ямар нүгэл хийгээ вэ? Ер Анзолетыг муу юманд авьяастай, садар самуунд дуртай болгоход ямаршуу муухай хар хүчин үйлчилсэн нь тодорхой байх нь ээ!» гэж өөрөө өөртөө хэлэв. 

	Консуэло ядарч туйлдаад сая нэг нойртоо дийлдэж утга учиргүй, үзүүр төгсгөлгүй юм зүүдэлжээ. Хоёр гурав дахин сэрж, хаана байгаагаа ч сайн мэдэхгүй, нөгөө л замд яваа юм шигээр өөрийгөө санангаа дахиад л унтдаг байжээ. Порпора, Анзолето, Зустиньяни гүн, Корилла нар дараа дараалан нүднийх нь өмнүүр өнгөрч, түүнд хачин гайхалтай, сэтгэл зовоомоор үг хэлж, ямар хэрэг үйлдсэнээ ч мэдэхгүй байж тэдний тулгасан зэмлэлийг хүлээж, нэг л буруутан болж байна гэж зүүдэлжээ. Гэвч энэ бүх үзэгдэл Альбертын дүрийн өмнө бүдгэрч байлаа. Альберт хар сахалтайгаа, нэг чигийг ширтсэн хурц харцтайгаа алтан саа хатгаж, энд тэндгүй гялтгануур нааснаараа үхсэн хүний бүтээлгийг санагдуулсан гашуудлын хувцастайгаа өмнүүр нь үзэгдээд салахгүй байжээ. 

	Консуэло сэрээд орныхоо дэргэд гоё гэгчээр хувцаслачихсан, цэвэрхэн царайтай инээмсэглэн байгаа Амалийг харжээ. 

	— Хонгор Порпорина минь гэж залуу баронжин хэлээд духан дээр нь үнсэж 

	— Танд нэг хачин юм байна аа. Та бас л ер бусын хүмүүст яриангүй холбогдох учраас би тийм хүмүүсийн дунд байх хувьтай байжээ. Таныг надаас сайхан уу, муухай юу гэж өдрийн гэрэлд харахын тулд унтаж буй таныг хараад арван таван минут болчихлоо. Би хэдийгээр Альбертад дурласан дурлал дээрээ чагт тавьсан ч гэсэн хэрэв тэр таныг шохоорхож эхлэх юм бол бас л нэг жаахан гомдолтой санагдах байх даа гэж бодохоос зарим талаар сэтгэл түгших юм. Ямар ч гэсэн энд байгаа цор ганц эр хүн, би ч гэсэн одоо болтол цор ганц эмэгтэй байлаа шүү дээ. 

	Одоо бид хоёулаа боллоо, хэрэв та намайг сүрээрээ дарах юм бол би уучлахгүй шүү гэж хэлбэл

	— Та алиалах дуртай юм аа. Энэ чинь таны хувьд онц биш байна. Ийм хатуу тоглоомоо больж, миний юу нь ер бус байгааг хэлбэл тань дээр бус уу? Магадгүй миний урьдын эрэмдэг байдал дахин бий болоо юу? Тэгсэн л байж таарах нь гэж би бодож байна гэж Консуэло хэлэв. 

	— Би танд бүх үнэнийг хэлье, Нина минь. Сая таныг цонхийж цайчхаад, нойрмог гэхээсээ гөлийчихсөн гэмээр том нүдээ аньж туранхай чөргөр гараа орноосоо унжуулчхаад хэвтэж байхыг тань анх хармагцаа үнэндээ баярласан шүү. Гэвч таныг хараад байх тутам таны хөдөлгөөнгүй байдал, үнэхээр тэнгэрлэг дүр хоёрыг тань улам улам шагшмаар боллоо. Мэдэж байна уу, таны гар хатан вангийн гар юм аа. Таны тайван зан төлөвт нэг л эзэмдэнгүй, нэг л дагуулагч гэх үү, ямар гэх юм бэ дээ нэг чанар байна аа. Тэгтэл гэнэт та хачин сайхан харагдаж, тэгсэн хэр нь харц тань тун даруу төлөв байх юм. Нина та надад юун хүн болохоо хэлээч? Та миний сэтгэлийг татахын хажуугаар айлгаад байх юм. Өнөө шөнө танд ярьж ярьж орхисон өчнөөн тэнэг юмнаасаа тун их зовж байна. Та надад өөрийнхөө тухай юу ч яриагүй мөртөө миний бүх дутагдлыг мэдчихээд байна. 

	— Хэрэв ба хатан вангийн дүртэй бол урьд өмнө нь энэ тухай огт санаагүй явсан байна. Санаанд минь орсон л бол хөөрхийлөлтэй, шалдаа буусан хатан байсан байх. Би сайхан гэдэг нь эргэлзээтэй юм шиг үргэлж санагддаг байсан. Хонгор баронжин Амалия та таны тухай миний сэтгэгдлийг мэдье гэж байгаа бол намайг ний нуугүй цайлган цагаан сэтгэлээрээ татаж гүйцлээ гэх байна гэж Консуэло гунигтайяа инээмсрэн хариулав. 

	— Миний ний нуугүйн хувьд тийм байх, харин Нина та ний нуугүй юу, биш үү? Та хүндэтгэл хүлээм, сайхан ухаалаг үнэнч гэдэг нь мэдэгдэж байна, тэгэхдээ нийцтэй юу, үгүй юу? Үгүй л гэж би бодож байна. 

	— Би эхэлж болохгүй гэдгийг та мэднэ дээ. Та бол одоо намайг ивээн тэтгэгч, хувь заяаны минь эзэн болоод байгаа учир та эхлээд илэн далангүй ярьж намайг татах ёстой. 

	— Таны зөв. Гэвч таны ухаан намайг айлгаад байна. Та намайг хөнгөн байна гэж дэндүү ихээр битүү буруушаагаарай, болно биз дээ?

	— Надад тэгж буруушаах ямар ч эрх алга. Би танд хөгжим заах багш, тэгээд л дуусаа. Бас тэгээд над шиг эгэл ардаас гаралтай ядуу бүсгүй хүн өөрийн хэр хэмжээг цаг үргэлж мэдэж байх ёстой шүү дээ. 

	— Ихэмсэг Порпорина та эгэл ардаас гаралтай гэнэ ээ?! Ай, энэ худал байлгүй! Ийм байх ёсгүй! Та надад ямар нэгэн ноён айлын хачин хүүхэд шиг санагдах юм. Таны ээж юу хийдэг байсан бэ?

	— Над шиг л дуулдаг байсан. 

	— Тэгвэл аав тань?

	Консуэло зовж орхилоо. Тэр нь залуу баронжингийн даруу бус хээгүй асуултад өгөх хариуг урьдчилан бэлтгээгүй байжээ. Хэргийн учир нь эцгийнхээ талаар хэзээ ч юу ч дуулаагүй, ерөөсөө надад эцэг байгаа юм уу, үгүй юу гэдгийг сонирхох бодол толгойд нь орж ирээгүй байсанд оршино. 

	— Би мэдсэн юм аа гэж Амалия ихэд инээж дуу алдсанаа — Танай аав эсвэл испанийн гранд, эсвэл венецийн дож байх гэв. 

	Энэ ярианы өнгө нь Консуэлод хөнгөн мөчид, гомдмоор юм шиг санагдав. 

	— Таны бодлоор бол үнэнч дархан юм уу ядуу жүжигчин хүн өөрийн хүүхдэд төрөхөөс нь сайн чанарыг олгож болохгүй болж байна уу? Эгэл ардын хүүхэд заавал бүдүүлэг, эрэмдэг байх ёстой юм шигээр танд санагддаг уу? гэж Консуэло дургүйцсэн аялгатай хэлбэл баронжин улам ч чанга инээж:

	— Таны хэлсэн зүйл бол миний авга Эгч Венцеславыг дайрсан хэрэг байна. Тэгэхдээ хайрт Нина минь, би таны уурыг жаахан хүргэсэн бол таны талаар хамгийн сайхан юм бодохыг зөвшөөрнө үү. За одоо, хонгор минь, шалавхан хувцаслаарай, одоохон хонх жингэнэнэ, авга эгч таныг очихгүй бол хоол өгүүлэхгүй байсаар байгаад бид цөмийг өлсгөөж алах хүн шүү. Би авдраа онгойлгоход тань тусалъя, алив түлхүүрээ өг дөө. Та лав Венецээс хөөрхөн хувцас олныг авчирсан байх гэж итгэнэ, одоо надад моод үзүүлж соёрхооч, би чинь энэ зэрлэг газар ирээд хоцрогдож гүйцээд удаж байна шүү дээ гэв. 

	Консуэло үс толгойгоо янзлахыг яарч байхдаа баронжингийн юу хэлснийг дуулж анзаарсан ч үгүй түлхүүрээ өгчихжээ. Амалия түүнийг нь шүүрч аваад нэг авдрыг нь яаран онгойлгохдоо дүүрэн даашинз байгаа байх гэж боджээ. Гэвч баахан хуучрахын ихээр хуучирч, удаан эдэлгээнд хагас хугас нь арилсан хэвлэмэл нот, харанхуйд уншина гэж бодохын аргагүй бичмэл нотоос өөр юм юу ч байсангүй. 

	— Энэ юу юм бэ? Хонгор Нина та ямар хачин хувцастай юм бэ? гэж Амалия хөөрхөн хуруудаа яаран арчиж хэлбэл

	— Эрхэм баронжин оо, наадах тань нандин чухал зүйл, болгоомжтой гар хүрээрэй. агуу их хөгжмийн зохиолчдын гарын үсэг бий шүү дээ. Порпорын надад найдаж итгэж өгсөн энэ үнэт юмыг нь буцааж өгөөгүйд хүрснээс хоолойгүй болохыг юман чинээ бодохгүй гэж Консуэло хариулав. 

	Амалия нөгөө авдрыг нь онгойлголоо. Түүнд нь дүүрэн нотын цаас, хөгжмийн тухай найруулал, зохиомж, зохирол, харалдаа ая байжээ. 

	— Өө! Мэдлээ. Энэ танай үнэтэй цэнтэй юмтай хайрцаг байх нь гэж Амалия инээн байж хэлэхэд

	— Өөр юм надад байхгүй. Та үүнийг байнга ашигладаг болно байх гэж найдахыг хүснэ гэж Консуэло хэллээ. 

	— Их сайн хэрэг! Та ер нь хатуу багш шиг байна. Гэвч хонгор Нина минь, таны даашинзнууд хаана байгаа юм бэ гэж асуувал та гомдохгүй юм байгаа биз дээ?

	— Энэ жаахан цаасан хайрцагт байгаа гэж Консуэло хариулаад хайрцаг руу очиж, онгойлгоод нямбайлан эвхсэн жирийн хар торгон даашинзаа баронжинд харуулав. 

	— Ингээд л гүйцээ юу? гэж Амалия асуув. 

	— Тийм ээ, аяны хувцаснаас минь өөр юм энэ л байна. Хэд хоноод би нэг ээлжийн бас л ийм хар даашинз оёно оо. 

	— Хайрт минь, гашуудаж яваа хүн үү?

	— Магад ч үгүй, синьора гэж Консуэло төв царайлан хэлэв. 

	— Тийм бол уучлаарай намайг. Уг нь би таны уй гашуутай байгааг гаднаас тань хараад гадарлах ёстой байж л дээ. Таныг ийм бол би бүр ч их хайрлана. Надад ч гэсэн гунигтай байх шалтгаан бас байгаа болохоор та бид хоёр улам ойртох байх. Товлосон ханийнхаа талаар би бас л гашуудлын хувцас өмсөж болох хүн. Аяа, хонгор Нина минь, миний энэ хөгжөөнтэй зангаас битгий айгаарай, гүн их уйтгараа үүгээрээ дарах гэж үргэлж хичээдэг юм шүү дээ. 

	Тэр хоёр үнсэлцээд зочдын өрөө рүү бууж очвол бусад хүн хэдийн хүлээж байжээ. 

	Жирийн даашинз, цагаан алчуур, яг эрүүн дороо зүгээр л хүрэн хуван сүлбээр зүү хатгасан Консуэло канониссад аятайхан сэтгэгдэл төрүүллээ гэдгээ даруйхан мэдэв. Өвгөн Христиан одоо бүр ч зовох нь бага болсон бололтой урьд өдрийнхтэй адил их л найрсаг байв. Барон Фридрих ёсыг бодож энэ өдөр анд яваагүй бөгөөд охиных нь талаар санаа тавьж байгаад баярласнаа илэрхийлэх гэж өчнөөн сайхан үгсийг урьдаас бэлтгэсэн байсан ч цаг дээрээ тулахад нэг ч юм хэлж эс чадав. Харин Консуэлотой зэрэгцэн суугаад дэндүү гэнэн, дэндүү залхуу хүрэн чармайн үйлчилсээр байгаад нэг мэдэх нь ээ өөрөө юу ч идээгүй босоход хүрлээ. Ламбугай, Венецид хамба лам ямар журмаар мөргөлөө явуулдгийг сонирхоод, дараа нь тэндхийн сүм дуганд мөргөл үйлдэхдээ хэр зэрэг тансаг байдаг, хэр зэрэг гоёдгийг асуулаа. Тэр нь Консуэлийн хариу үгнээс, энэ хүүхэн сүм дуганд үргэлж очдог байсан юм байна гэж мэдээд, шашин бурхны хөгжим судалж байсныг нь дуулмагцаа, бүр ч хүндэтгэлтэй болов. 

	Альберт гүн эдний дундаас ганцаараа сонирхлыг нь татаж байсан учир Консуэло зориглож түүнийг хальт хараад авлаа. Намайг орж ирэхэд яаж хандах бол гэдгийг хараахан мэдээгүй байсан бөгөөд зочдын өрөөн дундуур өнгөрөх зуураа толинд туссан түүнийг харж, урьдынх шигээ хар юм өмссөн ч тун гоё хувцасласныг нь харж амжив. нэрт язгууртны ихэмсэг байдалтай байсан нь эргэлзээгүй боловч доод эрүүний сахал, хааш яаш унжуулсан урт үс, шаргал туяатай гандмал царай нь Адриатикийн тэнгисийн эргийн мөрөөдөмтгий сайхан загасчин лугаа адил болгожээ. 

	Харин түүний уянгалаг намуухан ярих өнгө нь Консуэлийн хөгжмийн сонсголтой чихэнд туйлын эвтэйхэн дотно санагдсан тул жаахан жаахнаар зориг оруулсаар эгцлэн ширтэхэд хүргэжээ. Альбертийн төрх байдал, хөдөлгөөн нь зүв зүгээр хүнийхтэй яг адилхан байхыг үзэж гайхлаа. Түүний ярьсан цөөн хэдэн үг нь ухаалаг утгатай байсны дээр Консуэлийг ширээний араас босоход эгцлэн ширтээгүй ч гэсэн (өчигдрөөс хойш ингэж найрсаг байдал гаргаагүй байсан юм санжээ) тун хээгүй, тун эелдгээр гараа өглөө. Консуэлогийн хамаг бие салганан чичирсээр энэхүү урьд шөнийн яриа хөөрөө, зүүд зөнгийн гайхамшигт баатар нь болсон хүний гарт гараа бариуллаа. Тэгэхдээ Альбертын гарыг үхсэн хүнийхтэй адил мөс шиг байх байх гэж бодсон нь тийм бус, харин ч биедээ анхаардаг эрүүл саруул хүний халуухан зөөлөн гар байв. Ер нь ч Консуэло юмны учир ойлгохтой үгүйтэй байжээ. Түүний сэтгэл маш их хөдөлж байсан болохоор золтой л толгой нь эргэсэнгүй. Энэхүү доогтой залуу бүсгүйн өмнө нэр төрөө хадгалахгүй бол болохгүй гэж хамаг хүч зоригоо дайчлан бэлтгээгүй бол хөдлөх болгоныг нь алдахгүй харж байсан Амалийн харцнаас бүрмөсөн балмагдаж гүйцэх байсан биз ээ. Альберт гүн түүнийг түшлэгт сандалд хүргээд, доор гэгч мэхийн хүндэтгэсэнд, Консуэло ч бас хариу мэхийлээ. Тэгэхдээ тэд нэг ч үг сольсонгүй нэг ч үг ярилцсангүй. 

	— Айхавтар Зальтай Порпорина та миний үеэлтэй гайхмаар байлаа шүү! гэж Амалия хэлээд чихэнд нь юм шивгэнэхэд эвтэйг бодож хажууд нь суулаа. 

	— Одоохондоо надад мэдэгдсэн юм алга л байна, гэж Консуэло хариуллаа. 

	— Түүнийг надад яаж ханддагийг анхаараагүй болохоороо та ингэж хэлж байна л даа. Бүтэн жил болоход намайг ширээ рүү аваачихын тулд нэг ч удаа гараа өгөөгүй мөртөө танд хүндэтгэлийн дээдийг үзүүллээ шүү дээ! Өнөөдрийн хувьд ой ухаан нь сийрэг сайхан байх шиг байна. Та л энэ хүнд эрүүл ухаан, чийрэг биеийг авчирлаа гэж бодмоор байна. Гэвч Нина минь, та үүнийг нэг их юманд битгий бодоорой. Надад учирсан юм танд учирна. Гурав хоног эелдэг баяртай байгаад дараа нь таныг тийм хүн бий ч гэж мэдэхээ байгаад мартаж орхино. 

	— Алиа шог үгэнд дасах хэрэгтэй болох нь ээ гэж би бодож байна гэж Консуэло хэлэв. 

	— Хайрт эгч минь, миний үеэл хонгор Порпоринад онцгой эелдэг байгаа юм биш үү? гэж Амалия Консуэло тэр хоёрын дунд ирж суусан канониссад аяархан хэлбэл

	— Амалия та түүнийг битгий дооглоорой. Синьора тэртэй тэргүй мөдхөн бид бүхний зовлонгийн шалтгааныг мэднэ гэж Венцеслава намбатайхан хэллээ. 

	— Би ердөө ч дооглоогүй байна, намайг энд ирснээс хойш нэг ч удаа иймээр харагдаагүй шиг санагдана, тэгээд л би баярлаж байна. Хэрэв бусад хүнтэй адил сахал самбайгаа хусаж, үсээ будсан сан бол хэзээ ч бие муутай байгаагүй гэж бодож болмоор байна санж. 

	— Үнэндээ ч айван тайван, эрүүл энх байдал надад аятайхан санагдаж байна. Гэвч ийм жаргал удаан үргэлжилнэ гэж итгэхээс айж байна гэж канонисса хэлэв. 

	— Ямар сайхан зан ааштай, ямар их ухаалаг харагдана вэ! гэж Консуэло хайртай хүнийг нь магтаж хайрыг нь татах санаатай канониссад хэлбэл

	— Та тэгж бодож байна уу? гэж Амалия найз руугаа залирхаг дүрсгүй харцаар ширтэн асуув. 

	— Тийм ээ, тэгж бодож байна. Би бүр өчигдөр орой синьора танд танай үеэлийн царайнаас өөр нэг ч царай ийм хүндэтгэлийг хэзээ ч төрүүлж байгаагүй гэж хэлээ биз дээ гэж Консуэло шулуухан хариулав. 

	— Ай хонгор бүсгүй минь! гэж Канонисса гэнэт хямсгар зангаа таягдан хаяж, Консуэлийн гарыг халуунаар атган дуу алдаад — Хоёр сайхан сэтгэл бие биеэ төдхөн таньдаг юм. Манай дүү Альберт таныг айлгах байх даа гэж би тун их айж байсан шүү. Иймэрхүү зовлонтой хүнийг хараад дургүйцэн ярвайж байгаа хүмүүсийн царайг харах нь мөн ч хэцүү дээ. Харин та сайн хүн болохоороо энэ эмгэгтэй, сүр сүлдгүй болсон биед нь эрхэмлэн нандигнавал зохих оргилсон сэтгэл байгаа юм гэдгийг дорхноо ойлгосон байна л даа гэв. 

	Консуэло сайхан санаат канониссын үгэнд уйлах шахтлаа уярч уйлагнан байж гарыг нь үнслээ. Тэр нь золбоолог гялалзуур, хөнгөн шингэн Амалиас илүүгээр энэ бөгтөр эмгэнд хайртай талтай болж байгаагаа мэдлээ. 

	Тэдний яриаг, синьора Порпоринаас ихээхэн юм хүсэхээр зүрх гаргаж, ирсэн Фридрих барон тасалдуулав. Эмэгтэйчүүдийн дунд байх талаар ахыгаа бодвол бүр ч эв хавгүй (эднийхэн угаараа ийм зантай байсан бололтой, иймээс Альберт гүнг амжиж ийм адгуу зожиг болгосон нь гайхах юмгүй биз ээ) барон нэг юм аман дотроо түргэн түргэн хэлж, завсарт нь нэг баахан уучлал гуйсанд Амалия арга буюу хэлмэрчлэн Консуэлод ойлгуулахыг хичээлээ. 

	— Миний аав танаас ийм ядарч эцмээр хол аялсныхаа дараахан хөгжимдөж чадахаар байна уу, үгүй юу гэж асууж байна, бас охины маань дуулахыг сонсож хоолойн нь талаар өөрийн бодсоныг хэлж өгнө үү гэж хүсвэл таны сайхан аашийг хэтэрхий ашиглаж даварсан хэрэг болохгүй биз гэж асууж байна хэмээн Амалия хэлэв. 

	— Дуртай зөвшөөрнө гэж Консуэло хэлээд даруулт хөгжим рүү бушуухан очиж, тагийг нь сөхөв. 

	Амалия нотыг тавиур (пюпитр) дээр тавингаа Консуэлийн чихэнд:

	— Та хараарай, та бид хоёрын нүд хэчнээн ч сайхан байлаа гэсэн Альберт одоохон зугтана даа гэж шивгэнэв. 

	Үнэхээр ч Амалийг хэдэн ширхэг нот авч амжаагүй байхад Альберт босож, бусдад мэдэгдэхгүй санаатай бололтой өлмийгөөрөө гишгэсээр өрөөнөөс гарлаа. 

	Амалия даруулт хөгжмөөр тоглож, хэдэн айзам алгасуулан дарангаа:

	— Намайг дуулж эхлэнгүүт л гардаг шигээ хаалга тасхийтэл саваагүй нь боллоо. Өнөөдөр ер нь онцгой эелдэг, бүр сайхан ааштай байна гэж хэлж болмоор байна шүү гэж шивгэнэв. 

	Ламбугай бушуухан босож, Альбертын ингэж алга болсныг нуух санаатай даруулт хөгжим рүү хүрч ирээд дууг их л шимтэн сонирхож буй дүр үзүүлэв. Айлын бусад хүн холхон хагас дугуйран сууцгаагаад Консуэлоос сурагчдаа хэлэх сургаал үгийг хүндэтгэлтэйеэ хүлээцгээв. 

	Амалия, Перголезийн «Скир дахь Ахилл» гэдэг дуурийн үглэл дууг зоригтой сонгон авч цээлхэн царгиа хоолойгоор эхнээс нь аваад эцсийг нь хүртэл маш итгэлтэй дуулсан бөгөөд тун инээдэмтэй герман аялгуутай байсан тул Консуэло урьд өмнө нь ийм юм огт сонсоогүй болохоороо инээд алдчихгүй гэж ихэд чармайжээ. Залуу баронжин маань жинхэнэ хөгжмийн талаар өчүүхэн ч ойлголтгүй юм байна гэдгийг мэдэхэд. Консуэлод хэдхэн айзам сонсоход л хангалттай байлаа. Түүний хоолой уян налархай, магадгүй сайн багшаар хичээл заалгасан байж болох байвч өөрөө аль нэг юмыг ултай суурьтай ойлгохоор хэтэрхий хөнгөн байлаа. Тийм ч учраас өөрийн хүч боломжийг хэтрүүлэн үнэлж, хамгийн зоригтой, хамгийн хэцүү шудруулгыг дуулах гэж жинхэнэ герман хүний дор зүрхтэйг үзүүллээ. Амалия огтхон санаа зовох юмгүйгээр тэдгээрийг гуйвуулан дуулж, алдаатай дуулж байгаа газраа халхлахын тулд хөг аялгыг түргэсгэн, буруу зөрүү болсон нугалаагаа найруу хавсралтаар дарж, орхигдуулсан айзамдаа шинэ айзам нэмэн байж, ингэснээрээ уг хөгжмийн утга шинжийг даанч их өөрчилсөн тул Консуэло өмнөө нот харж суугаагүй сэн бол түүний дуулж буй дууг ерөөсөө танихгүйд хүрэх байжээ. 

	Энэ завсар, хөгжим маш сайн ойлгодог Христиан гүн ач охин нь маш их сандарч зовж байна гэж бодоод түүнийг дэмжин урамшуулахыг хичээхдээ байн байн;

	— Амалия, их сайн их сайн! Тун сайхан, бүр ёстой гоё хөгжим байна! гэж байв. 

	Дуу ойлгохоор тааруухан канонисса Консуэло руу санаа зовнин харж, нүдний харцаар санааг нь мэдэх сэн гэж хичээж байхад, анчны эвэр бүрээнээс өөр ямар ч хөгжмийг үл ойшоодог барон над шиг хүн л хамаг сайхныг нь мэдрэн үнэлж байхыг бодоход манай охин дэндүү сайхан дуулж байгаа байх нь гэж бодоод шүүгчийн магтах үгийг үнэнээс хүлээж байлаа. Ламбугай эдгээр хурдлагыг сонсоод шагширч, Амалийн ирэхээс өмнө ийм юм хэзээ ч сонсож байгаагүй тул баясан инээмсэглэж, том толгойгоо айзамд тохируулан дохиж байв. 

	Консуэло цэх үнэнийг хэлбэл энэ айлд цохилт өгсөн хэрэг болно гэж мэдээд надтай хичээллэхээсээ өмнө чухам юуг мартвал зохихыг Амалийн улаан нүүрэн дээр хэлье гэж шийдлээ. Тэгээд одоохондоо хоолойг нь магтаж, ямар хичээл үзэж байсныг нь асуугаад, үзэж өнгөрүүлсэн зүйлсийг нь дэмжихдээ зохих ёсоор ер хийгдээгүйн талаар дуугүйг өнгөрөв. 

	Энэхүү зөвхөн Консуэлод их хатуу болсон сорилтод цөмөөрөө сэтгэл хангалуун тарцгаав. Өрөөндөө орж, үүдээ түгжиж аваад, дөнгөж сая дэргэд нь гуйвуулагдсан хөгжмийн зохиолын нотыг дахин дахин уншиж, уураг тархиндаа тогтсон эвгүй ул мөрийг арилгах санаатай битүүхэн дуулж гарлаа. 


XXX

	 

	Оройхон хэрд цөм дахин цугларахад Консуэло энэ хүмүүст жаахан дасаж ирээд байсан тул нэлээн хээгүй харьцаж, мөн тэр хүмүүсийн зүгээс түүний нутаг орон, түүний урлаг, түүний аялан явсан тухай улам улам зоригтой асуусан зүйлд нь нэг их үгээ цэнэлгүй товч тодорхой хариу өгч эхлэв. Тэр нь өөрийнхөө талаар ярихаас зайлсхийж (ингэж урьдаас шийдсэн байжээ), дунд нь амьдарч байсан орчныхоо тухай ярихдаа тэнд өөрөө ямар үүрэгтэй байснаа хэлэлгүй өнгөрлөө. Үгэнд дуртай Амалия өөрийнх нь талаар аль болохуйц их юм яриулахыг оролдсон нь дэмий болж, Консуэло тэр гохонд нь орсонгүй, юутай ч гэсэн нууц байдлаа хадгалан үлдэхээр шийдсэн байлаа. Ингэж нууцлах нь яагаад түүнд таатай байсныг хэлэхэд бэрх юм. Үүнд олон шалтгаан байжээ. Анзолето намайг эрээд мөрөөр минь орчхож магадгүй гэж болгоомжлохдоо би аль болохоор нуугдаж, ил гарахгүй явна гэж Порпорад ам өгсөн байв. Энэ нь огт дэмий болгоомжлол байжээ. Учир нь Анзолето түүнийг олох санаатай ганц нэг удаа эрэхчээ болоод тэр бодлоо даруйхан хойш тавьж, Венецид олж буй амжилт, тоглолтдоо хамаг анхаарлаа хандуулжээ. 

	Нөгөө талаас гав ганцаараа гуниглан яваа түүнийг түр зуур орогнуулж буй энэ айлын хүндэтгэл талархлыг татахыг эрмэлзэхдээ эднүүс намайг тэргүүн жүжигчин, алдарт дуучин гэж үзсэнээс эгэл нэгэн хөгжимчин, Порпорын шавь, дууны багш гэж үзвэл илүү сайнаар хандана гэдгийг тэр сайн мэдэж байв. Энэ жирийн сүсэгтэй хүмүүс миний өнгөрсөн амьдралыг мэдэх юм бол эдний дунд байхад хавьгүй хэцүү болох ёстой, тэгээд Порпора хэчнээн ч захисан байлаа Сан Самуэлийн театрт тэгж гялалзаж байсан Консуэло дуучин манайд иржээ гэж мэдвэл тун их сүрдэж болзошгүй гэдэг нь түүнд тодорхой байлаа. Энэ хоёр чухал шалтгаан байгаагүй ч гэсэн Консуэло өөрийн хувь заяаны дээр доор орж байсныг хэнд ч мэдэгдүүлэхгүйгээр дуугүй байхыг чухалчлах байсан биз ээ. Түүний амьдралд хүч чадал, сул дорой байдал, алдар хүнд, хайр дурлал гээд л бүх юм хутгалдан орооцолджээ. Тэр нь сэтгэлийн шархны нэгийг нь ч болов илрүүлэлгүйгээр хөшигний буланг өчүүхэн ч сөхөх боломжгүй байлаа. Гэтэл шархнууд нь дэндүү шинэ, хэн нэгний энэрэнгүй гар эдгээж хөнгөрүүлэхийн аргагүй дэндүү гүнзгий байв. Харин ч түүний зовлонт бодол, шинэ эрчимтэй амьдралын нь тайван байдлын дунд боссон чухамхүү энэ ханын ачаар нэлээд тайвшралыг олжээ. Ингэж улс орноо, ахуй нөхцөлөө, нэр усаа сольсон нь түүнийг шинэ байдалд оруулсан тул өөрийгөө өөр хүн шиг санагдуулан, нэг л шинэ хүн болохыг чармайлаа. 

	Энэхүү бусад хүүхнийг тайтгаруулж болох аливаа ихэмсэг байдлын баяр баясгалангаас бүрэн татгалзсан нь Консуэлийн сэтгэл зоригийг аврах зам болов. Тэр нь хүн ёсны шаналан, хүн ёсны алдар хүндийг огоорон орхиж, тэнгэр бурхны дэмжлэгт найджээ. «Урьд жаргалтай сайхан байсан үеийнхээ өчүүхэн хэсгийг ч болсон эргүүлж авчрах юм сан, урт удаан хугацаанд надаас хүмүүсийг хайрласан хайр, хүмүүсээс намайг хайрласан хайрт тэр чигээрээ шингэж байсан тэр жаргалынхаа нэг хэсгийг буцааж авах юм сан. Тэднийг бишрүүлэх гэж хөөцөлдсөн тэр өдөр бид тэдний хайр талархлаас салж, тэднээс урьдын хайр хүндэтгэлийн оронд гаргаж ирсэн аашийг мөн ч их үнээр олж авч дээ. Энэ дэлхий дээр атаархагч ч үгүй, ач хариулах ч үгүй, дайсан хортон ч үгүй явахын тулд дахиад л үл мэдэгдэх даруухан бүсгүй болъё. Талтай сайн байгаагийн өчүүхэн илрэлд хуурмаг амт, асар ихээр шагширсан илэрхийлэлд гуниг холилдож байдаг юм байна. Магтуулахдаа маасайж, баяр хөөр болоход сатаарч тайвширдаг нэрэлхүү, хүчтэй сэтгэл байдаг бол минийх тийм биш ажээ. Тийм сорилт надад даанч муу юм амсуулсан. Тийм ээ, нэр алдар миний дурласан хүний сэтгэлийг надаас булаажээ. Номхон хүлцэнгүй байдал надад цөөн ч болов нөхдийг авчраасай!.. » гэж өөрөө өөртөө хэлжээ. Уг нь Порпора, Консуэлийг Венецээс зайлуулж, аюултай зам, дурлалын зовлонгоос ангижруулахдаа үүнээс өөр юм бодсон байжээ. Түүнийг нэр төр хөөцөлдөх тайзан дээр гаргаж ирэхээс өмнө, жүжигчний амьдралд нь эргүүлж оруулахаас өмнө түр зуур амруулахыг бодсон юм санжээ. Порпора өөрийн шавийг хангалттай сайн мэддэггүй байжээ. Тэр нь түүнийг ердөө л эмэгтэй хүн, өөрөөр хэлбэл бодит дээрээ байснаас нь шал өөр, хувирамтгай хөрвөмтгий сэтгэлтэй юм шиг санажээ. Консуэлийн талаар бодохдоо маш тайван, энхрий ялдам, бусдыг боддог, ийм байхад биеэ албадан сургасан тухайд нь төсөөлөл ч үгүй байсан байна. Ердөө харамсаж гашуудан нус нулимсандаа зууралдаж буй амьтан гэж санажээ. Тэгэхдээ удахгүй эсрэг бодол нь давж, хайр дурлалын өвчнөө эдгээгээд, дахиад л хүч чадал, суу билгээ үзүүлэхийг чармайхын ихээр чармайх байх гэж боджээ. 

	Консуэло, Рудольштадтынд ирээд ямар үүрэг гүйцэтгэх вэ гэдэгтээ цэвэр ариун сэтгэл гаргасан нь анхны өдрөөс эхлэн түүний үг яриа, үйл ажил, нүүр царайд нь хүртэл тодорчээ. Түүнийг Венец газрын аагим халуун наранд хайр дурлал, аз жаргалдаа баясан гялалзаж явсныг харсан хүн энэхүү үүрэглэгч их хөвчийн дундах харь айлын хүмүүс дунд ирчхээд, өнгөрсөн үеийн дурлал нь доромжлогдоод ирээдүй нь үгүй болчихсон байхад яаж ийм тайван ялдам байгааг нь ойлгох ч үгүй байсан биз ээ. Гэтэл сайхан сэтгэл гэгч нь ихэмсэг зангийн цөхрөлөөс өөр юм олдоггүй газраас хүчийг шавхан олдог тавилантай ажээ. Тэр үдэш Консуэло нэг л өвөрмөц сайхан болсон байлаа. Энэ нь учрах гэж буй сэтгэлийн догдлолд биеэ ямаршуу байхыг мэдээгүй бат сэтгэлтэй хүний түр саатал ч биш, гайхан баярлаж урагш тэмүүлсэн хүчний цэцэглэл ч биш байлаа. Нэг үгээр хэлбэл одоо хараахан илрээгүй, хараахан ойлгогдоогүй sсоlаrе Zingarellа3-ийн сайхан биш, алдарт дуучны гялалзсан, сэтгэлийг эзэмдсэн сайхан биш, зүгээр л өөрийгөө мэдэж, өөрийнхөө ариун бодлыг удирдлага болгодог, өөрийнхөө л бодолд автсан эгэл эмэгтэй хүний дур булаам нинжин сайхан байлаа. 

	Түүнийг гэртээ суулгаж байгаа угийн ууч сэтгэлдээ хөтлөгдсөн эгэл жирийн, элэгсэг найрсаг настнууд сэтгэл санааных нь орчинд Консуэлийн бодь сэтгэлээс оруулсан нууцгай сайхан агаараар амьсгалж байлаа гэж хэлж болдог бол тийм л байлаа. Тэд Консуэлийг харан харан байхдаа нэг л баяр баясгалантай болж, чухам ямар баяр баясгалантай байгаагаа өөрсдөө сайн мэдэхгүй ч гэсэн түүний амт шимт нь шинэ амьдралаар сэлбэж байх мэт санагджээ. Тэр ч байтугай Альберт анх удаагаа өөрийн авьяас чадварыг чөлөөтэйгөөр, бүрэн төгс илэрхийлэх болсон мэт харагдлаа. Тэр нь хүн бүхэнтэй болгоомжтой элэгсэг харьцаж, Консуэлотой туйлын ухаалаг харьцаж, түүн лүүгээ ярилцахдаа байгалиас заяасан оргилуун сэргэлэн ухаанаа алджээ гэж ойр тойрныхныхоо бодож байсан бодлын буруу болохыг баталлаа. Барон унтсангүй, канонисса нэг ч удаа санаа алдсангүй, харин Христиан гүн насны эрх, уй гашууны хүндэд бөгтийгөөд төлөв түшлэгт сандалдаа шигдэн суудаг байсан бол энэ удаад нуруугаараа зуух налан зогсож гэр бүлийн гол түшиг гэдгээ үзүүлэн байж, оройн есөн цаг болтол тасралтгүй үргэлжилсэн бараг наргиантай гэмээр энэ хээгүй ярианд оролцлоо. 

	— Бидний чин халуун сэтгэлээс залбирахыг тэнгэр харжээ дээ. Альберт гүн өнөөдөр гучин нас хүрлээ. Өөрийн нь ч, бидний ч тэгтэл их айж байсан энэ нэртэй өдөр ер бусын баясгалантай, бүтэмжтэй өнгөрлөө гэж ламбугай, барон болоод залуусын гарч явсны Дараа зочдын өрөөнд үлдсэн Христиан гүн, канонисса хоёрт хэлбэл

	— Тийм ээ, тэнгэр бурхандаа баярласнаа айлтгая. Магадгүй биднийг түр зуур тайтгараг гэж тэнгэр бурхнаас заяасан сайхан ид шидэт үзэгдэл байж болох л юм, гэхдээ би өнөөдөржин, ялангуяа өнөө орой хүү минь бүрмөсөн эдгэсэн юм биш байгаа гэж бодогдлоо гэж өвгөн гүн ярив. 

	— Уучлаарай, намайг, миний дүү ч гэсэн, эрхэм ламбугай та ч гэсэн, аль аль чинь Альбертыг хүн төрөлт дайсан хөнөөгөөд байна гэж төөрөлдөж байсан шүү, Би тэгэхэд энэ хүн бол сэтгэлийг нь булаацалдсан эсрэг тэсрэг, хоёр хүчний эрхэнд байгаа хүн гэж үргэлж боддог байсан. Муу юм шүглэсний эрхээр ярьж ярьж орхив уу даа гэж бодсоны дараагаар түр зуурхан бодоод энэ хүний амаар бурхан өөрөө ярьдаг байсан биз дээ. Өчигдөр орой аадар орж байхад юу гэж хэлснийг нь санацгаа л даа. Ялангуяа гардаг дээрээ хамгийн сүүлд: «Энэ айлд тэнгэр бурхан хишиг заяажээ» гэж хэлснийг нь бод л доо. Альберт өөр дээр нь тэнгэр бурхны хайрын гайхамшиг буухыг мэдсэн. Тэгээд ч би түүнийг эдгэнэ гэдэгт итгэж байна гэж канонисса ярив. 

	Ламбугай ийм зоригтой саналыг шууд зөвшөөрөхөөргүй тун аймтгай нэгэн байжээ. Тэр нь гол төлөв: «өөрсдийнхөө найдлагыг мөнхийн цэцэн мэргэн ухаанд даатгая», «Нууцалсан юмыг тэнгэр бурхан мэддэг юм», «Сүнс аяндаа бурхан болдог юм» гэх мэтийн шинэ юм хэлэхээс хуучин улиг болсон юмаа хэлж бэрхшээлээс гардаг заншилтай юм санжээ. 

	Христиан гүн гайхамшигт сайхны зүг цөөн бус удаа чиглэсэн байдаг эгчийнхээ түгжигдмэл үзэл, ламбугайн аймхай болгоомжтой бат итгэл хоёрын дунд тээнэгэлзэв. Өвгөн гүн ярианы сэдвийг өөрчлөх санаатай Порпоринын тухай ярьж, түүний биеэ сайхан төв авч явж байгааг нь их л магтав. Бүсгүйд хайртай болж хэдийнээ амжсан канонисса дүүгийнхээ магтсан үгэнд дуртайяа нэгдэн, харин ламбугай түүнээс бүсгүйд хайртай байгаа нь бэлгэдэн ерөөв. Консуэлийг ирснээс хойш тэднийд ямаршуу гайхалтай өөрчлөлт гарсныг хэн ч тайлбарлах учраа олсонгүй. Тэд эх булгийг нь мэдэхгүйгээр үр шимийг нь хүртэж эхэлжээ. Энэ нь тэр талаар хүссэн л бол Консуэлийн бурханд залбирах зүйл чухам мөн байжээ. 

	Амалия хамгийн нарийн ажиглажээ. Түүний хувьд үеэл нь хэрэгтэй цагт биеэ барьж чаддаг, итгэлийг нь хүлээгээгүй юм уу эсвэл бүр өөрийнхөө хүндэтгэдэг хүмүүсийн өмнөх эмх замбараагүй бодлыг нууж чаддаг гэдэг илэрхий байлаа. Өөрт нь аятай юм уу аягүй санагддаг зарим нөхөд, хамаатан садныхаа өмнө хачин занг өчүүхэн ч гаргадаггүй байжээ. Өчигдрийн ярьсан юмны талаар Консуэло гайхсанаа хэлсэнд цаанаа дургүйцэж байсан Амалия, Альбертаас айх нь зөв гэж төрүүлсэн сэтгэгдлээ улам лавшруулан бүр ч айлгахаар оролдов. 

	— Ай, найз минь, энэ хуурмаг тайванд битгий үнэмшигтүн. Энэ бол хоёр дэмийрэлтийн дунд түр зуур онгойдог ухаантай үе нь гэхээс өөр юу ч биш. Ноднин жилийн эхээр намайг ирэхэд байсантай адил үеийг нь та харлаа. Хэн хүний дур зоргоор таныг иймэрхүү юмны эхнэр болгох юм уу, таны дуугүй эсэргүүцлийг дарахын тулд дуугүй хуйвалдаан явуулж, таныг энэ аймшигтай шилтгээн, энэ байнгын хачин явдал, айх, догдлох, уйлах, хараах, дэмийрэхийн дунд үүрд олзлон байлгах юм уу, хүн бүгд итгэж байвч хэзээ ч биелэх тавилангүй эрүүл энх болохыг хүлээхэд хүрвэл яг л над шиг Альбертын сайхан ааш зан, гэрийнхнийх нь алт шиг үгэнд урмаа хугалж гонсойх болно гэж тэр хэлбэл

	— Дурлаагүй хүнтэй нь албадаж суулгана гэдэг ерөөсөө байж болшгүй юм шиг санагдана. Та чинь ах дүү, төрөл төрөгсдийнхөө санаж сарвайдаг хүн нь дээ гэж Консуэло хэлэв. 

	— Намайг яаж ч албадаж чадахгүй, тэгвэл ямар ч үр дүн гарахгүй гэдгийг тэд сайн мэднэ. Харин тэд Альберт бол надад хань болоход тохирох ганц хүн биш гэдгийг мартаж байна, ирснийхээ дараах анхны хэдэн өдөр дурласан шигээ дахин намайг дурлаж эхлэх юм шигээр боддог ухаангүй горьдлого нь хэзээ арилахыг ганц бурхан л мэдэх байх даа. Бас тэгээд манай аав ангийн донтой хүн болохоороо ийм сайн ан хийж болохуйц энэ золигийн шилтгээнд маш дуртай сууж, ямар нэгэн шалтаг заагаад л явахыгаа хойш тавьсаар лав хориод удаа шийдсэн боловч хэрэгжүүлсэнгүй. Ай, Нина минь та ганцхан шөнийн дотор хавь ойрын бүх ав шувууг үгүй хийх аргыг олдог сон бол надад агуу их тус хүргэх санж. 

	Таны нойр хулжсан үдэш оройн цагаар хөгжимдөж, юм ярьж зугаацуулахаас өөр арга надад байхгүй нь харамсалтай байна. Таныг тайтгаруулдаг ч, нойрыг тань хүргэдэг ч байхыг хичээх болно. 

	— Тийм ээ, та намайг ярих юмаа ярьж дуусгаагүй гэж сануулсан. Би таныг өнөөдөр эртхэн унтаг гэж ярих юмаа одоохон эхэлье... 

	Альберт битүүлэг байдлаар алга болсноосоо хойш нэлээн хэд хоносон хойно (тэр долоон хоног алга байсныгаа ердөө л долоон цаг болсон гэж бат итгэсээр байжээ) аббат шилтгээнд алга байгааг мэдээд, түүнийг хааш нь илгээв гэж асуулаа. 

	«Танд нэгэнт хэрэггүй болсон болохоор мөрөөрөө явсан. Та одоо болтол байхгүй байгааг нь мэдээгүй гэж үү?» гэж түүнд хариулцгаав. 

	«Би уг нь миний шаналгаанд нэг юм дутаад байна гэж мэдсэн, гэхдээ чухам юу үгүйлэгдсэнийг мэдэж чадсангүй» гэж Альберт хэлэв. 

	«Альберт аа, тэгэхлээр та тун их шаналж байна уу?» гэж канонисса асуулаа. 

	«Тийм ээ, их шаналж байна» гэж сайн унтав уу гэж асуусан үгэнд хариулсан юм шигээр хэлэв. 

	«Ер нь аббат чамд тун эвгүй санагддаг байсан байх нь ээ дээ?» гэж Христиан гүн ээлждээ асуув. 

	«Яг тийм» гэж Альберт нөгөө л байдлаараа хариулав. 

	«Хүү минь чи яагаад өмнө нь энэ тухай надад хэлдэггүй байв аа? Надтай учир ярилцалгүйгээр ийм дургүй хүргэдэг хүнтэй цуг байж яаж чадав аа? Хайрт хүү минь, чиний шаналж байгааг мэдсэн би нэн даруй чамайгаа чөлөөлж авна гэдэгт эргэлзэж байсан хэрэг үү?»

	«Тэр миний зовлонг нэг их нэмэгдүүлээгүй байсан. Аав минь, би таны сайхан ханддагт эргэлзэх юм алга. Харин та аббатыг явуулснаараа миний уйтгарыг багасгаж гавихгүй байсан. Та дараа нь өөр харгалзагч тавих байсан шүү дээ» гэж Альберт аймаар тайван хэлэв. 

	«Хамт аялсан нөхөр гэж хэлээч. Чамайг ингэтлээ хайрлаж байгаа надад «харгалзагч» гэсэн үг дуулах нь тун эвгүй байна». 

	«Хайрт эцэг минь, таны хайр таныг ийм янзаар надад санаа тавихад хүргэж байгаа юм байна. Далдын хүчний шинж сорин надад мэдэгдтэл тэр хүчний эрхэнд байвал зохих байсан гэрээс минь, бас өөрөөсөө холдуулснаараа намайг маш их зовлонд учруулснаа та санаандаа ч оруулахгүй байна. Та ингэснээрээ миний эдгэрэх, тайван байхад тус болно гэж бодсон байх. Би хэдийгээр та бидэнд юу ашигтайг сайн мэдэж байсан ч танд захирагдахаас өөр арга байгаагүй. Төрсөн хүүгийн ёсыг бодож би хэлснийг тань биелүүлсэн». 

	«Альберт аа, чи бидэнд ямаршуу хайртай сайн байдгийг би мэднэ. Гэхдээ чи бодсон санаснаа үүнээс тодорхой хэлчхэж чадахгүй байна гэж үү дээ?». 

	«Тэр тун амархаан, тэгж ярих цаг нь ч боллоо» гэж Альберт хариулав. 

	Альберт үүнийгээ тун ч тайвуу хэлсэн учир бид энэ хүний сэтгэл сая нэг таавар шиг зовуурьтай байдаг нь болих цагийг үзэв ээ дээ гэж бодохоор байв. Бид цөмөөрөө түүнийг тойрон хүрээлж, эрхлүүлж энхрийлцгээж амьдралдаа анх удаагаа сэтгэл доторхоо нээхэд хүргэв. Тэр бидэнд итгэхээр шийдсэн бололтой ярьж эхэлсэн нь, 

	«Та нар намайг дандаа хардаг байсан, одоо ч гэсэн өвчтэй, ухаангүй хүнийг харах мэтээр ширтэцгээж байна. Хэрэв би та бүхэнд ийм хязгааргүй хайртай дотно биш байсан бол биднийг зааглаж байгаа нүхийг нээж олоод, та нарыг төөрөгдөл, мухар сүсгийн ертөнцөд шигдэж байх зуур тэнгэр бурхан надад үнэн мөн хийгээд ертөнцийн утга учрыг нээж өгсөн гэдгийг батлах байсан юм. Гэвч та нар амар тайван, сүсэг бишрэл, сайн сайхныг бүрдүүлдэг бүхнээсээ татгалзахгүй бол миний учрыг ойлгох аргагүй байх болно. Би баярлан хөөрөхийн эрхэнд өөрийн мэдэлгүй хэдэн болгоомжгүй үг алдчихсанаа тэр дороо мэдээд та нарын төөрөгдлийг уг үндсээр нь ховх татаж, өөрийнхөө эзэмшсэн нүд гялбам дэнлүүг та нарын сульдсан нүдэнд харуулахыг хүссэнээрээ та нарыг аюултайгаар зовоож байгаагаа мэддэг юм. Та нарын амьдралын бүх аар саар зүйл, бүх зан заншил, сэтгэлийн тань бүх бэлэг тэмдэг, оюун ухааны бүх хүч, энэ бүхэн бол худал юмаар өчнөөн их холбоотой хэрээтэй, харанхуй балрын хуульд өчнөөн их захирагдсан байх учир би та нарт шинэ сүсгийг бий болгохыг хичээхдээ үхэл авчирдаг шиг байна. Түүнчлэн сэрүүндээ ч, нойртоо ч, намууханд ч, шуургатайд ч та нарыг гэгээрүүлж, үнэний замд оруул гэж тушаах дууг би сонсож байдаг юм. Гэвч би хэтэрхий уян сул хүн болохоороо тэгж чаддаггүй. Та нарын нулимс дүүрэн нүд, гутарсан царайг харж, санаа алдахыг тань сонсон, та нарт уй гашуу, айх эмээхийг авчирч байгаагаа мэдмэгц зугтаж нуугдан зөвхөн өөрийн бодол, өөрийн хувь заяаны дуудлагад бүүвэйлэгдэн байхыг эрхэмлэдэг юм. Миний уй гашуу, миний зовлон, миний хэцүү заяа, миний тарчилгаа үүнд л байдаг. За одоо, миний боддогийг ойлгов уу үгүй юу?». 

	Альберт бол биднийхээс шал өөр өмнөө шашин ба зан суртахууны дүрмийг өөртөө бий болгосон юм байна гэж авга ах, авга эгч, ламбугай гурав хагас заримыг нь ойлгосон боловч үнэн итгэлт христос шашинтан болохоороо бага ч атугай буруу номтон болчихоос айгаад түүгээр нэг их илэн далангүй яриулж эс зүрхэлжээ. Би тэр үед түүний бага нас, идэр насны зарим онцлогийн талаар маш бүдэг төсөөлөлтэй байсан тул үнэхээр ч ойлгож авсангүй. Бас тэгээд, Нина минь, би тэр үед таны одоогийнх шиг, гусийнхэн гэж хэн, лютерийнхэн гэж хэн болох тухай тун бага мэддэг байлаа. Сүүлд нь би энэ талаар зөндөө юм олонтоо дуулж сонссон. Үнэнийг хэлэхэд энэ талаар Альберт ламбугай хоёр цаг үргэлж маргалдаж байхыг нь сонсоод нэг бус удаа тэсэхдээ бэрхээр уйддаг байсан юм. Тиймээс би Альбертаас нэлээн дэлгэрэнгүй тайлбар сонсоно гэж тэсэж ядан хүлээж байсан боловч миний санаснаар даанч болсонгүй. Хавь ойрын нь хүмүүс цөм таг чиг болсныг гайхсан Альберт сая ам нээж: 

	«Та нар намайг хэтэрхий сайн ойлгочих вий гэж айдаг учраас миний санааг мэдэх хүсэлгүй байна гэж бодож байна. Та нарынхаар болог л доо. Та нарын энэ харалган байдал аль хэдийнээс миний толгой дээр хүнд дарамт шийтгэл болсоор ирлээ. Хайртай хүмүүсийнхээ дунд мөнхөд золгүй, мөнхөд ганцаараа, мөнхөд харь хөндий байдаг би гагцхүү надад амласан тайтгарлаас л дэмжлэг тусламж, хоргодох орогнолыг олдог юм» гэж хэлбэл, 

	«Хүү минь, тэр чинь юун тайтгарал вэ? Бид өөрсдөө тайтгаруулж чадахгүй юм гэж үү, бид нар бие биеийнхээ санааг хэн нь ч ойлгохгүй юм гэж үү» гэж үхтлээ гомдсон Христиан гүн хэлэв. 

	«Хэзээ ч үгүй, эцэг минь. Бид бие биеэ хайрлах ёстойгоос хойш хайрлах болно. Бидний дуусашгүй, засаршгүй зөрөлдөөн надаас та нарыг хайрлах хайрыг хэзээ ч багасгаагүйг тэнгэр бурхан гэрчилнэ биз». 

	«Энэ чинь хангалттай биз дээ?» гэж канонисса хэлээд Альбертын гарыг барьж «Чи ер нь хачин бодол, гайхалтай бишрэлээ орхиод, биднийхээ дунд хайрлаж хайрлагдаж суувал болохгүй юм уу гэдгээ хэлээч» гэж хэлсэнд дүү нь Альбертын нөгөө гарыг атгаж байлаа. 

	«Би тийм бодлоор л амьдарч байна. Хайр гэдэг бол хүмүүс өөртэй нь холбогдуулан ганц сүсгийг баримталж буй эсэхээс шалтгаалан баяр баясгалан юм уу уй гашууг авчирдаг сайхан зүйл мөн. Эрхэм эгч Венцеслава минь, бидний зүрх нэгэн хэмээр цохилж байхад ухаан бодол маань харшилдаж байдаг нь бид бүгдэд тохиолдож байгаа том золгүй явдал мөн! Энэ харшилдаан цаашид ч хэдэн зуун жилээр үргэлжлэх байх гэж мэдэж байна. Чухам ийм учраас надад найдах хүчийг олгох ёстой сайн сайхныг би энэ зуунд хүлээж байгаа юм шүү дээ» гэж Альберт хариулав. 

	«Альберт аа, тэр чинь юун сайн сайхан юм бэ? Чи надад хэлбэл болохгүй юу?». 

	«Надад ч гэсэн мэдэгдээгүй зүйл учраас хэлж чадахгүй байна. Гэвч ирэх нь л ирнэ. Зүүдэн дунд ээж минь хэлэхгүй өнгөрдөг долоо хоног алга байна. Намайг гуйсны дагуу их хөвч нисэн өнгөрч буй тэнгэрийн элчийн гэрэл цацарсан цагаан царайг би байнга хардаг. Тэр аймшигтай газар, тэр царсны сүүдэрт, миний үеийн хүмүүс намайг Жижка гэдэг байсан үед би тэнгэрийн хилэнгээр уурлаж, анх удаагаа өш хонзон авах зэвсэг болсон юм. Би Братислав нэртэй явах үедээ энэ цохионы бэлд миний эцэг Витольдын эрэмдэглэгдэж цус болсон толгой хэрхэн сэлэмд цавчуулан унахыг харж билээ. Тэгээд тэр сүртэй шийтгэл намайг уй гашуу, шаналанд сургаж, лютер шашинтны цус католик шашинтны цусыг угаасан тэр гайтай өдөр зуун жилийн өмнө мэт итгэлтэй, алуурч байсан намайг сулхан нинжин сэтгэлтэй хүн болгон хувиргасан юм». 

	«Ай бурхан! Дахиад л ухаангүйтдэг нь болчихжээ!» гэж авга эгч айн хирдхийж загалмайлан залбирав. 

	«Эгчээ, яриаг нь битгий тасал. Ярих юмаа бүгдийг нь яриг хүү минь, ярь, ярь. Аймшгийн цохионы дэргэд тэнгэрийн элч чамд юу ярьсан бэ?» гэж Христиан гүн маш их хүч гарган биеэ албадаж канониссын яриаг зогсоов. 

	«Тайтгарах чинь тун ойртсон. Намайг гуч хүрэхэд зүрхэнд минь орж ирнэ гэж хэлсэн» гэж Альберт баярласандаа мишилзэн хариулав. 

	Хөөрхий авга ах минь толгойгоо унжууллаа. Альберт ээжийнхээ үхсэн насыг хэлэхдээ өөрийнхөө үхэх насыг хэлэх шиг болжээ. Талийгаач ээж нь өвчтэй хэвтэж байхдаа би ч тэр, хөвүүд минь ч тэр, цөм гуч хүрэхгүй үхнэ гэж байн байн хэлдэг байсан бололтой. Ванда авга эгч бас л жаахан совинтой байсан тул түүнээс цааш нэг юм их яриагүй юм шиг байна. Гэхдээ энэ талаар тодорхой мэдэх юм алга. Хэн ч тийм хэцүү юм ярьж авга ахыг түгшүүлэхийг зүрхлэхгүй байгаа юм. 

	Ламбугай энэ зөгнөл үгнээс үүссэн эвгүй бодлыг замхруулах санаатай аббатын талаар Альбертын саналыг хэлүүлэх гэж оролдов. Ер нь ч аббат дээрээс энэ яриа үүссэн юм чинь дээ. 

	Альберт ч Ламбугайд хариу үг хэлэхийн тулд биеэ албадлаа. 

	«Би та нарт тэнгэрлэг мөнхийн тухай ярьж байхад та нар надад түр зуурын, хоосон, бараг мартагдсан, үл бүтэх юмыг сануулж байх юм» гэж тэр хэсэг тээнэгэлзсэнээ хэлэв. 

	«Хүү минь, ярь ярь. Өнөөдөр бидэндээ биеэ таниул» гэж Христиан гүн дундуур нь оров. 

	«Аав та намайг одоо болтол мэддэггүй явсан, амьдрал гэж нэрлэж байгаа энэ зүйлийг ойлгох ч үгүй өнгөрөх байх. Хэрэв та нар намайг яагаад аялах болсон, яагаад тэр сохор хүний гараас уяатай өлсгөлөн залхуу нохой шиг миний алхах гишгэхийг хүртэл дагаж яв гэж намайг дагуулан тавьсан, хуурамч, халамжгүй манаачийг тэсэж өнгөрүүлэв гэж сонирхож байгаа бол би хэдэн үгээр хариулж болох байна. Би та нарыг их ч зовоож, та нар ч өөрсдийнхөө сургаал, дүрэм, зааврыг дагадаггүй хүүгээ нүднээсээ далд оруулахыг бодсон. Би та нарын ухаангүйдэл гэж нэрлэдэг юмнаас хэзээ ч эдгэрч зүгээр болохгүйгээ мэдэж байсан хэр нь та нарыг тайтгаруулах, та нарт итгэл төрүүлэх нь аргагүй чухал байсан дээрээс тэгж ад болон явахыг зөвшөөрсөн билээ. Та нар надаас цуг яваа хүнээсээ тасрахгүй гэсэн ам авсан, тэгээд л би түүнд дэвэн дэлхийгээр намайг аваад явахыг зөвшөөрсөн. Би хэлсэн үгэндээ эзэн болохыг хүсэхийн зэрэгцээ тэр хүн миний номхон хүлцэнгүй явааг та нарт мэдээлснээрээ найдаж, горьдож, санаа амар байх боломж олгохыг хүссэн юм. Би ч номхон хүлцэнгүй явсан. Би түүнээс бодох сэтгэх, сонсох дуулахаа нуучхаад явахад тэр ч сүрхий хүн болохоороо түүний минь ил гаргах гэж огтхон ч чармайсангүй. Тэр надтай сэлгүүцэж, намайг жижиг хүүхэд шиг хувцаслаж, хооллуулж явсан. Би өөрийгөө зөв гэсэн амьдралаас татгалзаж, энэ дэлхий дээр ноёрхож байгаа уй гашуу, шударга бус ёс, ухаангүйдлийг тайван хардаг болгож биеэ дасгасан. Би хүмүүсийг ч, тэдний албан байгууллагыг ч харсан. Дарлагч нь дарлуулагсдаасаа илүү зовж байдгийг ойлгомогц дургүйцэл минь өрөвдөх сэтгэлээр солигдсон. Би бага байхдаа зөвхөн хэлмэгдэгсдэд хайртай байсан. Одоо би алуурчдад ч гэсэн өрөвдөлтэй ханддаг боллоо. Тэд бол урьд насандаа үйлдсэн хэргийн төлөө одоо нүглээ арилгаж байгаа хөөрхийлөлтэй хүмүүс, түүнээсээ болоод бурхан тэнгэрээс шийтгэл амсаж ууртай догшин болох нь тэдний гарт өртөж буй гэм зэмгүй хүмүүсийн амсах зовлонгоос мянга дахин хэцүү зовлон эдэлж байгаа хүмүүс юм шүү дээ. Чухам ийм учраас баян байхын дарамтаас ганц өөрийгөө чөлөөлөхийн тулд өглөг өгдөг, жаргалтай байх цаг хараахан ирээгүй байна, хүмүүсийн хэлдгээр сайн сайхан болох цаг бас л хол байна гэж ойлгосон учраас янз бүрийн юм сурталдаж та нарыг түгшүүлэхээ болиод байгаа юм шүү дээ» «За одоо чи тэр харгалзагч гэж нэрлэж байгаа хүнээсээ салчхаад байгаа энэ үед хэзээ нь амар жимэр суух юм бэ, чи бол хавь тойрондоо байгаа зол хувьгүй явдлыг аажимдаа үгүй болгодог, сайхан санаа гаргахдаа саад хаалттай учрахаа больчхоод байна. 

	Тэгвэл одоо чи биеэ албадаад тэр түгшүүрийг сэтгэл зүрхнээсээ хөөчхөж чадахгүй байна гэж үү дээ?»

	«Эрхэм та нар минь, дахиад надаас юм битгий асуу. Би өнөөдөр өөр юм ярихгүй» гэж Альберт хэлэв. 

	Тэгээд энэ хэлсэндээ эзэн болох болохдоо бүр бүтэн долоо хоног ам ангайлгүй явж билээ. 

	— Хонгор Порпорина минь, би нэгэнт ярьсан зүйл дээрээ нэмж ярих юм бараг үгүй болсон тул Альбертын түүх хэдхэн үгээр дуусах гэж байна. Намайг энд байх жил хагасын дотор Альбертын элдэв совин энэ талаар, та одоо төсөөлөлтэй болсон байгаа байн байн давтагдлаа. Өнгөрсөн үед өөрөө хэн байсан, юуг үзсэнээ дурсан ярьдаг нь таны дуулсан ч байж магадгүй, миний хувьд үнэнийг нь үзэхээс нааш үнэмшээгүй байсан онцгой гайхам чадвар түүнд илэрснээс хойш нэг л аймаар бодитой зүйл болон хувирсан шүү. Өөр оронд ийм чадварыг юм хардаг хүн гэж нэрлээд, тийм чадвар эзэмшигсэд сүсэгтний дунд их хүндтэй байдаг гэж ярилцдаг. Миний хувьд гэхэд энэ талаар юу бодохоо ч огт мэдэхгүй байна, танд тайлбарлаж ч чадахгүй, харин алхам бүрийг минь мэдэхгүй хэдэн зуун жилийн цаанаас харж, дотроо бодсоныг минь яг таг уншиж байдаг хүний авгай болохгүй шалтаг болно л гэж боддог. Үүний тул наад зах нь гэгээн ухаантан байх хэрэгтэй. Гэтэл чөтгөр нөхөцсөн хүнтэй цуг байгаа цагт ямар тийм бололцоо байх вэ дээ?

	— Та бүх юмыг шогтой ярьж чаддаг юм аа. Миний толгойтой үс арзасхийж байгаа юмыг та яаж ийм хөгжөөнтэй ярьж чадна вэ. Тэр юм хардаг чадвар нь ямар учиртай юм бэ? 

	— Альберт бол өөр хүний харах ч үгүй, сонсох ч үгүй зүйлийг харж сонсдог юм. Талтай байдаг хүн нь гэнэт хүрээд ирэх гэж байгаа бол энэ тухай урьдчилан хэлээд өөдөөс нь тосон хардаг юм. Түүнчлэн дургүй хүн нь ойртож явааг бас л урьдаас мэдээд өрөөндөө орж, үүдээ түгжчихдэг юм. 

	Нэгэн удаа манай эцэгтэй ууланд явж байснаа гэнэт зогтусаад, ямар ч гойд юмгүй нэгэн газраар өнгөрөхгүй гэж холуур тойрч хад асга, чөдөр өвстэй бартаа дундуур туучжээ. Хэдэн минутын дараа дахин тэр газраа эргэж ирэхдээ бас л түрүүчийн адил тойрсон байна. Манай аав тэрийг нь ажиж мэдээд, нэг юмаа гэсэн хүн болж, түүгээрээ шалтаглан, зэвүүг нь хүргээд байгаа бололтой тэр гачуурын ёроол руу аваачих гэж оролджээ. Гэтэл Альберт тэр модонд ойртоогүйгээр үл барам зам хөндлөн туссан сүүдэр дээр нь ч гишгэхгүйг хичээж, аавыг тэр сүүдэр дээгүүр яваад өнгөрөхөд үхчих шахан, маш ихээр сандрах шиг болжээ. Аавыг модны яг дэргэд очоод зогссонд сандран хашхирч, наанаасаа холд гэж учир зүггүй бачимджээ. Альберт ингэснийхээ учрыг тайлбарлахаас удтал татгалзаад, айлын бүх хүн гуйгаад байхлаар нь сая нэг буун өгч, тэр модны доор тэртээ нэгэн цагт аймшигтай гэмт хэрэг гарсан хүний яс булаатай бий гэж хэлсэн байна. Урьд цагт тэнд хүн амины хэрэг гарсныг Альберт яаж мэдэв гэж ламбугай бодоод энэ тухай магадтай мэдэж, мартагдсан хүний ясыг булшинд шилжүүлэх нь миний үүрэг гэж үзсэн байна. 

	«Та ямар юм хийх гэж байгаагаа сайн л бодоорой. Та нэг эрэгтэй, нэг эмэгтэй, нэг хүүхдийн хүүрийг олох байх, тэр бол гусийнхэн юм шүү. Тэр муу архичин Венцеслав манай эндхийн ойд нуугдаж, тэдэнд харагдвал намайг бариад өгчхөж магадгүй гэж айхдаа тэднийг ал гэж цэрэгтээ тушаасан юм» гэж Альберт гунигтай ч гэсэн онцлог шинж нь болсон тохуурхах байдлаар хэлжээ. 

	Энэ явдлын талаар үеэлтэй минь дахиж ярилцсангүй. Гэвч авга ах, хүү минь дэмий солиоров уу, яав гэж шалгахаар шийдээд, манай аавын заасан газрыг шөнө очиж ухацгаа гэж тушаажээ. Тэнд үнэхээр эрэгтэй, эмэгтэй, хүүхэд гурвын хэлхээ яс олджээ. Эрэгтэй хүнийх нь хүүр гусийнхний авч явдаг асар том модон бамбайгаар даруулаастай байжээ. Тэр бамбай дээр: «Аяа үхэл чамайг муу санаат хүмүүс дурсан санахад юутай гунигтай вэ, харин өөрийнхөө үхлийг бодож шударга байдаг тэр хүн чиний тухай юутай тайван бодном бэ» гэж сийлээстэй тул танихад амархан байжээ. 

	Тэр хүүрүүдийг цааш ойн гүн рүү аваачсан бөгөөд түүнээс хэд хоногийн дараа Альберт тэр гачуурын хажуугаар давгүй өнгөрч, хэдийгээр тэнд юу ч хувираагүй, газрыг нь урьдын янзаар элс чулуугаар тэгшилж янзалсан байсан ч гэсэн дургүйцэхгүй байгааг нь манай аав ажиглажээ. Тэр ч байтугай энд хэрхэн сэтгэл хөдөлснөө санах юм байхгүй байж, тэр тухай нь сануулахад тиймэрхүү юм болсон гэж арайхийж нэг санажээ. 

	«Та андуурч байх шиг байна. Би өөр газраас л зугтсан байж таарна. Даарах ч үгүй, дагжих ч үгүй, сэтгэл өвдөхгүй байхыг бодоход энд юу ч үгүй гэж би бат итгэж байна» гэж тэр манай аавд хэлжээ. 

	Манай авга эгч Альбертын энэ чадлыг онцгой далдын хүчний нөлөө гэж тайлбарлах дуртай байхад үеэл минь даанч баргар, даанч шаналгаатай, даанч золгүй байх тул тэр далдын хүч нь яалаа гэж ийм хатуугаар шийтгэв ээ гэдгийн учрыг олоход хэцүү юм. Хэрэв би чөтгөр байдаг гэж итгэдэг байсан бол Альбертын энэ бүх дэмийрэл нь хүн дүрст дайсны явууллага гэж үздэг ламбугайн хэлдгийг хамгийн зөв гэж үзэх сэн. Биднээс илүү бодлоготой, илүү сүсэгтэй Христиан авга хүүтэйгээ тохиолддог юмнаас олон зүйлийг нэлээн үнэмшилтэй тайлбарладаг юм. Тэр нь Гучин жилийн дайны үед болон дараачийн жилүүдэд иезуитууд хэдий их мэрийж Чехэд байгаа ба тухайлбал Аврагын шилтгээнд байсан буруу номтны бүх бичиг цаасыг галдан шатаахыг оролдсон боловч, манай ламбугай Ванда эгчийг нас барсны дараахан бүх гэрийг онгичиж сайтар нэгжсэн боловч шилтгээний аль нэг нууц газар гусийнхний үеийн түүхэн баримт бичиг үлдчихсэн байж болно, түүнийг Альберт олсон байж мэднэ гэж боддог ажээ. Авга ах Христиан үзэхдээ тэдгээр хортой эх бичмэлийг уншсан явдал хүүгийн минь эмзэг бодолд маш хүчтэй сэтгэгдэл үлдээж, одоо бүрмөсөн мартагдсан ч тэдгээр эх бичмэлд яг таг хэвээр үлдсэн өнгөрсөн үеийн үйл явдлын зарим зүйлийг урьд төрөлдөө үзэж өнгөрүүлсэн зүйл минь гэж бодож байна гэдэг байлаа. Үүгээр түүний ярьдаг бүх үлгэр, бүтэн өдрөөр байтугай бүтэн долоо хоногоор алга болж учир нь олдохоо байдаг нь амархан тайлбарлагдана. Тэгж алга болдог нь нэг бус удаа давтагдаж байсныг танд хэлбэл зохино. Тэгэхдээ шилтгээнээс өөр газар нуугддаг байсан гэж бодоход хэцүү юм. Түүнийг алга болох болгонд бид нар нэг ч тариачин хүн түүнд орох орон ч гаргаагүй, идэх хоол унд ч өгөөгүй гэдэгт бат итгэж байсан хэр нь эрж олох ямар ч арга нөхцөлгүй байдаг байв. Хэдэн өдрөөр өрөөгөө түгжээд хэвтэхдээ юм ч мэдэхээ байчхаад сэрэхгүй нойроор унтдагийг бид мэднэ. Ингэж байх үед нь үүдийг нь эвдэх юм уу, ойр орчимд нь хөл хөөрцөг болох юм бол таталдаж эхэлнэ. Тэгдэг нь нэгэнт мэдэгдсэнээс хойш бид бүрэн тайван байлгадаг болсон маань мэдээж. Тийм үедээ толгойд нь хачин юм болдог бололтой чимээ ч гарахгүй, илэрхий догдлох юмгүй учир бид сүүлд нь түүний ярьсан ярианаас юу болсныг нь мэддэг юм. Сэрсэн даруйдаа овоо сэргэлэн байснаа сүүлдээ нөгөө оргилуун хөөрүү байдал нь бий болж, улам улам ихэссээр шинээр унах хүртэл үргэлжилдэг. Альберт хэр зэрэг удаан унахыгаа урьдаас мэддэг бололтой байдаг юм. Онцгой удаанаар унахынхаа өмнө гол төлөв нэг тийшээ алга болж нуугддаг. Тэгэхдээ уулын аль нэг агуйд юм уу зөвхөн өөрийнхөө мэдэх шилтгээний нэг доод хонгилд ордог. Түүний хоргоддог газрыг одоо болтол олоогүй. Энэ нь түүнийг мөрдөж ажиглах юм уу асууж шалгаавал дорхноо бие нь сүрхий мууддаг дээрээс бүр ч хэцүү байдаг. Иймээс бүрэн чөлөөтэй байлгахаар шийдэцгээсэн юм. Тэгж алга болж биднийг анх айлгадаг байсан нь сүүлдээ бидэнд зүгээр л өвчнийг нь намдаж сайжрах үе шат мэтээр санагддаг байлаа. Альбертыг алга болоход авга эгч сүрхий гуньхарч, авга ах залбирч гардаг боловч хэн нь ямар ч арга ухаан зардаггүй болсон. Танд ний нуугүй хэлэхэд ердөө л муу юманд дассан хэрэг. Миний гомдол яваандаа цагийн аясаар уйтгарлах, дургүйцэх болон хувирсан. Миний хувьд ийм бух шиг зөрүүд хүнтэй сууснаас үхсэн нь дээр байна. Тэгэхдээ энэ хүн олон сайн талтай гэдгийг би зөвшөөрнө. Тэгж хачин ааш гаргадаг нь өвчний уршиг юм бол түүнд нэг их юм бодоод яах юм бэ гэж та хэлж болох юм. Гэлээ ч гэсэн тэр нь ганц миний ч, манай бүх айл гэрийн ч гай барцад учраас эгдүүцэл хүргээд байдаг юм. 

	— Хонгор баронжин минь, энэ чинь миний санахад тийм ч шударга биш шиг санагдаж байна. Одоо ба таны Альберт гүнтэй суух хүсэлгүйн учрыг сайн ойлголоо. Харин яагаад түүнийг өрөвдөхөө больсны тань учрыг ердөө олохгүй юм гэж Консуэло хэлбэл, 

	— Тэгж солиороход нь урьдаас зориуд болсон юм бий гэж итгэсэн итгэлээс салж чадахгүй байгаа юм. Маш зоримог зантай гэдэг нь эргэлзээгүй. Биеэ барьж чадаж байсан өчнөөн төчнөөн учралыг нь би мэднэ. Тэр ч байтугай өөрөө хүсвэл унах хугацаагаа хойшлуулж ч чаддаг юм. Эргэн тойрны хүмүүс түүнийг нь нэг их юманд бодохгүй байвал биеэ тун сүрхий барьж чаддагийг нь нүдээрээ үзсэн. Бид түүнд үнэмшиж, айж ичиж байгааг мэдчих юм бол бидний тэр зовуурийг санаатайгаар буруу тийш нь ашиглаж хачин хачин загнаж бидэнд гайхуулах гэж байгаа юм шиг байдаг. Чухам ийм болохоор нь би түүнд уурлаж, ивээн харагч Вельзевулийг байн байн дуудаж, биднийг энэ хүнээс үүрд салгаж өгөөч гэж гуйдаг юм хэмээн Амалия ярилаа. 

	— Та зол хувьгүй хүнийг ямар хатуугаар шоглоно вэ. Энэ хүний сэтгэлийн өвчин нь хүний дургүйг хүргэх биш харин ч гайхмаар сонин, уянгалаг уран юм шиг санагдана гэж Консуэло хэлбэл, 

	— Хонгор Порпорина, та өөрөө л мэд! гэж Амалия дуу алдаад — Түүнд итгэж л байгаа бол тэгж элдэв ид шид үзүүлэхэд нь хэчнээн бол хэчнээн шагшраад бай л даа. Би одоо сэтгэл бодлоо бурхан тэнгэрт даатгаад, үл ойлгогдох юмыг ойлгох гэж оролддоггүй ламбугайтай адил болж байна. Би оюун ухаанаасаа тусламж эрдэг. Гэвч одоохондоо бидэнд ойлгомжгүй байлаа ч хэзээ нэгэн цагт зүй ёсоор учир нь олдох зүйлийг бодоод бодоод хүч хүрэхгүй байна. Миний үеэлийн золгүй хувь заяанаас нэг юм тодорхой байгаа оюун ухаан нь бүрмөсөн ажиллахаа байж, хий бодол нь уураг тархины хамаг зайг эзэлж, мөдхөн гавалыг нь дэлбэ татах гэж байгаа юм. Юуг нь нуух вэ! Хөөрхий муу авга ах Христиан маань хатан хаан Мария-Терезийн өмнө өвдөг сөгдөөд (хатан хаан хагас дутуу хариу, хагас дутуу баталгаанд сэтгэл ханадаггүй хүн юм чинь) нулимс асгаруулж байж «Альберт фон Рудольштадт бол галзуу хүн» үүнээс арай олигтой хэлье гэвэл «мэдрэлийн өвчтэй хүн дээ» гэж арга буюу хэлснийг одоо шууд хэрэглэвэл зохино гэж Амалия ярив. 

	Консуэло зөвхөн гүнзгий санаа алдав. Амалия энэхэн үед түүнд муу хорон санаатай, хар элэгтэй хүн байна гэдэг сэтгэгдэл төрүүлжээ. Гэвч тэр нь энэ бүсгүй жил хагасын дотор тоо томшгүй айх, түгших явдлаар дүүрэн гунигт амьдрал дунд байсан болохоороо их ч шаналаа биз дээ гэж төсөөлөн аль болохоор зөвтгөж бодохыг хичээв. Дараа нь өөрийнхөө уй гашууг бодож: “Анзолетын гаргасан явдлыг залуу хүний үйлдэл гэж тайлбарлаж чадахгүй минь юутай харамсалтайяа. Эхлэн тоглож байх үедээ магтуулж, муулуулснаас болоод ухаан бодол нь алдагдчихсан бол би дурласан хэвээрээ байх байсан нь мэдээж. Бас түүний үнэнч биш, ачийг боддоггүй зан нь ухаангүйтлээр тайлбарлагддаг сан бол би түүнийгээ эрхэмлэсэн хэвээр байж, одоохон түүндээ туслахаар шуугьж одох сон” гэж бодлоо. 

	Хэд хоног өнгөрсөн болов. Альберт үеэл дүүгийнхээ өөрийн нь ухаан бодлын эвдрэлийн талаар ярьсан зүйлийг юугаар ч баталсангүй. Тэгтэл нэгэн сайхан өдөр ламбугай санамсаргүй нэг юмаар уурыг нь хүргэчихсэнд гэнэтхэн авцалдаагүй юм ярьж эхлээд, үүнийгээ өөрөө мэдсэн юм шиг зочдын өрөөнөөс ухасхийн гарч өрөөндөө ороод үүдээ түгжчихлээ. Цөм түүнийг их л удах байх даа гэж бодож байтал зочдын өрөөнд буцаж ирээд энэ ч, тэр ч сандалд сууж, Консуэлийн дэргэд хэд хэдэн удаа зогсон түрүүчийн хэд хоногт анхаарснаасаа илүү анхаараагүй юм шиг байснаа цонхны наадах өргөн тавиур тулан гар дээрээ толгойгоо тавиад таг чиг болчихжээ. 

	Энэ үеэр Амалия хөгжмийн хичээлдээ орохоор яг бэлтгэж байсан тул ихэд яарч, энэ хүүрийн газрыг хүртэл салхи татуулж аливаа баяслыг минь үгүй хийж байгаа муухай амьтныг шалавхан эндээс холдуулахын тулд ийм арга хэрэглэе гэж Консуэлод аяархан шивгэнэн хэлжээ. 

	— Миний бодоход хоёулаа танай өрөөнд орсон нь дээр байх. Дагаж хөгжимдөхөд танай даруулт хуур болох байх. Альберт гүн үнэхээр хөгжимд дургүй юм бол бид шаналгааг нь ихэсгэж, тэгснээрээ төрөл төрөгсдийн нь шаналгааг бас нэмэгдүүлээд яах юм бэ? гэж Консуэло хариулжээ. 

	Хамгийн сүүлд хэлсэн шалтгийг Амалия зүйтэй гэж үзээд хоёулаа түүний өрөөнд орж, жаахан угаар үнэртэж байхлаар нь хаалгаа онгорхой орхижээ. Амалия үргэлжийн зангаараа хамгийн лут арийг сонгон дуулахаар завдсанд Консуэло нэгэнт хатуурч эхэлж байсан учир Палесгринийн эгэл боловч шашин бурхны зохиолын нэлээн ноцтой аялгууг дуул гэж тулгав. 

	Залуу баронжингийн сонирхолд нийцээгүй тул нэгэнтээ эвшээлгээд энэ чинь бүдүүлэг муухай, нойр хүргэм аялгуу байна гэж эгдүүцэн хэлжээ. 

	— Та үүнийг ойлгохгүй байгаагаас тэгж санагдаж байна. Аль вэ, би хэд хэдэн газраас нь дуулаадахъя, энэ дуу утга агуулгаараа тэнгэрлэг сайхныг нь хэлэхээ байя гэхэд дуулахад ямар сайхан зохицуулж бичсэнийг нь танд баталж өгье гэж Консуэло хэллээ. 

	Консуэло ингэж хэлээд даруулт хуураар хөгжимдөн дуулж эхлэв. Түүний дуу анх удаагаа хуучны шилтгээнд цуурайтав. Шилтгээний өндөр хүйтэн хана туурганд Консуэлийн дуу сайхан цочролыг өгөв. Сан-Самуэлед дуулж байгаад дараа нь эцэж ядарч гуньж гутарснаас чимээгүй болоод зөндөө удсан түүний хоолой зовлон зүдүүрт муудаагүйгээр үл барам улам ч сайхан, улам ч гайхалтай, улам ч уянгалаг болсон байлаа. Амалия шагшрахын хажуугаар мэл гайхжээ. Тэр нь сая л би хөгжмийн талын өчүүхэн ч төсөөлөлгүй юм байна, ерөөсөө ч би ямар нэг юм сурч чадах хүн байна уу, үгүй хүн байна уу? гэж бодов. Тэгтэл гэнэт хоёр хүүхний өмнө Альбертын бодлогоширсон цонхигор цагаан царай үзэгдэв. Тийнхүү дуу дуулж дуусан дуустал гайхаж, сэтгэл уяран өрөөний дунд хөдлөхгүй зогсов. Консуэло зөвхөн дуулж дууссан хойноо түүний ирснийг мэдээд жаахан айлаа. Гэвч Альберт өмнө нь хоёр өвдгөөрөө сөхрөн суугаад нулимс гүйлгэнэсэн том хар нүдээрээ эгц урдаас нь ширтэн өчүүхэн ч герман аялгуугүй испани хэлээр, 

	— Ай Консуэло! Консуэло! Би чамайгаа ингэж олдог байжээ! гэж хэлэв. 

	— Консуэло гэнэ үү? Гүн та намайг яагаад ингэж нэрлэв ээ? гэж бүсгүй гайхаж, бас л испаниар асуув. 

	— Би чамайг Тайтгарал гэж нэрлэе. Яагаад гэвэл миний гунигтай амьдралд тайтгарал хэрэгтэй гэгдсэн юм, чи бол ганцаардмал хувьгүй надад тэнгэр бурхнаас хайрласан тэр тайтгарал нь мөн гэж Альберт өнөө л испаниараа хэлэхэд Амалия дургүйцсэнээ арай чарай дарж:

	— Миний хайртай үеэлд хөгжим ийм ид шидтэй нөлөө үзүүлэх юм гэж хэзээ ч бодсонгүй. Нинын хоолойн гайхамшгийг бүтээх увдистай төрсөн гэдэг нь үнэн, гэхдээ та хоёр намайг жаахан бодолцож, ер нь миний мэдэх хэлээр ярилцвал зохимжтой баймаар санж гэж хэлэхгүй бол болохгүй байна гэж хэлэв. 

	Альберт түүний хэлснээс нэг ч үг сонсоогүй юм шиг байв. Тэр нь өвдөг сөхөрсөн хэвээрээ Консуэло өөд өгүүлшгүй ихээр гайхан баяртай ширтсэн хэвээр өнөө л: 

	— Консуэло! Консуэло! гэсэн үгээ догдолсон дуугаар хэлсээр байжээ. 

	— Таныг хэн гэдэг байна вэ? гэж залуу баронжин найзаасаа эгдүүцэн асуухад нь, 

	— Миний мэдэхгүй испани уянгал дуу дуул гэж гуйгаад байна. Гэвч миний бодоход бид хоёр дуугаа болих хэрэгтэй болсон шиг байна. Өнөөдөр хөгжим гүнг хэтэрхий догдлуулаад байгаа бололтой гэж Консуэло маш их зовнин хариулав. 

	Тэгж хэлээд Консуэло гадагш гарахаар босов. 

	— Консуэло! Чи намайг хаяж байгаа бол миний амьдрал дууслаа гэсэн үг, би дахин газарт буцах дургүй байна! гэж Альберт испаниар хашхирав. 

	Альберт ингэж хэлмэгцээ түүний хөлийн доор ухаан алдан унав. Хоёр бүсгүй айн хэлмэгдэж, түүнийг эндээс гаргаж тусламж үзүүлээч гэж зарц нарыг дуудлаа. 


XXXII

	 

	Альберт гүнг орон дээр болгоомжтойхон хэвтүүлээд, дамжилж авчирсан хоёр зарцын нэг нь нэг ёсондоо гэрийн эмч болсон ламбугайг эрэхээр, нөгөө нь хүүгийн бие жаахан л муудвал заавал надад хэлж байх юм шүү гэж тушаасан Христиан гүнг авчрахаар гүйж, хоёр залуу хүүхэн канониссыг эрэхээр явцгаав. Гэвч эдгээр хүмүүсийн хэн нь ч амжиж ирээгүй байтал (тэд ганц минут ч дэмий алдаагүй билээ) Альберт хэдийн алга болчихжээ. Унтлагын өрөөнийх нь хаалга онгорхой, ор нь дөнгөж үрчийсэн төдийг үзвэл нэг минутаас удаан хэвтээгүй бололтой, өрөөний бүх юм ердийн байдлаар байжээ. Түүнийг газар сайгүй эрсэн боловч бас л хаанаас ч олсонгүй. Тэгээд нөгөө Амалийн ярьсанчлан бүх гэрээрээ хийморь золбоогүй болж, цөм дув дуугүй айн бэмбэгэнэж, тэрхүү ер бусын залуу хүнийг эргэж ирнэ байх гэж найдан байцгаалаа. Харин айж байгаагаа мэдэгдэхгүй байж сурцгаасан байжээ. 

	Уг нь Консуэло, Амалийн өрөөнд болсон хачин явдлыг Альбертын төрөл төрөгсдөөс нуух гэсэн боловч Амайлия Порпорина дуулсан нь үеэл ахад нь ямаршуу гэнэтийн хүчтэй сэтгэгдэл төрүүлснийг машид гоёж чимэн байж яриад амжжээ. 

	— Түүнд хөгжмийн эгшиг хортой нь одоо эргэлзээгүй тодорхой боллоо гэж ламбугайг хэлэхэд, 

	— Тийм бол дахиад миний дуулахыг сонсгохгүйн тулд хамаг хүчээрээ чармайя. Баронжин бид хоёр хичээллэх үедээ Альберт гүнгийн чихэнд чимээ сонсгохгүй гэж хаалга үүдээ сайн хаадаг болъё гэж Консуэло хэллээ. Харин канонисса татгалзаж:

	— Эрхэм синьора, тэгвэл та их зутарна шүү! Та манайд тавлах байх эсэх нь надаас хамаардаггүй нь даанч тоогүй байна гэвэл Консуэло, 

	— Би та нарын зовлон жаргалыг хуваалцах хүсэлтэй байна. Надад та нарт итгэлтэй эвсэг байхаас эрхэм юм алга гэж хариуллаа. 

	Канонисса зааны яс шиг гялтганасан урт хатангир гараа түүн рүү сарвайж:

	— Та ачтай бүсгүй юм аа. Гэхдээ би ер нь хөгжмийн эгшиг миний муу Альбертад үнэхээр тийм хортой байсан гэж бодохгүй байна. Өнөө өглөө Амалийн өрөөнд болсон явдлын талаар Амалийн ярьсан зүйлээс үзвэл харин ч тэр хэтэрхий их баярласан гэж бодож байна. Магадгүй, түүний шаналгаа чухамхүү та тэр сайхан аяа хэтэрхий түргэн тасалчихсанаас болсон байж болно. Та испаниар юу ярьсан бэ? Түүнийг аялан явах үедээ гайхалтай амархан сурсан, бусад хэл шигээ испани хэлийг гарамгай сурсан гэж дуулсан юм. Түүнээс энэ олон янзын хэлийг яаж тогтоосон юм бэ гэж асуухад би урьд төрөлдөө мэддэг байсан юм, нэг хэлээр нь мянга хоёр зуун жилийн өмнө ярьж байсан, нөгөө нэг хэлээр нь загалмайтны аянд оролдож явахдаа ярьж байсан болохоор одоо зөвхөн мартсанаа сэргээж байна гэж хариулах ажээ. Мөн ч айхавтар байгаа биз! Хайрт синьора минь, бид танаас юу ч нуух, ёсгүй гэснээс хойш манай ачаас өөрийн нь хэлдгээр урьд насных нь тухай олон хачин юм сонсох болно. Гэвч та германаар нэгэнт сайн ярьдаг болсон болохоор бидний хэний маань ч мэдэхгүй танай төрөлх хэлээр чухам юу юу ярьсныг надад орчуулж өгөөч гэв. 

	Энэхэн үес Консуэло нэг л хачин утга учиргүйгээр зовов. Тэглээ ч гэсэн бараг бүх үнэнийг хэлье гэж шийдээд, Альберт гүн намайг цааш нь дуул гэж гуйсан, бас намайг ихэд тайтгаруулж байгаа учраас битгий явж үзээч гэж хүссэн юм гэж тэр даруй тайлбарлав. 

	— Тайтгарал! Тэр яг ингэж хэлсэн гэж үү? Авга эгч минь, энэ үг миний үеэлийн амнаас гарахдаа ямаршуу жинтэй байдгийг та мэднэ шүү дээ гэж юмыг түргэн ойлгодог Амалия хэлэхэд, 

	— Үнэндээ энэ үгийг байн байн хэлдэг юм. Энэ үг түүний хувьд ямар нэгэн бэлгэдэл утгатай байдаг. Гэхдээ тухайн энэ ярианд энэ үгийг хамгийн жирийн утгаар нь хэрэглэсэн байх гэж бодож байна хэмээн Венцеслава хэлэв. 

	— Хонгор Порпорина, танд ямар үгийг олон дахин хэлээд байв аа? Нэг л хачин онцгой үг байсан шүү, би сэтгэл догдолсноос болоод тогтоож чадсангүй гэж Амалия шаргуу асуусанд, 

	— Би ч гэсэн сайн тогтоож аваагүй гэж Консуэло худал хэлэхийн тулд аймшигтай их хүч гарган биеэ албадаж хариулав. 

	Амалия, Консуэлийн чихэнд 

	— Хонгор Нина минь, та ухаантай болгоомжтой хүн, гэхдээ би ч гэсэн бас тэнэг хүн биш болохоороо та бол Альбертыг яг гучин нас хүрэхэд бий болно гэж зөн совинд нь орсон нөгөө хуурмаг тайтгарал нь гэдгийг би сайн мэдэж байна. Үүнийг надаас илүү ойлгосноо нуух гэж битгий оролдоорой. Энэ нь тэнгэр бурхнаас заяасан юм болохоор надад хардах юм алга гэж шивгэнэн хэлсэнд канонисса хэдэн минут бодлогошрон байснаа: 

	— Эрхэм Порпорина та анхаар даа, Альбертыг ингэж гэнэт ид шидтэй юм шиг алга болоход ойрхон л нуугдсан байх, шилтгээний хаа нэг газар, зөвхөн өөрөөс нь өөр хүн мэдэхгүй нэг газар нуугдаад байгаа болов уу гэж бид боддог байсан. Хэрэв та одоохон дуулаад эхэлбэл таны дууг сонсоод бидэн рүүгээ буцаад ирэх байх гэж яагаад ч юм надад бодогдлоо гэж хэлэв. 

	— Тэгдэг бол ч болох л юм гэж Консуэло хэлсэн дагуу нь дуулахад бэлхэн хариулав. 

	— Альберт ойрхон байж байгаад дуу хөгжмөөс бие нь бүр муудвал яана гэж хардаж байсан Амалия хэлэв. 

	— Одоо яая гэх вэ? Оролдоод үзэх л хэрэгтэй байна. Хосгүй эрдэмт Фаринелли идэр залуу Давид босоо ятгаар тоглож Саулын уур омгийг номхотгосонтой адилаар испанийн вангийн хар гунигийг дуулан тараасан гэж би дуулсан юм. Ууч сэтгэлт Порпорина та дуулаад үз л дээ. Тань шиг ариун сэтгэлтэй хүн хавь тойрондоо сайхан амьсгааг бий болгох л ёстой доо гэж гүн өгүүлэв. 

	Консуэло сэтгэл уяран даруулт хөгжимдөө очиж суугаад багадаа ээжээрээ заалгасан тайтгаруулагч эх дагинад зориулсан испанийн сүлд дууллыг дуулж эхэллээ. Тэр дуу «Consuеlо dе mi аlmа» («Сэтгэлийн минь тайтгарал») гэж эхэлдэг ажээ. Консуэло түүнийг маш цээлхэн, огтхон ч хуурмаглахгүй энгүүн итгэлтэй дуулсанд хуучин шилтгээний эзэд сэтгэл түгшиж байснаа мартаад найдан бишрэх сэтгэлд хамаг биеэрээ автагджээ. Шилтгээнд ч, түүний ойр орчимд ч туйлын нам гүм болж, Консуэлийн дуу аль болохуйц хол дуулдаг гэж хаалга цонхыг цэлийтэл нээсэн байлаа. Саран ногоовтор туяагаа асар том цонхнуудын хөмөг рүү тусгажээ. Бүх юм нам тайван, сэтгэлийн зовлон цэвэр шашин номын хүчинд автагдаад байж байтал хүний цээжний гүнээс гарсан мэт доороос сүүлчийн аялгуунд хариу өгөх мэт болов. Энэ санаа алдах чимээ тодоос тод, урт байсан тул энд байгсад цөм гарцаагүй сайн сонсохоос өөр аргагүй байжээ. Тэр ч байтугай барон Фридрих намайг нэг хүн дуудлаа гэж бодоод нүдээ нээв. Цөм царайгаа барайлгаж, бие бие өөдөө харж: «Би дуугараагүй шүү. Та дуугарав уу, яав?» гэлцэх мэт болов. Амалия биеэ барьж чадалгүй дуу алдаж, Консуэлод энэ санаа алдах чимээ тун ойрхон нь гарах мэт санагдаж, тэр хэдийгээр бусад хүмүүсээс зэгсэн зайтайд даруулт хөгжмийн дэргэд суусан байсан ч маш их айж цочсондоо нэг ч үг дуугарч чадсангүй. 

	— Нигүүлсэнгүй бурхан минь! Газрын гүнээс гарсан юм шиг энэ санаа алдах чимээг сонсов уу? гэж канонниса айн асуусанд, 

	— Эгч минь, та энэ чимээ бидний толгой дээгүүр аясын салхи шиг сэнгэнээд өнгөрлөө гэж хэлээч гэж Амалия дуу алдав. 

	— Лааны гэрэлд татагдсан шар шувуу биднийг хөгжмийн аяд автагдаад сууж байх үес өрөөн дотуур нисээд өнгөрсөн байж таарна. Тэгээд цонхоор гарах үед нь далавчийн нь дэвэх аяархан чимээг бид сонссон байна гэж айсандаа эрүү нь чичирч, шүд нь тачигнаж байсан ламбугай тааварласнаа хэлэв. 

	— Альбертын нохой чимээ гаргасан юм биш биз? гэж Христиан гүнгийн хэлэхэд

	— Цинабра энд байхгүй л дээ. Альберт хаана байна тэнд Цинабра байдаг юм чинь. Ямар ч байсан нэг хүн аягүй хачин санаа алдсан даа. Цонх руу очоод цэцэрлэг дотроос хэн нэг хүн дуу чагнаж байсан юм биш биз гэж мэдэж болох л байсан байх. Гэхдээ миний амь настай холбогдох байсан ч би тэгж харах зүрх хүрэхгүй байсан гэж Амалия татгалзав. 

	— Эрхэм баронжин тун мухар сүсэггүй хүүхэн, францын бяцхан гүн ухаантан гэхэд хангалттай зоригтой биш байна гэж Консуэло биеэ албадан инээмсэглэж аяархан хэлээд — Би танаас арай зоригтойгоор туршдаг юм бил үү гэвэл, 

	Хонгор минь, тийшээ битгий ойрт. Тэгж битгий зүрх гарга. Таны царай үхсэн мэт цонхийж цайгаад байна, бүр муу юм болж магадгүй шүү гэж Амалия чанга дуугаар хориглов. 

	— Хайрт Амалия, та ийм гунигтай байж ингэж хүүхэд шиг яаж загнана вэ? гэж Христиан гүн цонх өөд алгуурхан бат итгэлтэй алхлах зуураа хэлэв. 

	Тэр нь цонхоор гадагш шагайж, хэнийг ч олж үзсэнгүй тул цонхыг хаагаад: 

	— Эмэгтэй хүний дэврүүн бодолд үнэхээр уй гашуу ч хангалттай байдаггүй нь мэдэгдэж байх шив дээ. Эмэгтэй хүний элдвийг боддог ухаан заавал ямар нэгэн зохиомол зовлонг бий болгох эрмэлзэлтэй байдаг. Саяын санаа алдах, чимээнд ер нууц юм байгаагүй нь үнэн. Бидний хэн нэг нь синьорын сайхан хоолой, их авьяасыг бишрэн суухдаа өөрөө ч мэдэлгүйгээр сэтгэлийн гүнээсээ баярлан шагшсан чимээ гаргасан нь энэ. Өөрөө мэдэхгүй байгаа ч гэсэн магадгүй би ч ингэж чимээ гарсан байж болно. Ай, Порпорина, та Альбертыг эдгээж чаддаггүй юм аа гэхэд наад зах нь түүний багагүй гүн шарх дээр бурхан тэнгэрийн гүгэл дусааж болох юм гэж ярив. 

	Гэр бүлийн уй гашуу хэдий их доройтуулдаг ч гэсэн хэзээд ухаалаг тайван байдаг бодь сэтгэлт өвгөний уг Консуэлийн хувьд бас л бурхан тэнгэрийн анагаагч гүгэл байжээ. Консуэлод өвгөний өмнө өвдөг сөгдөн сууж, наашаа гардаг дээрээ Порпорад ерөөлгөсөн шигээ юм уу нөгөө олон давхар гуниг, ганцаардлыг амсаж эхэлсэн амьдралд нь тохиолдсон сайхан өдөр Марчеллын ерөөсөнтэй адилаар ерөөлгөх сөн гэдэг хүсэл төрлөө. 


XXXIII

	 

	Хэдэн хоног өнгөрсөн боловч Альберт гүнгийн талаар ямарваа сураг байсангүй. Ийм байдлаас ихэд сэтгэл түгшин зовж байсан Консуэло, Рудольштадтын гэр бүлийнхэн ийм аймаар битүүлэг цагийг сүйд майд болохгүй, тэсэж ядахгүй өнгөрүүлж байгааг үзээд гайхлаа. Хамгийн хэцүү бэрх зовлонд ч дасаж ирэх нь ямар нэгэн талаар дур сонирхолгүй хааш хэрэг байдлыг бий болгож, заримдаа үнэхээр хатуу сэтгэлтэй болгож, урт удааны золгүй явдалд хараахан мөхөөгүй сэтгэлийг ч цочроон эмзэглүүлдэг ажээ. Консуэло хар дарсан зүүдэн дунд байгаа юм шиг уйтгарт сэтгэгдэл, учир олдошгүй явдлын дунд амьдарч байхад гэрийн доторх журам бараг эвдрээгүй нь гайхалтай санагджээ. Канонисса өнөө л хөдөлмөрч хэвээрээ, барон аанай л ан гөрөө хөөцөлдөж, ламбугай шашин бурхны ажил үйлээ гүйцэтгэн, Амалия урьдын адил хөгжөөнтэй шогтой байлаа. Залуу баронжин ийм хөгжилтэй сэргэлэн байгаа нь Консуэлийн дургүйг бүр ч хүргэв. Юм унших юм уу оёж чадахгүй шахам мөртөө яаж ингэж инээж дүрсгүйтэж чадна вэ гэдэг Консуэлийн огт ойлгохгүй зүйл байлаа. 

	Энэ завсар канонисса шилтгээний бунхны гол шүүгээнд жанч оёж байлаа. Энэ нь тэвчээр, сонирхол, нямбайн гайхамшиг байв. Авгай байшингаа эргэж тойрч ирээд нэхмэлийн жаазныхаа ард сууж, дахиад амбаар, хадгалах байр, зоорь зэргээ эргэж гарах хүртлээ хэдхэн хатгахыг чармайна. Ер нь энэ бүх аахар шаахар ажилд өчнөөн их анхаарч, нэгэн жигдийн ихэмсэг намбатай ч түргэн явдаг зангаараа бяцхан эзэмшлийнхээ бүх өнцөг буланг эргэж, гэрийн доторх эзэмшлийн бүх бачуу уйтгартай талбайгаар өдрийн турш мянгантаа хөндлөн гулд явах нь үнэнхүү гайхмаар байлаа. Түүнчлэн Консуэло шилтгээн болоод хавь орчмын бүх хүн канонисса ингэж эцэж цуцахыг мэдэхгүй гэрийн даамлын үүргийг ийм дуртай, зүтгэлтэйгээр өөр дээрээ үүрдгийг нь хүндэтгэн шагшдагийн учрыг үл олно. Авгайг хамгийн үл ялих ажлыг маш нямбай няхуур журамлаж байхыг харвал тун ховдог сувдаг, хүнд итгэдэггүй хүн байна даа гэж бодмоор байв. Тэгсэн хэр нь амьдралын хамгийн ноцтой асуудалд уужим амгалан, ууч сэтгэлтэй хандах ажээ. Гэвч Консуэлийн өчнөөн их үнэлж хүндэтгэдэг сайхан чанар, ялангуяа эх хүний цэвэр ариун сэтгэл ойрын хүмүүсийн хувьд голомтынхоо гол баатар болоход нь хангалттай бус байжээ. Тэр нь өөрийн хосгүй ухаан, сэтгэлийн бат хүчээ бүгдэд хүлээн зөвшөөрүүлэхийн тулд бас шилтгээний аж ахуйг гутааж болох бүх аар саар юмтай нь хамт хөтлөн жолоодоход чин үнэнч байх явдал яахын аргагүй хэрэгтэй байлаа. Христиан гүн юм уу барон, эсвэл ламбугай, «Манай канониссын дотор хэчнээн мэргэн ухаан, хэчнээн дайчин зориг, хэчнээн сэтгэлийн хүч байна вэ» гэж шагшин хэлэхгүй өдөр байдаггүй ажээ. 

	Тэр ч байтугай өөрийн нь амьдралд тохиолдох сайн юмыг саар юмнаас ялгах чадваргүй Амалия хүртэл авга эгчийнхээ аж ахуйч халуун сонирхлыг дооглож зүрхэлдэггүй ажээ. Харин Консуэло тэр чанарыг нь цэвэр ариун, элбэг хайртай бөгтөр хөгшин Венцеславын наран гэрэлт сайхан сэтгэлийн цор ганц толбо гэж үзэж байжээ. Их зам дээр төрж, өөрийнхөө хувийн суу билгээс өөр харах тэтгэх юмгүйгээр орчлонд хаягдсан бүсгүйд ингэж санаа тавьж, ингэж эрч хүч зарж, ямархан нэгэн юмыг хадгалж аригласнаас зан суртахуун нь хангагдах, ямархан нэгэн юмыг нөөцлөх зэрэг нь сэтгэлийн ба оюун ухааныхаа хүчийг аймшигтайгаар үрэн таран хийж байгаа мэт санагджээ. Өөртөө юу ч үгүй, энэ дэлхийн сайн сайхныг эдлэх ямар ч хүсэлгүй түүнд энэ сайхан сэтгэлтэй хүн шал дэмий гэмээр юманд өчнөөн их санаа зовж, талх тариа, архи дарс, түлээ мод, утас ноос, үхэр мал, тавилга хогшлын хойноос явахыг нь харахад хэцүү байлаа. 

	Хэрэв Консуэлод энэ бүх эд баялгийг (ихэнх хүмүүсийн амь тавьдаг зүйл) өгнө гэх юм бол оронд нь урьдын жаргалынхаа ганцхан эгшнийг, уранхай навтархай хувцас, сайхан цэлмэг тэнгэр, цэвэр ариун дурлал, венецийн буланд эрх тааваар байсныг минь эргүүлж өгөх гэх байжээ. Энэхүү гашуун ч эрхэм санагдах дуртгал нь тэр баяртай газраас бодит амьдрал гэдэг нэртэй хүйтэн цэвдэг хүрээ рүү орж холдох тутамд нь улам улам гоёор санагдах болжээ. 

	Үдшийн бүрий болохтой зэрэг канонисса хэлхээтэй олон түлхүүр авч, үнэнч Гансаа дагуулаад бүх орон байр, бүх хашааг эргэж тойроход Консуэлийн зүрх өвдөнө. Тэр бүх хаалгыг түгжиж, муу хорон санаатан хоргодож байж болох бүх өнцөг буланг шалгаж, холгүй байх хаалтаас нааш нь татсан зэргэлдээ уулын горхины урсгал ус хүрхрэн ирж шилтгээнд тойрсон шуудууг дүүргээгүй байсан цагт, бүх сараалжин дааман хаагдаж, бүх гүүр өргөгдөөгүй байсан цагт энэ сүрлэг хэрмийн доторх хүмүүс тайван нойрсож болохгүй юм шиг бүх юмыг үзэж шалгадаг ажээ. Консуэло ээжтэйгээ хамт хол газар хэсүүчлэн явахдаа их замын дэргэд ээжийнхээ уранхай цувны хормой дэвсээд хэчнээн ч удаа унтлаа даа! Өөрийнхөө эрхэлдэг ганц баялаг болох цэлмэг ухаандаа өчүүхэн ч санаа зоволгүйгээр усны долгионд угаагдсан Венецийн цагаан чулуун хавтан дээр үүрийн гэгээг хэчнээн ч удаа угтав даа! «Ай халаг, энэ хүмүүс юутай хайран бэ, эд нар зөвхөн ийм эд хөрөнгийг харж байдаг байна! Эд нар өдөр шөнийн алинд ч аюулгүй байдалдаа санаа зовж, байнга эрмэлзэж байдаг болохоороо санасандаа хүрэх ч, түүнээ ашиглах ч цаг үгүй байдаг ажээ» гэж Консуэло өөрөө өөртөө хэлнэ. Ийнхүү Амалийн нэгэн адил энэ уйтгартай гяндан, гэгээн наран ч гэрлээ тусгахаас айдаг байх гэмээр энэ Аваргын дүнсгэр шилтгээнд шаналж эхлээд байлаа. Тэгэхийн хамт залуу баронжин найр цэнгээн, гоё ганган хувцас, бишрэгч харчуулыг мөрөөддөгийн адил Консуэло тарианы газрын шан, ой хөвдийн бут сөөг юм уу ордны оронд завь, өргөн уудам газар, үзүүр хязгааргүй одот тэнгэрийг мөрөөддөг болжээ. 

	Хатуу ширүүн цаг агаар, шилтгээнд шигдэн байдгийн харгаагаар Консуэло Венецид байхдаа сурсан орой унтаж, орой босдог заншлаа өөрийн эрхгүй өөрчилжээ. Олон цагаар нойр хүрэхгүй тарчилж, сэтгэл догдлоод, хар дарсан зүүд зүүдэлснийхээ эцэст энэ хийдийн маягийн ёсыг дагахад хүрсэн байна. Өөрийгөө тайтгаруулдаг цор ганц арга нь гэвэл ойрын ууланд өглөө эрт ганцаараа явдаг явдал байлаа. Үүр цайхад даамануудыг онгойлгож, өргөөстэй гүүрнүүдийг буулгадаг бөгөөд шөнө дунд болтол нууцгайлан роман уншсан Амалия өглөөний цай болон болтол унтах тул энэ завсар Порпорина босож ойд тааваараа сэлгүүцэн цэнгэг агаараар амьсгалж, шүүдэр буусан ногоон дундуур явахаар гардаг байжээ. 

	Нэгэн өглөөгүүр бусдыг сэрээхгүй санаатай өлмий дээрээ гэтэн явсаар шатаар буухдаа сайн учрыг нь олж сураагүй байсан тоо томшгүй шат, үзүүр төгсгөлгүй хонгил гудамж дунд баримжаагаа алдчихжээ. Хөндлөн гулд хэрсэн орц гарц дунд төөрөөд үүдний өрөө гэмээр нэг том үл мэдэгдэх тасалгаа дундуур өнгөрөөд энд л цэцэрлэг рүү гардаг хаалга байх байх даа гэж бодсон нь биш болж, хуучин цагийн сайхан хэв загвараар барьсан, баганатай, тайзандаа бяцхан бяцхан цонхны гэрэлд бүдэг бадаг гэгээтэй байгаа жижигхэн бунхны босгон дээр хүрээд иржээ. Цонхоор тусах бүдэг гэрэл мөргөдөг хэсгийн төв дунд тусаад эргэн тойрон нь эвгүй битүүлэг бараг харанхуй байв. Наран хараахан мандаагүй, бүрхэг манантай өглөө байсан тул Консуэло эхлээд нэгэн ням гарагт орж мөргөл сонссон бунхандаа ороод ирлээ гэж бодлоо. Тэр бунхан дундуур цэцэрлэг рүү гарч болдгийг мэдэх байлаа. Гэвч гадагш гарахаасаа өмнө мөргөж залбирмаар санагдсанд хамгийн наад захын чулуун хавтан дээр сөхрөн суулаа. Тэгсэн хэдий боловч жүжигчин хүний сэтгэл тогтворгүй байдаг болохоор дорхноо сонирхол нь буурлаа. Тэр хэдийгээр итгэн залбирахыг оролдсон ч гүнзгий автагдсангүй тул ийш тийшээ сонирхон харахад хүрч төдхөн мэддэг бунхан минь биш, урьд орж үзээгүй өөр бунханд орчихжээ гэж мэдэв. Багана нь ч өөр, гоёл засал нь ч өөр байлаа. Энэ үзээгүй бунхан тун жижигхэн, хэдий бүдэг гэрэлтэй ч доторхыг нь сайн харчхаж болмоор байсан учир Консуэлийн сонирхлыг шүтээний өмнө цайран үзэгдэх баримал татлаа. Тэр нь эрт урьдын цагт булшин дээр босгодог байсан хөшөөтэй адил ширүүн дүртэй өвдөг сөхөрсөн баримал байлаа. Консуэло гүнийхний аль нэг алдарт өвөг дээдсийн шарилтай бунханд орчихжээ гэж бодоод Чехэд байхдаа нэлээн аймхай, сүсэгтэй болсон байсан тул яаран мөргөлөө дуусгаад босож гарахыг завдав. 

	Тийнхүү арваад алхмын зайтай байгаа өвдөг сөхөрсөн дүрс рүү дахин нэг хулгасхийн сүүлчийн удаа харсан яг тэр үеэр нөгөө баримал чулуун гараа хөдөлгөж, нэгэнтээ хүндээр санаа алдаад загалмайлан залбирах нь осолгүй тод харагдах нь тэр. 

	Консуэло заяатай л ухаан алдчихсангүй, тэгэхдээ хэсүүчилсэн харцаа аймшигт чулуун дүрсээс салгаж эс чадав. Одоо бүр тэр баримал өөрийн эрхгүй айн хирдхийж цээжний гүнээс дуу алдсаныг нь сонсоогүй бололтой дахиад л том цагаан гарынхаа алгыг хавсран гадаад бүх ертөнцөөс ангижирчихлаа гэж баттай харж, лавтай боджээ. 


XXXIV

	 

	Энэхүү туйлын үнэн түүхийг хүүрнэж буй амарлингуй, болхи өгүүлэгчийн оронд юмыг зохиож үр бүтээлтэй бичдэг Анна Редклиф байсан бол уншигч авгай таныг хөтлөн дагуулах ийм аятайхан тохиолдлыг зүгээр өнгөрүүлэлгүй гудам хонгил, эргүүлгэн шат нүх сүв, харанхуй хүлэмж тэргүүтнээр оруулж, наад зах нь тав зургаан сонирхолтой сайхан боть дамжуулан өгүүлээд сая нэг долоодугаар ботид хүрмэгцээ өөрийн уран чамин байгууламжийн бүх нууцыг нээх байсан биз ээ. Гэвч бидний зугаацуулах ёстой чөлөөтэй сэтгэгч уншигч авгай одоо үест роман бичигчийн гэнэхэн цайлган уран аргад тийм санаа амар хандахгүй нь мэдээж байх. Тийнхүү ийм уншигчийг хууран мэхлэхэд маш хэцүү учраас бүх таавраа аль болох түргэнээр тайлан үзүүлсэн маань дээр байна. Тэгэхдээ бүр хоёр зүйлийг нэг зэрэг нээе. Үүнд: Консуэло хоёр секунд хэртэй болоод мэдээ ормогцоо өмнө нь амилсан баримал бол мөргөлийнхөө өрөөнд өглөөнийхөө залбирал аман дотроо уншиж байгаа өвгөн гүн Христиан байж, настай хүнд байнга тохиолддог өөрийн эрхгүй хүндээр санаа алдахыг нь сонсмогц энэ чинь нөгөө тэр нэг орой тайтгаруулагч эх дагинын сүлд дууллыг дуулж байхад минь сонсогдсон айхавтар эвгүй «аймаар муухай» санаа алдалт мөн байна шүү дээ гэж мэдсэн явдал болно. 

	Консуэло тэгж айсандаа жаахан ичисхийн хүндэтгэх сэтгэл төрөөд шаасан гадас шиг хөдлөхгүй зогсож галтай цогтой залбирлыг нь үймүүлж үл түвдэв. Энэ өвгөн хүн чулуун хавтан дээр гараа сарвайгаад, үүрийн гэгээнд үнэн сэтгэлээс сүслэн залбирч, бодит ертөнцөөс санаа бодлоороо ангижран салж юу ч мэдэхээ больчихсон байгаа нь сэтгэл уярам бадрангуй жавхлантай үзэгдэл байжээ. Христиан гүнгийн амгалан царайд ямар ч зовсон шаналсан шинж үзэгдсэнгүй. Консуэлийн яльгүй онгорхой орхисон үүдээр сэвшээ салхи орж ар дагзыг нь хагас дугуйран эмжсэн мөнгөн буурал үсийг нь хийсгэж, өл халзантайгаа нийлсэн өргөн магнай нь хуучирч шарласан гантиг шиг гялалзана. Гэлэн хүний жанчийг ялимгүй санагдуулсан, хэрзгэр мөрөөс нь том том нугалаас гарган унжиж нэвсийсэн хуучин маягийн цагаан ноосон халаадтай тэр үнэхээр л булшин дээрх хөшөөг санагдуулах ажээ. Өвгөнийг дахин нөгөө залбирлын байдалдаа орж хөдлөхөө болиход Консуэло анхан шигээ андуурахгүй гэж хоёр дахь удаа сайн чиг харж авлаа. 

	Консуэло жаахан холдож, сайн харж болох газар очоод өвгөнийг нэгд нэггүй маш сайн ажиглан, шагшин өрөвдөж байснаа гэнэт түүний, толгойд нэгэн бодол өөрийн эрхгүй орж ирсэн нь ер энэ өвгөний ингэж залбирах нь зол хувьгүй хүүгийнхээ эдгэрэхэд тус болж чадах уу даа, үгүй юу, бас шашныг сохроор баримтлагчид болон хувь заяаны хатуу шийтгэлд тийм идэвхгүй захирагддаг сэтгэлд Альбертаас эцгийнхээ сэтгэлээс олбол зохих тэр гал цог, тэр оюун бодол, тэр тэмүүлэл эрмэлзэл байв уу даа, үгүй юу? гэж бодсон явдал байв. Энэ өвгөний хүү бас л хуурмаг үндэслэсэн бодолтой, бас л шүтэж, бясалгаж байдаг боловч Амалийн ярьснаас ч үзсэн, шилтгээнд ирээд хэд хонох зуураа өөрийнх нь үзэж харснаас ч бодсон, ер нь Альбертад зөвлөх хүн ч, удирдагч ч, найз ч огт байгаагүй бодлыг нь зөв чиглүүлж, сэтгэлийн гал дөлтэй бадралыг нь номхотгон, сайхан бодолдоо хэт итгэдгийг нь зөөлрүүлэх хүн ерөөсөө байгаагүй юм байна гэдэг сэтгэгдэл Консуэлод төржээ. Өөрийнх нь эсрэг туйлбартай зүтгэх юм уу эсвэл буруу номтон, ухаан солиотой хүн шиг үзэж дуугүй өрөвдөж байдаг энэ айлд байгаа Альберт ганцаардмал гадуурхагдмал юм шигээр саналгүй яах вэ гэж Консуэло мэдэв. Консуэло өөрөө ч гэсэн зугтсан хүнээ эрж олоод итгүүлж учирлаж, гэрт нь авчрахын оронд өөрт нь даатгах гэж тэнгэр бурханд хандаж, хэмжээ хязгааргүй залбирч мөргөж байдгийг нь харахдаа нэг л эгдүү нь хүрдэг болж эхэлжээ. Өөртэй нь юу тохиолдож байгааг мэдэх юм байхгүйгээр, өөрөөс нь болоод хамгийн эрхэм дотно хүмүүстээ ямаршуу аймшигтай түгшүүр зовлон учруулдгаа мэдэхгүйгээр ойрын хүмүүсээ орхин алга болдог энэ сайхан сэтгэлтэй, элэгсэг залуу хүний сэтгэл хэчнээн их цөхөрч, өгүүлшгүй ихээр үймрэх нь аргагүй шүү дээ гэж бодогджээ. 

	Цөм түүний хэлснээс зөрөхгүйгээр шийдэж, аймаар үед нь тайван байгаа дүр үзүүлцгээдэг нь Консуэлийн шулуун шударга, эрүүл зөв ухаанд нэг л хааш яаш юм уу бүдүүлэг алдаа мэт санагдах ажээ. Тэр нь энэ явдлыг бусдын итгэж боддогийг тэвчиж чаддаггүй, тэнгэр бурханд хүргэх зам бол ламын гараар заасан зам л ганц зөв зам гэж үздэг хүмүүсийн бардам зан амиа бодсон ёс гэж үзлээ. 

	«Бурхан минь! Ийм галтай цогтой, ийм нинжин, хүний элдэв шуналд автагдаж заваараагүй Альбертын оргилуун сэтгэл таны нүдэнд хорвоогийн муу муухайтай эвлэрч, энэ дэлхий дээр шударга үнэн хоёрыг хүлээн зөвшөөрдөггүйг дургүйцдэггүй тэвчээртэй, юу ч мэдэхгүй хүмүүсийн сэтгэлээс үнэ багатай байна гэж үү дээ? Бага байхад ядуучуудын хүүхдэд хамаг тоглоом, хамаг эд агуурсаа өгч орхидог байснаа том болоод хүний зовлонг нимгэлэхийн тулд хамаг эд баялгаа тараагаад өгчих гэж эрмэлзсэн энэ залууд чөтгөр шулам шүглэсэн юм гэж үү дээ? Гэтэл энэ хүмүүсийн зовлонг үзээд хий дэмий нулимс асгаруулж, өчүүхэн юманд гар тэнийхчээ болж байдаг хүлцэнгүй номхон дүр үзүүлэгч баячууд агуу их ажил бүтээж, их зүйл золиосонд гаргаснаараа бурханд залбирч, эзэн хаан, пап хоёрт захирагддагаа диваажинд очих замаа засаж байна гэж боддог нь алдаа гаргаж буй хэрэг биш гэж үү? Тийм ээ, Альберт ухаангүй хүн биш! Энэ бол үнэн номын хүний шилдэг дүр, байгаль ертөнцийн хамгийн ариун бүтээл юм шүү гэж надад нэг юм сэтгэлийн гүнд минь шивгэнээд байна. Хар дарсан муухай зүүд, хачин хачин хий үзэгдэл түүний саруул ухаан бодлыг халхалж, эдний бодсончлон мэдрэлийн өвчтэй байлаа ч гэсэн үзэл бодлыг нь соргог хүлээн тусгах чадвар мөхөс байж, сэтгэлийн ганцаардлыг нь ойлгохгүй байснаас ийм байдалд хүргэжээ. Би ухаан солиотой гэж үзэгдсэн. Тассог бяцхан өрөөнд хориотой байхыг нь харсан, тэгээд магадгүй, энэ хүн шударга бус явдалд цөхрөнгөө барсан байж болох юм шүү дээ гэж бодсон юм. Би Венецид бага байхдаа сэтгэл уярам намтар түүхийг нь сонсоод нулимс унагаж байсан христос шашинт зовлон эдлэгсдийг минь тэнэг гэлцэж, тэдний гайхамшигт сургаалыг хоосон цэцэрхэл нээлтийг нь өвчний солио гэж нэрлэж байхыг зочдын өрөөнд цуглагсдын амнаас нэг биш удаа сонссон билээ. Гэвч энэ сүсэгтэй өвгөн гэгээнтний гайхамшиг, яруу найрагчийн суут ухаанд итгэдэг энэ аймхай канонисса хоёр гагцхүү өөдгүй муу гэмт хэрэгтэнд хэрэглэвэл таарах шившигтэй муухай, дургүй хүрэм шийтгэлийг өөрсдийн мах цусны тасархайд амсуулах ямар эрхтэй юм бол? Солиотой гэнэ ээ! Солиорол гэдэг чинь аймаар муухай, дургүй хүрэм зүйл, хүнд гэм хийсний учир бурхнаас шийтгэдэг шийтгэл биз дээ. Ингэсэн хүн сайн чанарынхаа хэмжээгээр гэнэт солиорчихдог ёстой, Амсах ёсгүй зовлонгийн хүндэд зүдэрч байгаа хүн бол хүмүүсийн хайр хүндэтгэлийг хүлээх эрхтэй гэж боддог байсан. Хэрвээ би солиорсон байлаа гэхэд, Анзолетыг өөр хүүхний өвөрт хэвтэж байхыг харсан тэр аймшигт өдөр бурхныг муу хэлж эхэлсэн байлаа гэхэд сүсэг нэгт христос ах дүү нарынхаа зөвлөмж, дэмжлэг, санаа тавих зэргийг нь хүлээн авах эрхгүй болох ёстой байсан гэж үү! Тэгэхлээр намайг маш их зовлон амссан хүн, түүнээс одоо юу ч ойлгож авах чадалгүй болсон гэж үзээд үүнд тохирох эм тан ч байхгүй, жаахан өглөг л өгье, үүнтэй юм ярьсны ч хэрэггүй» гэж тооцоод үлдэн хөөж, их зам дагасан тэнүүлчин болгох ёстой байсан юм биз дээ. Тэгвэл хөөрхий золгүй Альберт гүнд яг л ингэж хандаж байна шүү дээ. Түүнийг хооллож, хувцаслаж, асарч халамжилж, нэг үгээр хэлбэл үл ялиг санаа тавьсан байдлаар өглөг өгч байна. Гэхдээ түүнтэй юм ярьдаггүй, юм асуухад нь дуугүй байж, ямар нэг юмыг ойлгуулах гэж оролдоход нь уруугаа харах юм уу харц буруулдаг байна. Тэгээд ганцаардлын хамаг аюул нөмрөөд ирмэгц нь улам ч ганцаараа байхыг тэмүүлдэг, тэр үед нь нэг тийшээ зугтах боломжийг нь тавьж өгөөд өөрсдөө тэр хооронд эсэн мэнд эргэж ирээсэй гэж залбирцгааж байх нь Альберт ба түүнийг хайрладаг хүмүүсийн дунд бүхэл бүтэн далай байна гэмээр ажээ. Тэгсэн мөртөө ойрхон нэг газар л байгаа даа гэж тааварлацгааж байх юм. Түүнийг бас аль нэг зузаан ханын цаана юм уу аль нэг ойрхны хөгшин модны хонгил дотор ухаангүй нойроор унтаж байвал сэрж магад гээд надаар дуу дуулуулж байх юм. Эд нар эртний энэ байшингийн нууц газар яагаад нэвтрэхгүй байна вэ, газрын гүнд ч болов ортол яагаад эрэхгүй байна вэ? Аяа, би Альбертын эцэг юм уу авга эгч нь байсан бол энэ шилтгээнийг юу ч үгүй болтол нурааж байгаад түүнийг эрж олох сон! Түүнийг олж аваагүй байсан цагтаа нэг ч модыг бүтэн үлдээхгүй сэн! гэж Консуэло чин сэтгэлээсээ залбиран бодов. 

	Консуэло бодолд дарагдсаар Христиан гүнгийн мөргөлийн өрөөнөөс чимээгүйхэн гараад нэг мэдэх нь ээ гадагш гардаг хаалгыг олчихжээ. Тэгээд бид орж, хамгийн аглаг зэлүүд, хамгийн балар жимийг эрж олоод, Альбертыг эрж олно гэсэн итгэл, эрмэлзлээр төгс эрэмцэх хүсэлд автагдан хэрж хэсэж гарчээ. Энэ зоригтой хүслэнд нь ямар ч далд муу санаа, утга учиргүй тэмүүлэл байсангүй. Альберт түүний бодол мөрөөдлийг эзэлж байсан нь үнэн боловч энэ эзгүй зэлүүд газар хоёулхнаа уулзахын тулд өөрийг нь сонирхдог залуу хүнийг эрэн явсан бус, хэдийгээр бүрэн аварчхаж чадна гэж боддоггүй ч гэсэн энхрий халамжаараа жаахан ч атугай тайтгаруулж болох болов уу гэж бодсон хувь заяагүй сайн хүнийг эрж явжээ. Консуэло арчилж асрахын тулд өвчинд нэрвэгдсэн даяанчийг юм уу төөрсөн хүүхдийг эхэд нь олж өгөхийн тулд яг л ингэж эрэх байсан юм. Өөрөө хүүхдээрээ боловч эх хүний сэтгэл хэдийнээ бий болж, гэнэхэн итгэл, галтай дөлтэй энэрэнгүй үзэл, оргилуун зоригтой болжээ. Тэр нь энэхүү буянтай гавьяаг мөрөөдөж, хэрхэн Жанна д'Арк эх орноо чөлөөлөхийн мөрөөдөл болж, түүнээ биелүүлэхээр тэмцсэнтэй адилаар шуурхайлан оржээ. Тэгэхдээ миний энэ шийдвэрийг шоолох юм уу буруутгах юм гэж ой ухаандаа ч оруулсангүй. Тэр нь Альберттай цусан холбоотой Амалия эхлээд хайрыг нь хүлээх гэж байхдаа яагаад ийм юм бодож хэрэгжүүлээгүй юм бол гэдгийг ойлгож эс чадав. 

	Консуэло ямар ч юманд саатаж торолгүй хурдан явлаа. Энэхүү үүрэглэх ойд ноёрхох нам гүм байдал одоо түүнийг гуниглуулсан ч үгүй, айлгасан ч үгүй. Элсэн дээр чонын мөр байхыг үзээд өлөн сүрэгтэй дайралдчих вий гэж ердөө ч айсангүй. Түүнд бурхны заавар зам чигийг нь зааж, өөрийг нь айх юмгүй явуулж байх шиг санагдаж байв. Тассогийн зохиолыг цээжээр мэддэг тэр (бараг л шөнө болгон тэнгисийн буланд очоод түүний дууг дуулж байсан юм чинь дээ) тэртээ нэгэн цагт уудам сэтгэлт Убальд, Ринальдыг эрж ид шид шүглэсэн аюулт ойн дундуур явж байсантай адил сахиусныхаа хамгаалалтад явж байна гэж бодож явжээ. Хөнгөн шалмаг, гоолиг нарийхан Консуэло хад асга, өргөс бут дундуур сүлжин явахад магнайд нь битүү бахдал илэрч, хацарт нь жаахан ягаан туяа тусжээ. Тэр нь баатарлаг дүрд тоглохдоо хэзээ ч ийм байгаагүй бөгөөд ингэж явах зуураа тоглож байх үедээ боддоггүй байсантайгаа адил тайзны тухай ер бодсонгүй. 

	Мөрөөдөл бодолдоо автагдсан Консуэло хааяа нэг түр зуур зогсож байлаа. 

	«Гэнэт түүнтэй тулгарчихвал би яах вэ, сайн ойлгуулж, тайвшруулахын тулд юу хэлбэл таарах вэ? Би чинь түүний сэтгэлийг догдлуулдаг учир битүүлэг, гүн гүнзгий бодлын талаар юу ч мэдэхгүй хүн шүү дээ. Би зөвхөн түүнийг шинэ юм үзэж хараа мохсон нүдний минь өмнө хальт сөхөгдсөн яруу хөшгийн цаана байгааг харж байна. Ойрын хүндээ хайртай дуртай гээд тэмүүлэх бага хэрэг, надаас өчнөөн дээгүүр зиндаатай дунд нь байгаа ухаан төгс хүмүүсээс минь хавьгүй цэцэн мэргэн хүний ой ухаанд орохуйц үгийг олохын тулд мэдлэг боловсрол, уран гоё яриа хөөрөөтэй байх хэрэгтэй шүү дээ. Гэвч тийм цаг тулаад ирэхэд тэнгэр бурхан зоригжуулах байлгүй. Харин одоо хэчнээн боллоо ч гэсэн бүдүүлэг байдлынхаа ширэнгэ дотор улам улам төөрөлдөөд байх нь шиг байна. Аяа, би Христиан гүн, канонисса Венцеслава нар шиг өчнөөн их шашны болоод түүхийн судар уншсан ч болоосой! Би сүм дуганы бүх ёс, мөргөл залбирлыг цээжээр мэддэг байсан бол магадгүй, цаг тулбал амжилттай хэрэглэх ч юун магад. Гэвч би катехизисээс хэдхэн зүйлийг дөнгөж цээжилж хэлж байгаа болохоор ойлгосон юмаар маруухан байна. Би чинь сүмд дуулахдаа залбирч ч ёстой чаддаг байжээ. Альбертад хөгжим хэчнээн ч нөлөөллөө гэсэн би ийм эрдэмтэй сүсэгтэй хүнийг хөгжмийн хэлээр итгүүлж чадахгүй шүү дээ. Яагаад ч чадахгүй! Миний бодоход шийдвэр зориг төгс миний сэтгэлд маш сайн, номхон даруугийн хажуугаар нутгийнхаа цас манан шиг шийдвэргүй хүйтэн төрөл төрөгсдийн хоосон цээжилсэн номоос илүү хүрч байх шиг санагдана» гэж Консуэло өөрөө өөртөө хэллээ.

	Консуэло уруудаж өгссөн уулархаг газрын модон дундуурх толгой эргэм тахирласан жимээр тоо томшгүй тохойрч сүлжин явсны эцэст тэртээ нэгэн цагт хүний гар улирах цагийн эвдэгч гартай өрсөлдөн байж сүрхий ихээр эвдсэн, нэг нэгээс нь ялгахад тун хэцүү нураг балгас, хад асгын дунд байх бяцхан довцог дээр гараад ирчихжээ. «Догшин сохор» буюу каликстиний алдарт удирдагч Ян Жижкийн тушаалаар шатаагдсан бүхэл бүтэн тосгон урьдын цагт байсан газар одоо овоо гүвээ, эвдэрхий балгас архайж дархайн байх ажээ. Ер Альберт өөрийгөө Ян Жижкээс гаралтай гэж үздэг үнэхээр ч тийм гаралтай байсан байж болох юм. Нэгэн аягүй муухай харанхуй шөнө тэр догшин зант, эцэж цуцахыг үл мэдэгч жанжин эзэн хааны талыг баригч саксончуудын мэдэлд байсан Аваргын цайзыг дайран эзэл гэж цэрэгтээ тушаажээ. Жанжин цэргийнхээ чимээг сонсон байтал, ойрхон байсан нэг цэрэг нь: «Энэ муухай сохор хүн бүхнийг өөртэйгөө адил харанхуйгаар болгоно гэж бодож байх юм даа!» гэж хэлэхийг дуулаад дэргэдийн дөрвөн өрлөгийнхөө нэгэнд хандаж (тэр дөрөв салахгүй хамт явж, газар орны байдал, дайсны цэргийн хөдөлгөөний талаар хамгийн зөв мэдэгдэж, морийг нь юм уу сүйх тэргийг нь хөтөлж явдаг байжээ) харааг нь орлодог ер бусын ой ухаан, овсгоо самбаагаа илрүүлэн:

	— Энүүхэн хавьд тосгон алга уу? гэж асуужээ. 

	— Байна аа, эцэг минь, таны баруун гар талд цайзын харалдаа нэгэн өндөрлөг дээр байна гэж таборитын газарчин хариулжээ. 

	Жижка нөгөө хэлсэн үгийг нь анхаарч сонссон сэтгэл дундуур цэргийг дуудаж ирүүлээд:

	— Хүү минь, чи харанхуй байна гаж гомдоллов уу? Чи миний баруун гар талд уул дээр байгаа тосгон руу шалавхан очоод түүнийг шатаа. Тэгээд бид тэр талын гэрэлд явж байлдаж чадах болно гэж түүнд хэлжээ. 

	Аймшигт тушаалыг биелүүлжээ. Гал авалцсан тосгон таборитуудын урагшлан хөдлөх, уулгалан дайрах замыг гэрэлтүүлж өгчээ. Хоёр цаг болоод Аваргын цайз унаж, Жижка түүнийг эзэлжээ. Үүр цайхад, шатсан тосгоны нураг дундах урьд орой нь цэргүүдийн орой дээр нь гараад бүслэгдэгсдийн хөдөлгөөнийг ажиглаж байсан толгойн орой дээр цор ганц залуу бөх царс навч мөчиртэйгөө хэвээрээ бүтэн үлдэж түүний үндэс нь худгийн уснаас амь авдаг учраас галын дөлөнд өртөж шатаагүй бололтой гэж Жижкад илтгэжээ. 

	— Би тэр худгийг сайн мэднэ. Манайхны арван хүнийг энэ тосгоны нүгэлт хүмүүс тэр худагт хаясан юм. Түүнээс хойш худгийг хавхагласан чулууг нэг ч удаа хөдөлгөөгүй байгаа юм. Тэр чулуу тэр чигээрээ байж, манай хүмүүсийн булшны хөшөө болох болтугай. Бид бол Ваалын лам нарын арилаагүй газарт хүүр нь өмхийрч хэвтээ учир (өөрсдийнхөө гэгээн гэж өргөмжилсөн) Ромыг ивээн тэтгэгч, түлхүүр баригч Петрт тэнэмэл сүнс нь диваажингийн хаалга дээрээс хөөгдөн зайлах болно гэж итгэдэг хүмүүс биш ээ. Манай ах дүү нарын яс энэ худаг дотор энх тунх нойрсож байг. Харин тэдний сүнс шинэ дүрийг олоод аль хэдийн төрчихсөн байгаа, тэр хөөрхий зовлонт хүмүүс бидэнд танигдахгүй байлаа ч гэсэн бидэн дунд хамт байлдаж яваа. Энэ тосгоны хүмүүсийн хувьд гэвэл зүй ёсоор хариугаа амссан. Тэр царс галыг тэсэн хэнэггүй өнгөрүүлсэн нь их сайн болжээ. Энэ модонд сүүдэртээ буруу номтныг нууж байснаас хавьгүй алдартай ирээдүй байна. Бидэнд дүүжлүүр хэрэгтэй, тэр дүүжлүүрээ ч бид оллоо. Өчигдөр орой хийдээс олзлогдоод, өчнөөн дургүйцэлтэйгээр биднийг дагаж яваа хорин гэлэн-августинчуудыг аваад ирэгтүн. Энэ сайхан царсны гишүү мөчрөөс дээхэн шиг дүүжлээдэхье! Ийм гоё чимэг зүүгээд өгөхөд энэ мод хуучныхаа чийрэг батыг олоод авна гэж Жижка хэлжээ. 

	Энэ хэлсэн зүйл биелжээ. Түүнээс хойш энэ царсыг Гусийн мод, худгийн таг чулууг Аймшгийн цохио, эвдэрсэн тосгон эзгүйрсэн толгойг Шрекенштейн гэж нэрлэх болжээ. 

	Консуэло энэ бурангуй явдлыг юутай хээтэй нь Амалия баронжингоос нэгэнт сонссон байлаа. Гэвч энэ газрыг шилтгээнд хүрэх гэж явахдаа шөнө холоос харсан байсан тул зам хөндлөн гарсан жалга руу харж, ёроолд нь аянгад бяц ниргүүлэн унасан аварга царсны үлдэгдлийг үзээгүй бол түүнийг таних ч үгүй байлаа. Тосгоны оршин суугчид, шилтгээний зарц нараас хэн нь ч энэ царсны бяцархайг огтолж ч зүрхэлсэнгүй, тэндээс нь гаргаж ч зориглосонгүй. Хэдэн зуун жил өнгөрөөд байхад энэхүү аймшигт дурсгал, Ян Жижкийн үеийн зүйл хүмүүсийг айхавтар муухайгаар айлган бишрүүлсэн хэвээрээ л байгаа ажээ. 

	Альбертын хардаг ёр совин нь энэ эмгэнэлтэй газрыг бүр ч сэтгэл хөдлөм болгожээ. Тийнхүү үхтэл ядарч цуцсан Консуэло, санамсаргүй Аймшгийн цохион дээр хүрч ирээд дээр нь суухдаа зориг нь шантарч зүрх нь нэг л хачнаар зогсох шиг болж байгааг гэнэт мэдэрлээ. Альбертаар үл барам энэ уултай нутгийн бүх хүн үнэхээр аймаар хий үзэгдэл энд бий болж, ав шувуу хөөцөлдөн ийшээ авиран гарч ирсэн хамгийн зоригтой анчдыг ч зугтаахад хүргэдэг юм гэж ярьсан байлаа. Чухам ийм учраас энэ толгой шилтгээнээс хол бус байдаг ч гэсэн барон болон түүний анч нохдоос амь зулбасан чоно юм уу бусад зэрлэг араатан ийшээ ирж шивээлдэг байжээ. Дор зүрхтэй Фридрих чөтгөртэй дайралдчихаж болно гэж нэг их итгэдэггүй, тэр ч байтугай түүнтэй эрэгчин эмэгчнээ үзэлцэхээс ер буцдаггүй боловч мэргэжлийн дагуу өвөрмөц сүсэгтэй тул энэ хавь газар нохойгүй гэж айдаг байв. Тэр нь хэдэн нохойноосоо хагацсан нь эртний гусийнхний булш болсон битүү худгийн устай газар доогуур амь нэгтэй байж болох толгойн бэлээс ундарсан горхины тунгалаг цэвэр уснаас усалснаас болсон байжээ. Барон дохис нохой Панкен юм уу хурдан нохой Индранил нь Аймшгийн цохионы хавь ойр явахад хүрвэл байдгаараа исгэрэн, бушуухан дуудан холдуулдаг байжээ. 

	Ингэж зүрх алдаж эхэлж байгаадаа Консуэло ичээд, айхаа болино доо гэж өөрөө өөртөө хэлээд тэр гайтай чулуун дээр дахиад жаахан сууж, дараа нь ийм сорилтын үед дор зүрхтэй байж чаддаг хүний ёсоор алгуурхан холдон явахаар шийджээ. Гэтэл өөрөөс нь хоёр зуун алхмын зайтайд байх гүнзгий жалгын ёроолд хөглөрч хэвтсэн түлэнхий царсны хэсэг бусаг үлдэгдлээс хараагаа салгаж, эргэн тойрноо ажвал энэ Аймшгийн цохион дээр ганцаараа байгаа биш, ямархан нэгэн хачин амьтан чимээгүйхэн хүрч ирээд дэргэд нь суусныг гэнэт мэдчихлээ. 

	Тэр нь дэвхрэг шиг годгор туранхай бөгтөр эвгүй биедээ занхайсан бөөрөнхий толгойтой амьтан байлаа. Тэр амьтан аль чиг оронд байдаггүй, аль чиг үед байгаагүй ямархан нэгэн хачин муухай, бүр балиар халаад тэрлэг өмсжээ. Тэгэхдээ түүний этгээд байдал, гэв гэнэт гарч ирснийг нь эс тооцвол айх юм уу аягүйрхэж муу санамаар юм ер байсангүй. Тэр хачин амьтны бамбайсан уруулд эелдэг номхон инээмсэглэл мэдэгдэж, нэг л хүүхэд шиг байдал үзүүлэх царай нь манагалзсан тэнэгдүү харц, түргэн хөдлөх хөдөлгөөнөөр нь илрэх тэнэг ухаангүйг нь зөөлрүүлэн өгч байв. Хэн ч туслахаар ирэхгүй нь мэдээж ийм газарт солиотой хүнтэй хоёулхнаа учирсан Консуэло тэр тэнэг хэдийгээр зогсоо чөлөөгүй мэхэлзэж хүндэтгэн, цагаан цайлган инээж байсан ч үнэнээсээ айлаа. Консуэло түүний уур хүргэхгүй гэж мэхэлзэх дохилзоход нь хариу мэндлээд даруйхан босож, айсандаа цонхийж цайгаад, салганан чичирсээр шалавхан явлаа. 

	Солиотой хүн түүнийг дагасангүй, буцаах ч гэж ер оролдсонгүй. Тэр зөвхөн Аймшгийн цохио өөд авиран гараад, холдон одох Консуэлийн хойноос харж, малгайгаараа даллан, дэгдэлхийлж дэвхцэн, хөл гараараа хачин хачин хөдөлгөөн үзүүлэхдээ бүсгүйн ойлгохгүй чех хэлээр үл ойлгогдох нэгэн үгийг хэлэн хэлэн байжээ. Консуэло түүнээс нэлээн холдоод, жаахан зориг гаргаж, түүнийг сайтар харж, хэлэх үгийг сайн сонсож авахын тулд эргэж харав. Тэр нь минутын өмнө үргэлж өрөвдөж, үзэн ядах юм уу ойшоож үздэггүй өөр хүмүүст уурлаж байдаг нөгөө зол хувьгүй хүмүүсийнхээ нэгнээс ингэж айсандаа өөрийгөө буруушаав. «Энэ бол цагаан сэтгэлтэй тэнэг байна. Дурлал хайраас ч ингэж солиорсон байж болох юм. Харин энэ хэн ч орогнож зүрхлэхгүй, чөтгөр шулам нь ч хүртэл түүний ойр дотнын хүмүүсээс хүнлэг нинжин юм байна, тийм ч учраас үүнийг үлдэж хөөдөггүй, хөгжөөнтэй аашийг нь гутаадаггүй юм байна, ганц эндээс л хүний цэвдэг муухай сэтгэлээс хоргодох байрыг олж шүү дээ. Цагаан сахалтай, бөгтөр нуруутай хөөрхий чи яг л жижиг хүүхэд шиг инээж зүггүйтэж байх юм даа. Үнэхээр бурхан чамайг харж хамгаалж, золгүй байдлыг чинь өршөөж нигүүлсэж байдаг юм байна. Чи хүнийг үзэж чаддаггүй хорон санаат амьтан болбол болох эрхтэй байсан ч гэсэн тийм болголгүй сэтгэл санааг чинь хөгжөөнтэй байлгадаг юм байна» гэж Консуэло бодлоо. 

	Солиотой хүн, Консуэлийн алхаагаа удаашруулсныг хараад, сайныг бэлгэдсэн харцыг нь ойлгомогцоо маш хурднаар чех хэлээр ярьж эхэллээ. Түүний дуу гайхалтай цээлхэн энхрий, хэлбэр дүрсгүй гадаад байдалдаа огт зохиогүй өвтэгш төгс байв. Консуэло ярихыг нь ойлголгүй, өглөг өгөх хэрэгтэй юм байна гэж бодоод хармаанаасаа нэг зоос гаргаж, хаана тавьж байгааг минь хараг гэж гараа өргөөд том чулуун дээр тавилаа. Гэтэл тэр солиотой хүн улам ч их хөхөрч, алгаа үрчин байж, муухан герман хэлээр:

	— Дэмий, дэмий... Зденкод юу ч хэрэггүй. Зденко жаргалтай, тун их жаргалтай! Зденкод тайтгарал бий, тайтгарал бий, тайтгарал... гэж хэлэв. 

	Тэгснээ аль түрүүнээс эрээд байсан үгээ яг санасан юм шиг машид баясан, тун муухай аялгуутай ч маш сайхан ойлгогдохоор:

	— Consuelo, Consuelо, Consuelo de mi alma!4 гэж хашхирав. 

	Консуэло мэл гайхан зогсож, бас л испани хэлээр:

	— Чи яагаад намайг ингэж нэрлэнэ вэ? Энэ нэрийг хэн чамд хэлээ вэ? Миний чамтай ярьж байгаа хэлийг ойлгож байна уу, үгүй юу? гэж хашхирав. 

	Консуэло энэ асуултад минь хариу хэлэх байх гэж хүлээсэн нь талаар боллоо. Солиотой хүн дэвхцэж цовхчин, гараа үрчин байж, өөртөө тун хангалуун яваа хүний байртай байв. Түүний дуу Консуэлод дуулдахтай байгаа үед баярласандаа инээж, хашхичин янз бүрээр нэрийг нь давтан давтан хэлж, яг л сургуультай шувуу шиг сурсан үгээ хэлэхдээ завсарт нь төрөлхийн шувууныхаа шулганах дууг оролцуулан байдаг шиг хольж хутган байж хашхирчээ. 

	Консуэло буцах замын туршид саяын учрыг тааж ядлаа. 

	«Миний нэрээ нууцалсныг үүнд хэн хэлдэг билээ? Энэ зэлүүд газарт анх учирсан зэрлэг л намайг жинхэнэ нэрээр минь дуудаж байх юм! Энэ солиотой амьтан урьд намайг нэг газар харсан юм болов уу? Иймэрхүү маягийн хүмүүс тэнэмэл амьдардаг. Венецид байсан бол намайг харсан байж болох юм даа» гэж тэр өөрөөсөө асуун бодол боллоо. 

	Гэвч эргийн болоод гэгээн Маркийн талбай дээгүүр байнга явдгийг нь харж дассан бүх гуйлгачин, тэнэмлүүдийн нүүр царайг сэтгэлдээ ургуулах гэж хүчлээд нэмэр болсонгүй. Аймшгийн цохион дээр учирсан солиотой хүний нүүр тэдний дунд байснаар ер санагдсангүй ээ. 

	Харин өргөгддөг гүүрээр гарч явах үедээ нэлээн ултай, нэлээн сонин таавар толгойд нь орж ирлээ. Тэгээд энэ сэжиглэсэн зүйлээ шалгахаар шийдэж, ингэж сэлгүүцсэн минь тийм ч үр дүнгүй өнгөрсөнгүй гэж бодоод өөрөө өөртөө баяр хүргэв. 


XXXVI 

	 

	Сэтгэл сэргэж, найдлага төрсөн Консуэло дахиад л энэ айлын дорвигүй дуугүй хүмүүсийн дунд ормогцоо ийм гүн уйтгарт автсан хүмүүсийг юунд би хүйтэн цэвдэг дотортой гэж битүүдээ хажуугаар нь буруушааж байв даа гэж өөрийгөө зэмлэв. Христиан гүн, канонисса хоёр өглөөний хоол дээр бараг л юм идсэнгүй, ламбугай ч гэсэн хоолонд нэг их дуртай байсангүй. Амалия санаа сэтгэлээр тун ч базаахгүй байгаа бололтой байв. Ширээнээс цөм босоцгооход хөгшин гүн цонх руу очиж, Альберт эргээд ирж байж болох голын дархан цаазат газраас нааш ирсэн элс асгасан харгуй руу харлаа. Тийн түр зуур зогсоод, гунигтайяа толгой сэгсэрч: «Дахиад нэг өдөр муугаар эхлээд муугаар дуусах нь дээ» гэж хэлэх шиг болов. 

	Консуэло тэдний үргэлж ихэд шагшин сонирхож чагнадаг байсан Порпорын сүүлчийн сүм хийдийн сэдэвтэй бүтээлээс ганц нэг юм даруулт хөгжмөөр хөгжимдөж санааг нь засахыг оролдов. Эдгээр хүнийг ийм шаналантай байхад өөрөө тэдэнд найдаж яваа зүйлээ хэлж хуваалцах аргагүй байгаадаа их л зовлоо. Гэвч гүн номоо барьж, канонисса хатгамлаа хатгахаар суугаад хээ угалзынхаа дунд цагаан утас оруулсан нь дээр үү, цэнхэр утас оруулсан нь дээр үү гэж асуун зөвлөлдөхөөр Консуэлийг дуудах үед түүний хамаг бодол өөрийн эрхгүй Альберт дээр төвлөрч, тэр хөөрхий амьтан яг энэ үеэр хаа нэгтээ ой дотор эцэж ядраад, өлсөж цантаад тарчилж байж болох юм, эсвэл замаа олох тэнхээгүй болчхоод аль нэг хүйтэн чулуун дээр ухаангүй унталтаар унтаж, араатан чоно, аюулт могойн олз болоход ч бэлхэн болоод байгаа байж ч болох юм гэж бодлоо. Ийн бодох зуурт нь бүрэг томоотой Венцеславын цуцахыг үл мэдэх, уран хурууны хөдлөх тоолон бүтээлэг дээр олон тооны гоёмсог цэцэг цоморлогоо дэлгэн бий болж, хааяа нэг сэмхэн унах үр шимгүй доголон нулимс дуслуулан байлаа. 

	Дуугаа хураасан Амалиятай ам зөрөх шалтаг гармагц л энэ хавиар хэсэж, хүмүүстэй уулзахдаа хүүхэд шиг инээж явдаг хачин хувцастай солиотой хүнийг хэн гэдэг юм бэ гэж асуув. 

	— Өө тэр үү, Зденко гэдэг юм. Та сэлгүүцэж явахдаа хардаггүй байсан юм уу? Гэр оронгүй болохоороо хаа сайгүй байнга хэсэж явдаг юм гэж Амалия хариулав. 

	— Би өнөө өглөө анх удаагаа түүнийг үзлээ. Тэгээд түүнийг Шрекенштейний суурин хүн гэж бодлоо л доо гэж Консуэлийн хэлэхэд

	— Та чинь хар эрт хаагуур яваад амжчихаа вэ?

	Хонгор Нина минь, таныг нэг л биш байх шиг байна гэж би бодож эхэллээ. Хорхойд хоргүй тэнэг Зденкоос долоон, доор юмнуудтай дайралдаж мэдэх тийм зэлүүд газраар харанхуй шөнөөр шахам явж байна гэнэ ээ гэв. 

	— Жишээлбэл, өлөн чонотой юу? Миний бодоход танай аав бароны карабин буу хавь ойрыг аюулгүй болгосон байлгүй дээ гэж Консуэло инээмсэглэн дуугарвал

	— Хэргийн гол нь зэрлэг араатанд биш ээ. Манай энэ нутаг таны боддог шиг энэ ертөнцийн хамгийн адгийн амьтан болсон дээрэмчин, хэрмэлүүдээс ангид тийм ч аюулгүй газар биш шүү. Дөнгөж сая дууссан дайн олон ардыг хоосруулж, гар буу бариад гуйлга гуйж сурсан олон гуйлгачныг бий болгосон шүү. Түүнээс гадна Европт буугаад ийшээ бүрхэж ирсэн болохоор нь манай нутгийн хад уулаас гаралтай юм шигээр санаж Францад «чехүүд» гэж нэр оноосон египетийн үй түмэн цыган үүгээр хэрж хэсэж байдаг юм. Эдгээр хүмүүс хаана л бол хаана хөөгдөж туугдаж, хамаг амьтанд ад болсон учир зэвсэгтэй хүний өмнө аймхай дуулгавартай боловч тань шиг сайхан хүүхэнтэй учирвал хамаагүй зоригтой ч аашилж байж болно. Тэгээд ингэж амь дүйсэн зугаалгад дуртай тань хонгор Порпоринын үзүүлж байгаа ухаан төгс хүүхэнд учрах ёсгүй аюулд хүргэчих вий дээ гэж би айж байна гэж Амалия хариуллаа. Консуэло татгалзаж:

	— Эрхэм баронжин, хэдийгээр та надад аюултай бусад зүйлтэй харьцуулахад чонын шүдэнд аюулсах юм байхгүй шахам гэж байгаа боловч юутай ч гэсэн би цыганаас илүүгээр чононоос айна. Цыганчууд бол миний хуучин танил. Ер нь ч тэгээд ядуу дорой хавчигдаж хяхагдсан хүмүүсээс айх хэрэг байна уу даа? Би хэдийд ч тэдэнтэй ярилцаж, итгэл хайрыг нь татаж чадна гэж боддог. Тэд хэчнээн ч дүрэм дүрсгүй, уранхай ноорхой, ад үзэгдсэн байлаа гэхэд би тэднийд онцгой сонирхохгүй байж чаддаггүй гэвэл Амалия улам ч эгдүүцэн:

	— Хонгор минь, мөн ч догь байх шив ээ! Та бас л Альберт шиг гуйлгачин, дээрэмчин, галзуу солиотой амьтдыг өр зүрхнээсээ хайрладаг байх нь ээ, хэрвээ таныг нэгэн сайхан өглөөгүүр хөөрхөн Зденкотой цуг зугаалж, Альбертын адил зэгсэн заваан, найдвар багатай гарыг нь түшээд явж байхыг үзвэл би гайхахгүй гэв. 

	Энэ үг Консуэлийн хувьд Амалиятай ярьж эхэлснээсээ хойш цухуйлгах шалтаг хайж байсан зүйлийн зах сэжүүр байсан тул ёжилж егөөдсөнд нь ч юм санасангүй. 

	— Тэгэхлээр Альберт гүн Зденкотой үерхдэг байх нь уу? гэж Консуэло сэтгэл хангалуун болсноо нуухыг ч оролдолгүй асуув. 

	— Энэ чинь Альбертын хамгийн дотнын, хамгийн эрхэм нөхөр нь, хамт зугаалдаг найз нь, нууцаа хэлдэг итгэмжит нөхөр нь чөтгөр шуламтай нөхцөхөд нь зууч болдог хүн нь болдог гэж ярилцдаг юм, Зденко, Альберт хоёр л хэдий үед ч хамаагүй Аймшгийн цохио руу очиж, шашин бурхны хамгийн дэмий асуудлуудыг зөвшин ярилцдаг. Гагцхүү Альберт, Зденко хоёр л цыганчуудыг манай эндхийн гачуур модны доор амрах үест нь очиж цуг зүлэг ногоон дээр сууцгаадаг, тэгээд тэдний модон хувинд хийдэг бөөлжис хутгам муухай хоолноос нь идэлцдэг юм. Тэд үүнийгээ «рашаан хүртэх» гэж нэрлэдэг. Мэдээжийн хэрэг есөн шидээр «рашаан хүртэх» болдог. Дөнгөж! саяхан цыган хүний тахалтай гарыг атгаж байсан гараараа сүйт бүсгүйнхээ гарыг барьж, саяхан Зденкотой нэг аяганаас дарс ууж байсан амандаа аваачиж үнсдэг миний үеэл Альберт мөн ч сайн хань, сайхан дурлалт хар хүү байгаа биз! гэж Амалия ярвайн зэвүүцэж хэлэв. 

	— Тэр чинь тун зугаатай юм биш үү. Гэхдээ би энэ талаар даанч мэдэх юмгүй байна гэж Консуэлийг хэлэхэд

	— Энэ чинь түүх сонирхдоггүйгээсээ болж байгаа юм. Бас гусийнхний тухай, протестаныхны тухай миний ярьсан зүйлийг сайн сонсоогүй байна. Би үеэлийнхээ битүүлэг хачин зан, шашин бурхны дэмий ёс горим барьдгийн тухай ул үндэснээс нь тайлбарлах гэж хэдэн өдөр хоолойгоо сөөтөл ярьсан шүү дээ! Хоёр янзын рашаалах ёсноос болоод гусийнхан, католик сүм хийдийн хооронд агуу их хагарал гарсан гэж би танд хэлээ биз дээ? Базелийн дуган Христа бурхны цусыг дарс шиг байдлаар эгэл хүмүүст өгөхөөр тогтжээ. Энэ нь рашаан хүртэгч хүн түүний биеийг амтлахын зэрэгцээгээр цусыг нь ууж ариун шүтээнийг гутаах (гайхалтай нарийн бодол байгаа биз!) болж байгаа хэрэг! Ойлгов уу? гэж Амалия ярилаа. 

	— Миний санахад дуганы тэргүүн нар өөрсдийгөө сайн ойлгоогүй шиг байна. Тэд ойлгомжтой болгохын тулд дарсаар рашаалах нь илүү ажил гэж хэлэх ёстой байсан байна. Харин тэр талх идэхийн хажуугаар цус ууж «ариун шүтээнийг гутаадаг» нь ямар учиртай юм бэ? гэж Консуэло асуув. 

	— Хэргийн учир нь гусийнхэн цусанд дуртай, тэрийг нь дуганы тэргүүн нар сайн мэдэж байсанд оршино. Тэд мөн өөрцгүй энэ ард түмний цусанд шунаж байсан болохоороо алтны хэлбэрээр сорохыг хүссэн байна. Ромын сүм хийд үргэлжид өлсөж цангаж, үргэлжид ард түмний амин чухал шим шүүс, ядуучуудын хөлс хөдөлмөрийг ханатлаа сорж байсан билээ. Ядуучууд босож цус хөлс хоёроо хийдийн нандин эд баялаг, хамба ламын титэмт малгайн хэлбэрээр эргүүлэн авч байжээ. Маргааны гол утга нь энэ л байна. Үүний дээрээс үндэсний тусгаар тогтнох эрмэлзэл, харь газрынхныг үзэн ядах үзэл хоёр нийлсэн юм гэж би танд нэгэнт ярьсан. Рашаан хүртэх талаар санал зөрөлдсөн нь нэг ёсондоо тэмцэлд босгох туг болжээ. Ром, түүний лам нар сүм хийддээ эрдэнийн чулуун шигтгээтэй алтан аяга хэрэглэдэг, гусийнхэн католик сүм хийдийн тансаг байдлыг эсэргүүцэж апостолын ядууг дуурайн модон аяганаас ууж иддэг байсан. Чухам энэ учраас гусийнхэн больё гэж толгойдоо бодсон Альберт дээрх бүхэн одоо цөм аливаа учир холбогдлоо алдсан хэр нь зүтгэж, Ян Гусийн жинхэнэ сургаалыг өөрөөс нь илүү би мэднэ гэж бодоод эсэн бусаар рашаан хүртэх арга сэдэж, их замын түмэн шидийн олон шашинтан гуйлгачин, ухаан солио юмнуудтай цуг рашаан хүртэж яваа юм. 

	— Энэ бүгд цөм хачин гайхмаар юм байна. Миний бодоход Альберт гүнгийн зан байдлыг гагцхүү туйлдаа хүрч галзууруулах шахсан оргилуун дэврүүн эх оронч үзлээр тайлбарлаж болмоор байна. Үзэл бодол нь гүн гүнзгий байж болох юм, харин илэрхийлж буй хэлбэр нь ийм төв намбатай, эрдэм боловсролтой хүн гэхэд хэтэрхий дүрэмгүй юм шиг санагдана. Жинхэнэ рашаан хүртэх ёс гэдэг чинь өглөө өгнө гэсэн л утгатай байдаг биз дээ? Оролцоцгоо гэж албадуулж байгаа хүмүүст нь ч ойлгомжгүй хий хоосон, үеэ өнгөрөөсөн ёс горим ямар хэрэг байх вэ дээ? гэж Консуэло хариу хэлэв. 

	— Өглөгийн талаар гэвэл Альберт гар татахгүй өгдөг юм. Түүнийг дураар нь тавих л юм бол тун удалгүй эд хөрөнгө нь юу ч үгүй болно. Үнэнийг хэлэхэд, энэ эд хөрөнгө нь түүний гуйлгачдын гараар үрэгдээсэй гэж би маш их хүсдэг юм шүү. 

	— Яагаад тэр билээ?

	— Тэгвэл манай аав намайг энэ маанагтай суулгаж, намайг баян айл болгох гэсэн бодлоосоо татгалзахад хүрэх сэн. Хонгор Порпорина, танд гэж хэлэхэд гээд Амалия цаанаа нэлээн юм санасан байдалтайгаар — Манай гэрийнхэн энэ аятайхан төлөвлөгөөнөөс хараахан няцахгүй байгаа шүү. Саяхан үеэлийн минь толгойд өтгөн хар үүлний чөлөөгөөр нар тусахын адил жаахан ухаан орох шиг болонгуут л аав над руу миний санаснаас ч илүүгээр шаргуу довтолж эхэлсэн шүү. Тэгээд бид хоёрын хооронд нэлээн томхон хэрүүл гарч, дараа нь хэрэм цайзыг бүслэн өлсгөөж эзэлдэгтэй адилаар намайг хорьж уйтгарлуулан дийлэх гэж оролдох шийдвэр гаргасан бололтой байна. Ингээд хэрэв би хүчин мөхөстөж, дааж давахаа болиод, дайралтыг нь тэсэхгүйд хүрвэл Альбертын бодлын ч эсрэг, өөрийнхөө бодлын ч эсрэг энэ бүхэн надад хамаагүй гэсэн дүр үзүүлж байгаа гурав дахь нэгэн хүний хүслийн ч эсрэг түүнтэй суухаас өөр аргагүйд хүрнэ гэв. 

	— За тэр дээ, би яг л ингэж хорон үгээр дайрах байх гэж бодсон юм. Та үүнийг л хэлэх гэж энэ өглөөгүүр надтай ярих гэсэн нь мэдээж байх. Таны энэ хардах сэтгэлээс үүдэн гарсан бяцхан инээдэмт жүжиг таны зөвшөөрч байгаагаас ч илүү галтай дөлтэй бодолд буюу Альбертад сайн байсны тань үлдэгдэл байгааг мэдсэн болохоороо энэ үгийг тань дуртайяа хүлээн авъя гэж Консуэло инээн байж хэлэв. 

	Залуу баронжин шулуухан дүрсхийж:

	— Нина! Хэрэв та ингэж бодож байгаа бол ерөөсөө юмны нарийн учир мэддэггүй хүн байна. Үүнийг хараад баясаж байгаа бол намайг бага хайрладаг гэсэн үг. Би дураараа, магадгүй бардам зантай байж болно. Тэгэхдээ юм нууж хаадаггүй хүн шүү. Альберт таныг хүндэтгэдэг нь намайг таны эсрэг биш, Альбертын эсрэг босгож байгаа юм гэж би танд ярьсан биз дээ. Тэр явдал намайг жаахан эмзэглүүлж байгаа боловч нөгөөтээгүүр хүслээ биелүүлэх горьдлогыг надад төрүүлж байна. Альберт танаас болоод ямар нэгэн ухаангүй юм хийгээсэй, тэгвэл миний бие чөлөөтэй болж, түүнийг өрөвдөхөө болиод, яваа яваандаа өрөвдөх хайрлахын аливаа зүйл үгүй болохыг хүсэж дотроо тэмцэлдэн явсан тэр дургүйцлээ хэлэх бололцоотой болох сон гэж бодож байна гэвэл

	— Бурхан минь, та жинхэнэ үнэнээсээ биш тэсэж ядсан сэтгэлээсээ ярьж байна! Тэгвэл маш хатуу үнэн байх байх. Тэгэхдээ маш хатуу сэтгэлтэй хүний амнаас гарах үг байна гэж Консуэло дорвигүйхэн дуугарав. 

	Амалия ингэж ярилцахдаа хорон үгтэй, хэрүүлч байсан нь Консуэлийн уужим сэтгэлд нэг их сэтгэгдэл төрүүлсэнгүй. Хэдэн минут өнгөрмөгц Консуэлийн хамаг бодол Альбертыг гэрт нь яаж буцаах вэ гэдэгт дахин төвлөрч, тэр мөрөөдөл нь гэнэхэн баяслыг түүний нэгэн хэвийн амьдралд авчрав. Энэ нь нөмрөн ирэх уйтгар буюу хөдөлгөөнтэй хөдөлмөрч зан байдалд нь ер зохилдоогүй, үл мэдэгдэх зовлонгоос зайлсхийхэд нь зайлшгүй хэрэгтэй байжээ. Тэр зовлон түүний хувьд үхлийн аюултай болж мэдэх байв. Дуулгавар муутай, анхааралгүй шавьтайгаа сонирхолгүй хичээл удаан хугацаанд хийгээд дуусахдаа хоолойгоо сургуулилах хуучны мастеруудын бүтээлийг судлахаас өөр ажилгүй байсан юм чинь дээ. Гэвч үргэлжид ингэж тайтгардаг нь байн байн саатдаг, зүгээр байж сурсан шуугиур зантай Амалия байнга давхин орж ирээд, дэмий юм асууж, ажил үйлд ямар ч нэмэргүй тэгж хэлж үймүүлэх ажээ. Энэ айлын бусад хүн өгүүлшгүй уруу царайтай байлаа. Зовуурьтайгаар тав хоноход залуу гүн алга хэвээрээ, түүнийг байхгүйгээс үүссэн зовлон уйтгар өдөр өнгөрөх тутам нэмэгдлээ. 

	Консуэло үдийн хоолны дараагаар цэцэрлэг дотуур Амалиятай сэлгүүцэж явахдаа тэднийг тарианы талбайгаас заагласан гууны цаад биед Зденко байж байхыг харчихжээ. Тэр ганцаараа ярьж яваа юм шиг байдалтай, дууных нь өнгөөр үзвэл нэг л түүх өөртөө ярьж байгаа бололтой байлаа. Консуэло найзыгаа зогсоогоод тэр хачин амьтны юу ярьж явааг орчуулж өгөхийг хүсэв. 

	— Өчүүхэн ч дэс дараа байхгүй утга учиргүй дэмийрлийг нь би яаж орчуулах юм бэ? гээд Амалия мөрөө хавчиж — За яах вэ, та нэгэнт мэдье гээд байгаа бол ингэж л бувтнаад байна даа. «Нэг том уул байжээ, тэр уул цав цагаан, бүр цав цагаан байжээ, түүний хажууд нэг хав хар, бүр хав хар том уул байжээ, түүний хажууд бас нэг ув улаан, бүр ув улаан том уул байжээ... » гэж байна. За ямар байна, танд сонин байна уу? гэхэд нь

	— Цааш нь юу ярьсныг мэддэг сэн бол сонин байж болох л байна. Ай халаг! Чехээр ярихыг ойлгодог сон болов уу! Би энэ хэлийг сурмаар байна гэв. 

	— Энэ бол итали юм уу испани шиг тийм амархан хэл биш ээ. Гэхдээ та их оролдлоготой болохоороо нэг л эхэлбэл сурч таарах байх. Энэ нь танд аятай байвал би зааж өгье. 

	— Та тэгвэл ёстой тэнгэрийн элч гэсэн үг! Тэгэхдээ та багш болоод байхдаа шавь байснаасаа их тэвчээр гаргана гэдэг болзолтойгоор шүү. Зденко одоо юу ярьж байна?

	— Одоо түүний уулс ярьж байна. «Ув улаан уул чи яагаад хав хар уулыг няц дарав аа? Цав цагаан уул чи яагаад хав хар уулыг бяц даруулав аа?» гэж байна. 

	Тэгтэл Зденко цангинатал эв хавгүй дуулж гарав. Дуу нь тун үнэмшилтэй, үнэн сэтгэлийнх байсанд Консуэло зүрхнийхээ угаас уярав. 

	Түүний дуулсан дуу нь ийм байлаа:

	«Хар уулс, цагаан уулс аа, та нарын даашинзыг угаах гэвэл улаан уулын их ус орох юм байна даа. 

	Та нарын даашинз бузар хэргээс харлаж, зүгээр байснаас цайж, худал үгнээс балиартаж, их зангаас гялтганаж байна. 

	Гэтэл одоо өнгөө өөрчлөх дургүй байсан хоёр даашинз тань угаагджээ, сайн ч угаагджээ. Зам гудас салбаганах дургүй байсан даашинз тань элэгдэж, бүрмөсөн элэгдэж эдлэгджээ!

	Ингээд бүх уул улаан, бүр ув улаан болжээ. Эднийг угаана гэвэл тэнгэрийн бүх ус, тэнгэрийн бүх ус орох болно». 

	— Энэ юу вэ? Шууд зохион өөрчилсөн зүйл үү, эртний ардын дуу юу? гэж Консуэло найзаасаа асуувал Амилия:

	— Хэн мэдэх вэ? Зденко бол шууд зохион өөрчлөх ширгэшгүй авьяастай гэх үү, маш чадалтай ардын дуучин мөн. Манай тариачид түүний дуулахад маш дуртай, ухаангүйтлийг нь төрөлхийн золгүйнх биш, тэнгэр бурхны хувь тавилан гэж бодоод ариун гэгээнтэнд тоолдог юм. Тэд үүнийг хооллож, асарч оролддог юм. Энэ хүн хүсэх л юм бол хамгийн шилдэг орон гэртэй болж, бүхнээс илүү хувцаслах сан. 

	Айл бүхэн үүнийг гэртээ оруулах гэж өрсөлддөг. Зол жаргал, амжилт авчирдаг гэж үүнийг үздэг юм чинь дээ. Тэнгэрийг бөөн хар үүл бүрхээд байхад Зденко харагдаад орхивол цөм сэтгэл тэнийн санаа алдаж: «Зүгээр ээ! Мөндөр орохгүй нь!» гэлцдэг. Тариа муу ургавал Зденког дуулаадах гэж гуйдаг. Энэ хүн дуулсан дуундаа үргэлж өгөөж баян, элбэг дэлбэг он жил болно гэдэг учраас цөм тайтгарч сайхан ирээдүйг хүлээцгээдэг. Харин Зденко хэнийд ч байх дургүй. Тэнүүлч зан байдал нь ойн ширэнгэ рүү татаад байдаг юм. Хаана шөнийг өнгөрөөж, хаана хүйтэн нойтон, аадар борооноос хоргоддог нь бүү мэд. Түүнийг арван жил болоход Аваргын шилтгээнээс өөр хэн нэгнийд орохыг нь хэн ч ганц ч удаа хараагүй. Өөрөө хэлэхдээ, энэ нутгийн бүх айлд өвөг дээдэс минь байгаа учраас би тэдний нүдэнд үзэгдэх нь хориотой юм гэдэг. Альбертыг бүр өрөөнд нь тулан тултал хүргэж өгдөг юм. Цинабр гэдэг эр нохой шиг нь түүнд үнэнч, үгнээс нь гардаггүй амьтан. Энэ зэрлэг, тусгаар амьтныг захирдаг цорын ганц хүн бол Альберт. Ганц Альберт л ганц үг хэлээд Зденкийн дуусдаггүй хөгжөөн, байнгын дуу, зогсоо зайгүй бурдгийг нь болиулдаг юм. Нэгэн цагт Зденко хоолой сайхантай байсан, гэвч хий дэмий чалчиж, дуулж инээсээр байгаад хоолойгоо гэмтээсэн гэж ярилцдаг, Насаар Альбертаас ахгүй боловч тавиад насны хүн шиг харагддаг. Энэ хоёр багадаа үерхдэг байсан. Тэгэхэд Зденкийн ухаан орон гаран байдаг байжээ. Эртний гарлын түүхтэй хүн шүү дээ. Бүр өвөг дээдсийнх нь нэр гусийн дайны үед их үүрэг гүйцэтгэж байжээ. Зденко идэр залуудаа ой сайнтай, ер нь муугүй авьяастай байсан болохоор эх эцэг нь бие султай юм гээд гэлэн санваартан болгохоор шийджээ. Тэгээд нэг муу хоосон ядуу сүмд хувраг хувцастай их л удаан харагджээ. Гэвч түүнийг хийдийн горимоор захирч чадсангүй. Түүнийг гэлэнгүүдийн нэгнийг дагуулаад бадар бариулахаар явуулж өглөгийн юм тэгнэсэн илжиг хөтлүүлдэг байжээ. Гэтэл гэнэт өглөгийн мөнгө сэлтээ ч, илжгээ ч, гэлэнгээ ч орхиод хөвч рүү орж, удтал алга болчихдог байжээ. Альбертыг холын орноор аялан явсанд Зденко бүрмөсөн цөхөрч, шавь хувцсаа тайчиж хаяад, хийдээсээ оргож, ёстой тэнэмэл амьтан болжээ. Дүнсгэр байдал нь бага багаар арилсаар, хачин зангийн нь завсар хааяа нэг гялсхийн үзэгддэг эрүүл ухаан нь ор тас алга болжээ. Үг яриа нь авцалдаагүй болж, хачин хачин үл ойлгогдох юм гаргадаг, ер нэг үгээр хэлбэл бүрмөсөн солиорчээ. Гэхдээ аанай төлөв томоотой хал балгүй байдаг учир солиотой гэхээс мангуу гэвэл зохилтой байлаа. Манай эндхийн тариачид түүнийг «юм мэддэг» хүн л гэж нэрлэдэг юм гэж ярив

	— Энэ хөөрхий золгүй хүний талаар ярьсан бүх юм тань түүнийг хайрлах сэтгэлийг надад төрүүлж байна. Түүнтэй юм яримаар санагдаад байна. Жаахан ч атугай германаар ярьдаг болов уу? гэж Консуэло асуув. 

	— Энэ хэлийг ойлгоно, тэр байтугай жаахан ярьдаг, гэхдээ чехийн бүх тариачны адилаар үзэж чаддаггүй юм. Тэгээд ч өөрийнхөө бодолд ямаршуу автагдсаныг та харж байна, ямар нэг юм асуулаа ч гэсэн бараг л хариу хэлэхгүй байх аа даа. 

	— Тэгвэл төрөлх хэлээр нь ярьж, анхаарлыг нь татах гээд үз дээ гэж Консуэло хэллээ. 

	Амалия түүнийг хэд дахин дуудаж, бие чинь сайн уу, юм хүм хэрэгтэй юу гэж чехээр асуусан боловч газар шагайсан харцыг нь нааш эргүүлж, чулуугаар тоглож байгаагаас нь хөндийрүүлж ер эс чадав. Түүнд цагаан, хар, улаан гурван чулуу байжээ. Тэр чулуунуудаа ээлжлэн шидэж, нэгээр нь нөгөө хоёрыг онохыг хичээн, оногдож унахлаар нь ихэд хөхин баясаж байв.

	— Ингээд ашиггүйг хараа биз дээ. Өлсөж цангаад юм уу Альбертыг хайж яваагүй л бол бидэнтэй ердөө ч ярихгүй. Өлсөж цангаад юм уу Альбертыг эрж яваа бол шилтгээний дааман дээр хүрээд ирнэ. Зөвхөн өлссөн бол гадаа хаалган дээр хүлээж, хүссэн юмыг нь аваачиж өгөхөд, баярлалаа гээд яваад өгнө. Альберттай уулзах гэж ирсэн бол шилтгээн рүү орж, өрөө рүү нь очоод, хэзээ ч оруулахад саадгүй байдаг хаалгыг нь тогшино. Тэгээд хэдэн цаг болно. Альберт юм хийж байвал яг л аймхай хүүхэд шиг дуугүй томоотой сууна, Альбертыг юм ярих дуртай байвал энэ тэрийг ярьж хөөр баясалтай байна. Ер нь Зденко манай сайн үеэлд хэзээ ч тээр болдоггүй бололтой, энэ талаараа манай гэрийн хэнээс ч илүү азтай юм шиг байдаг гэж Амалия хэлэв. 

	— Жишээ нь одоогийнх шиг Альбертыг алга болчихсон үед түүнд ийм хайртай Зденко нь, гүнг холын орноор аялахаар явахад цөхрөнгөө барсан Зденко нь, салшгүй анд нөхөө Зденко нь ер сандарч тэвддэггүй юм гэж үү дээ?

	— Огт зүгээр байдаг юм. Ийм үед Альбертыг бурхантай золгохоор айлчлан очсон, удахгүй тэднийхээс ирнэ гэж хэлдэг. Альбертыг Европоор аялж явахад цөхрөнгөө барахлаараа бас л ингэж хэлсэн юм. 

	— Хайрт Амалия, Зденкод та нараас илүүгээр тайван байх үндэс байна гэж танд бодогдохгүй байна уу? Зденко л ганцаараа Альбертын нууцыг мэддэг, түүнийг унах юм уу ухаангүй нойроор унтахад нь харж хамгаалж байдаг байх гэсэн бодол таны толгойд хэзээ ч орж ирсэнгүй юу?

	Тийм ээ, бидэнд ийм бодол байсан, бид удтал түүнийг ажигласан, гэхдээ ивээн тэтгэгч Альберт шигээ мөрдөх мөшгөхийг тэвчиж чаддаггүй юм. Анч нохойд мөрдүүлсэн үнэгнээс ч зальтай болохоороо тухай бүр мэхэлж, цөмийг төөрөлдүүлээд, мөрөө баллаж чадна. Бас л Альберт шиг хүссэн цагтаа үзэгдэхгүй болж чаддаг чадвартай бололтой. Хамаг амьтан харсаар байтал газрын гав руу орчих шиг болох юм уу харанхуй үүл бүрхэв үү гэмээр алга болчих удаа ч байсан. Ингэж л манай зарц нар юм уу хэдийгээр сүсэгтэй ч гэсэн чөтгөр шулмын тухайд тийм их итгэдэггүй Венцеслава авга эгч хүртэл тэгж ярилцдаг юм. 

	— Гэвч эрхэм баронжин та ийм дэмий юманд итгэдэггүй биз дээ?

	— Би Христиан авга ахын бодлыг баримталдаг. Тэр хэрэв Альбертын үл мэдэгдэх зовлонд автагдахад нь энэ солиотой амьтан тусалж, үйлчилдэг юм бол үүнийг холдуулах нь маш аюултай, бид Зденкийг мөрдөж мөшгөж хэцүүдүүлбэл Альбертыгаа хэдэн цаг, хэдэн хоногоор асрах сувилах юмгүй байлгаж, энэ амьтнаар дамжуулан авдаг байж болох хоол ундгүй болгож болох юм гэж үздэг юм. За одоо, хонгор Нина минь, бурхныг бодож яриагаа өөрчилье! Энэ мангууг ярьж ханалаа! Үнэнээ хэлэхэд би түүнийг тань шигээр ингэж ч нэг их сонирхохгүй байна. Түүний ярьдаг яриа, дуулдаг дуу нь намайг залхааж гүйцээд, хахир хоолойноос нь чих минь бүр буугаад ирдэг болсон. 

	Консуэло дагаж яваа найздаа захирагдан:

	— Түүний хоолойд ер бусын сайхан өнгө байхыг та олж мэдэхгүй байгаад би их гайхаж байна. Гэтэл надад дуу нь хэдий сулхан ч гэсэн хамгийн агуу их дуучдынхаас ч илүү сэтгэгдэл төрүүлж байна. 

	— Та сайхан юмны хүслэн болсон болохоор шинэ юм бүхэн гоё санагдаж байгаагаас болж байгаа байх. 

	— Дуулж байгаа хэл нь ер бусын уян зөөлхөн юм. Та түүний дууг нэг хэвийн гэж үзэж байгаагаараа алдаж байна. Харин ч их олон сонин, аятайхан аялгуу байна шүү дээ гэж. Консуэло салахгүй шалав. 

	— Би л тэгж санахгүй байна! Энэ аялгуу намайг үхтэл залхаасан. Эхлээд би дууных нь агуулгыг сонирхож, нутгийн оршин суугчдын адилаар түүхийн хувьд сонирхолтой эртний ардын дуу гэж боддог байлаа. Гэвч дуулах болгондоо янз бүр болгодог нь тухай бүр өөрчилдөг гэхээс өөр арга байхгүй. Тэгээд манай уулынхан энэ дуунд нь ямархан нэгэн юмыг бэлгэдсэн утга байна гэж бодсоор байгаа боловч би төдхөн сонсох хэрэггүй юм байна гэж бодсон. 

	Консуэло, Амалиас салмагцаа цэцэрлэг рүү гүйгээд Зденкийг нөгөө л гууны дэргэд, нөгөө л тоглоомоороо тоглож байхад нь хүрээд очлоо. Энэ золгүй хүн Альберттай нууцаар харилцдаг гэж бат итгэсэн тэр мухлаг руу гүйж ороод, нарийн гурилан бялуу, бал авчээ. (Энэ нь канонисын өөрийн гараар хийсэн зүйл билээ). Ер нь Альбертыг тун бага юм иддэг гэдгийг санамагцаа ач хүүдээ гэж авга эгчийн нь гараа гаргаж барьсан бялууг өөрийн мэдэлгүй эрхэмд тооцсон байна. Цагаан алчуурт боосон бялуугаа Зденкод гуу дээгүүр шидэж өгөх санаатай түүнийг дуудахаар шийдлээ. Гэвч түүний дууг тоох шинжгүй бололтой байсанд өөрийн нь нэрийг ямаршуу галтай дэлтэйгээр хашхирч байсныг нь санаад өөрийнхөө нэрийг эхлээд германаар хэллээ. Зденко дуулсан юм шиг байвч энэхэн үед дүлий дүмбий болчихсон байсан тул түүн өөд харалгүй толгой сэгсрэн: «Тайтгарал, тайтгарал» гэж санаа алдан хэлсэн нь «Би тайтгарлыг хүлээхээ больсон» гэж хэлэх мэт байв. 

	Тэгэхээр нь залуу бүсгүй испани нэр минь өнөө өглөөгүүр давтан давтан хэлж байсан баяр хөөрийг нь авчрах юм биш байгаа гэж бодоод

	— Консуэло гэж дуудав. 

	Зденко тэр даруй чулуугаар тоглохоо болиод баяр хөөр болон мишээж, малгайгаа дээш шидлэн гүйж харайж, дэвхэрч цовхорч, гуу дээгүүр нааш сарвайн, нэг юм чехээр хөгжилтэйеэ шулганаж гарав. 

	— Альберт! гэж Консуэло дахин хашхираад бялууг хаяж өгөв. 

	Зденко инээн байж, түүнийг гартаа аваад, алчуурыг задлалгүй дахиад л зогсоо чөлөөгүй ярьж гарсанд Консуэло цөхрөнгөө барахдаа юу ч ойлгож авсангүй. Байн байн нахилзаж бөхөлзөн давтаад байгаа нэг өгүүлбэрийг нь тогтоож авахыг хичээж чих тавин чагнав. Хөгжмийн сонсголтой чихнийхээ ачаар тэр хэдэн угийн дуудлагыг ягштал тогтоож авав. Зденкийг байдаг чадлаараа гүймэгц тэр хэдэн үгийг Амалиягаар тайлбарлуулна гэж итали үсгээр тэмдэглэлийнхээ дэвтэрт бичиж авав. Гэвч Зденкийн бараа тасраагүй байгаа дээр, Альбертад ямар нэгэн юм явуулж, өрөвдөж хайрлаж байгаагаа бүр нарийнаар ойлгуулах юм өгье гэж бодоод түүнийг дахин дуудаж гарав. Зденко түүний дуудахыг сонсоод дуулгавартайяа эргэн ирэхэд Консуэло цагийн өмнө цэцгийн хүлэмжээс тастан авсан анхилам үнэрт шинэхэн баглаа цэцгээ бүснээсээ авч Зденко руу чулуудав. Зденко баглаа цэцгийг дээш авч, дахиад л нахилзан бөхөлзөн, нэг юм хашхираад дэвхэрч цовхорсноо, туулай ч учрыг нь олоод явж чадахгүй болов уу гэмээр өтгөн бутан дундуур орж алга боллоо. Консуэло хэдэн хором зогсож, сэрвэлзэн хөдлөх гишүү мөчрийн үзүүрээр маш хурднаар зүүн урд зүгийг барин яваа юм байна гэж харж байтал гэнэт салхи гарч, бургас ширэнгийн оройг нэгэн зэргээр сэрвэлзүүлэн үлээж, чиг баримжааг нь алдагдуулсан тул зорьсон зорилгодоо хүрэх зориг эрмэлзэл нь улам батжаад гэртээ эргэж ирэв. 

	Цахим хэлбэрт хөрвүүлэхдээ дараах үгнүүдийг орчуулав

	 

	Платье – даашинз

	 

	Роль – дүр

	 

	Диван – буйдан

	 

	 


Заметки

		[←1]
	 Шрекенштейн - Аймшгийн цохио. Энэ нутагт ийм нэртэй газар олон байлаа (зохиолчийн тайлбар). 




	[←2]
	 Мангаалам (ЦБ)




	[←3]
	 Цыган сурагчид (итал). 




	[←4]
	 Тайтгарал, тайтгарал, сэтгэлийн минь тайтгарал. (исп). 

